
An alwa' t’'ilab xin dhutsam na
Mateo

Nin weje' pakéliltsik na Jesukristo
(Lk. 3:23-38)

1 Jeché' ja'ich nin bij nin weje' pakéliltsik na
Jesukristo, xu kidhtalab k’al na Dabid ani na Abra-
ham.

2Na Abraham in kd'oy in chakdmil xin bij ta Isak.

Na Isak in kd'oy in chakamil xin bij ta Jakob. Na
Jakob in ko'oy in chakamiltsik ani jun ti éb in bij ta
Juda. 3Nin t4ta' na Fares ani na Sara ja'ich na Juda
ani nin nana' ja'ich na Tamar. Na Fares in ko'oy
in chakamil xin bij ta Esrom ani na Esrom in ko'oy
in chakdmil xin bij ta Aram. 4 Na Aram in kd'oy
in chakamil xin bij ta Aminadab, na Aminadab in
ko'oy in chakamil Xin bij ta Nason ani na Nason in
ko'oy in chakamil xin bij ta Salmon. 5 Nin tata' na
Bos ja'ich na Salmon ani nin néna' ja'ich na Rab.
Nin tata' na Obed ja'ich na Bos ani nin néna' ja'ich
na Rut. Na Obed in kd'oy in chakamil xin bij ta Isai.
6 Na Isai in kd'oy in chakamil xin bij ta Dabid ani
jeché'naDabidja'ichna k'wajay ti pulek tak’ix. An
pulek tak’ix Dabid k’al nin tomtalwi'ik na Urias in
ko'oytsik in chakamil xin bij ta Salomon.

7 Na Salomon in kd'oy in chakamil xin bij ta
Roboam, na Roboam in ko'oy in chakamil xin bij
ta Abias ani na Abias in ko'oy in chakamil xin bij ta
Asa. 8Na Asa in kd'oy in chakamil xin bij ta Josafat,
na Josafat in kd'oy in chakamil xin bij ta Joram ani
na Joram in ko'oy in chakamil xin bij ta Usias. ? Na

Usiasin kd'oy in chakamil xin bij ta Jotam, na Jotam
in ko'oy in chakamil xin bij ta Akas ani na Akas in
ké'oy in chakamil xin bij ta Esekias. 10Na Esekias in
ko'oy in chakamil Xin bij ta Manasés, na Manaseés
in kd'oy in chakamil xin bij ta Amon ani na Amon
in kd'oy in chakdmil xin bij ta Josias. 11 Na Josias in
ko'oy in chakadmiltsik anijun ti ébja'ich na Jekonias.
Jeché' tdmun tam ti an israelitatsik juna ti wik’nél
ban chabal xi Babilonia.

12 M4s tayil, tam ti tamnékich jeché', na Jekonias
in ko'oy in chakamil xin bij ta Salatiel ani na
Salatiel in ko'oy in chakamil xin bij ta Sorobabel.
13 Na Sorobabel in kd'oy in chakamil xin bij ta
Abiud, na Abiud in kd'oy in chakamil xin bij ta
Eliakim ani na Eliakim in ké'oy in chakamil xin
bij ta Asor. 14 Na Asor in ko'oy in chakadmil xin bij
ta Sadok, na Sadok in kd'oy in chakamil xin bij ta
Akim ani na Akim in ko'oy in chakamil xin bij ta
Eliud. 15 Na Eliud in ké'oy in chakamil xin bij ta
Eleasar, na Eleasar in ko'oy in chakamil xin bij ta
Matan ani na Matan in kd'oy in chakamil xin bij
ta Jakob. 16 Na Jakob in kd'oy in chakamil xin bij
ta José. Jeché' na José, ja'ich nin tomkil na Maria
ani ba jeché' na Maria, taja' ti wa'chin na Jesus xu
bijyab ti Kristo.

17 Wa'chin lajuché' i kidhtaldbtsik, tujey ba na
Abraham asta ba na Dabid. Lajuché' jeye i kid-
htalabtsik wa'chin xi tujey ba na Dabid asta tam
ti an israelitatsik jund Babilonia ti wik'nél. Ani
lajuché' jeye i kidhtalabtsik wa'chin xi tujey tam
ti an israelitatsik juna Babilonia ti wik’nél asta ti
wa'chin ti chakam na Kristo.

Xan tiwa'chin ti chakam na Jesukristo
(Lk. 2:1-7)

18 Enché' ti wa'chin ti chakam na Jesukristo: Na
Maria, nin ndna', K'wajat konodh abal ka tomkin
k’al na José ani tam ti yabél k’'wajattsik junax,
jilkon ko'odh na Maria k’'al tin chdp an T'okat
Ejattalab. 19 Na José, nin tomkil na Maria, ja'ich
jun i lujat inik, por yab in le'na' kin xalk’a' max
anchan' ti K'wajat na Maria, tokot in lema' kin
jila' chinatk’i. 20 Lejat k'wajat in chalpayal jeché',
in chu'u ba watsib jun in t'okat abatwalejil an
Ok’6xlab ani utsan k’al enché'

—TJosé, xi kidhtalab k’al na Dabid, ka bach’u na
Maria ta tomtal ani yab ki k’'wajay ta chalpax, pos
an chakam xi ne'ech kin wa'chiy, k’al an T’okat
Ejattaldb tu dhabaldb. 21 Na Maria ne'ech kin
wa'chiy jun i chakam ani ne'ech ka bijiy ta Jesus.
Anchan' ti ne'ech ka bijyat abal ne'ech kin lo'o an
atiklabtsik k’al an walastalab xin ko'oltsik.

22Fjtal jeché' tAmun abal ka t’djan xan tin ultimal
an Ok’oxlab enché' k’al nin tiltsixil:
23 An tsidhan ne'ech ka jilk’on ké'odh ani ne'ech
kin wa'chiy jun i chakam.

Jeché' an chakam ne'ech ka bijyat Emanuel.
An bijlab Emanuel in 1é' kin ulu: Na Dios k'wajat
k’al wawa'.

24 Tam ti na José ejech, anchan' tin t’aja' xan
ti utsan k’al nin t'okat abatwalejil an Ok’0x1ab ani
yab in jila' na Maria. 25 Por yab junkun Kk’al na
Maria asta tam ti na Maria in kd'oy an chakam ani
in k'wajbantsi tin bij Jesus.

2

Alna an chakam k’al an chalpadh iniktsik

1 Na Jesus wa'chin ban bitsow xin bij Belén xu
tak'nal ban chabal xi Judea, tam ti na Erodes
Kk'wajat ti pulek tak’ix ba jachan' an chabal. Tam
ti jachan'iK’ij, ulich ban bitsow Jerusalén chab o0x
1 chalpadh iniktsik xi tal in lujtal xon tu kalel na
K’itsd 2 ani konoxintsik enché':

—¢Jon' ti k'wajat nin pulek tak’ixal an judiotsik xi
wa'chin ti chakam? Pos i chu'imal nin 6til in lujtal
xon tu kalel na K’itsd ani u tsi'nek teché' abal ki
k’ak’na'.

3Tam tin cho'dbna' jeché' an pulek tak’ix Erodes,
jilk'on t’ajat ti chalpax ani ejtal jeye an atiklabtsik
xi Jerusalén. 4 Kanyattsik tdm k’al an pulek tak’ix
ejtal an ok’lek pale'tsik ani an ok’tsixtsik xin wilal
nin tak’ixtal na Dios xin jildm dhutsadh na Moisés
aniinkonoytsikjon'tine'ech ka wa'chin ti chakam
an Kristo. 5Jaja'tsik tok'on enché':

—Ban bitsow xin bij Belén xu tak’'nal ban chabal
XiJudea; pos an t’iltsix enché' tin jilamal dhutsadh:
6 Maske Belénja'ich junichakam bitsow xi k'wajat

ban chabal xi Judea,
pulek ti k'wajat,
kom taja' ti ne'ech ka wa'chin jun i ok’lek,
xine'ech kin beletna' an atiklabtsik xi Israel.

7Na Erodes in kaniy tdm chinatk’i an chalpadh
iniktsik ani in konoy xowk’i jun bél ti xalk’anék na
6t. 8In aba'tsik tdm Belén ani in utsa'tsik enché"

—Ki K’aletsik taja' ani ka al'imay i tsubaxtalab
k’altin kwenta jachan'an chakam. Tam ka ela'tsik
an chakam, ti kin Oltsi abal kin k’ale neye ku
k’ak’na'.

9 Tam ti ok’on ti usnaltsik jeché' k’al an pulek
tak’ix, K’'aléchtsik tdm. Na ot Xin chu'imaltsik in
lujtal xon tu kalel na K’its4, ta' ti ne'ech ok’ox ani
tam tin bajaw xon ti K'wajat an chakam, kubey.
10 Tam ti an chalpadh iniktsik in chu'u kubey na
ot, kulbétsik t’ajat. 11 Tam ti ochichtsik ban at4, in
chu'u an chakam junax k’al na Maria. Jeché' na
Maria ja'ich nin nana' an chakam. An chalpadh

iniktsik tudhlan tam ani in k’ak’na' an chakam.
In japiy tdm an balixtaldb xin tsi'dhaltsik ani in

ch’ejwaliy ti oro, ti ikob ani ti mirra. 12 Por
Oltsintsik k’al jun i watsib ke yab yejat ka witsiytsik
xon ti K'wajat na Erodes, jaxtam ti witsiytsik bin
chabalil, pil bél.

Ajldchtsik abal Ejipto

13 Tayil, tam ti k’alnekich an chalpadh iniktsik,
na José in chu'u ba jun i watsib jun in t'okat
abatwalejil an Ok’6xlab ani utsan k’al enché':

—Ki ch’akay ani ki ajlach abal Ejipto. Ka juna'
an chakam junax k’al nin nana' ani ki k'wajay taja'
asta tam nana' tu utsa' ki witsiy. Pos na Erodes
ne'ech kin aliy an chakam abal kin chemdha'.

14 Tam ti na José ejech, jachan' an akal ajlach
abal Ejipto. In juna' an chakam junax Kk’al nin
nana'. 15 Taja' ti k'wajaytsik asta ti chemech na
Erodes. Jeché' tdimun abal ka t’'djan Xan tin ultimal
enché' an Ok’6xlab k’al nin tiltsixil: “U utsa' ka
k’ale Ejipto nu Chakamil.”

Na Erodes in abna' ka chemdha i chakamtsik
16 Tam ti na Erodes in chu'u abal K'ambiyat k’al

an chalpadh iniktsik, chakuy t’ajat aniin abna' ka
chemdha ejtal an ts’itsik kwitdl xi it ti wa'chinék

asta xin ko'olich chabtsik i tamub. In abna' ka
chemdhd an ts’itsik kwitol xu k’'wajil Belén ani

xu K'wajiltsik taja' k'unat. Jeché' in t’aja' anchan'

kom in ko'olich k’'unat chabitamub ti wat’enek an

chalpadh iniktsik. 17 Anchan' ti tdmun jelt xan tin

jildmal dhutsadh enché' an t'iltsix Jeremias:

18 Ach’atmé ban bitsow Rama

i mimlabtsik ti uk’nal ani ti t’e'pinal;

ja'ich nin at kidhtaltsik na Rakel xi k’'wajat in
uk’intsal nin chakamiltsik

ani yab in le'na'tsik ka k'ijidhmédhd, kom chemd-
hantsidh tin chakamiltsik.

19 Por tam ti chemnekich na Erodes, taja' Ejipto,
na José in chu'u ba jun i watsib jun in t'okat
abatwalejil an Ok’0x1ab ani utsan k’al enché':

20 —Ki ch’akay ani ki k’ale ban chabal xi Israel.
Kajuna'an chakam junaxk’alninnéna'abal chem-
nekichtsik xin 1é'wi'ik kin chemdha' an chakam.

21 Ch’akay tdm na José ani in juna' an chakam
K’al nin ndna' ban chabdl xi Israel. 22 Por tam ti na
José in ach’a' abal na Arkelao ja'ich na kK'wajat ti
tak’ix Judea in kuxyal nin tata' Erodes, jik’ey ani
yab in le'na' ka kK’ale taja'. Ani kom oOltsinékich k’al
jun i watsib xon ti yejat ka k’ale, k’ale ban chabal
xi Galilea. 23 Tam ti ulich taja', K’ale ti k'wajil ban
bitsow xin bij Nasaret. Jeché' timun anchan' abal
ka t’ajan xan tin ulumal an t’iltsixtsik, ke na Jesus
ne'ech ka bijyat ti nasareno.

3

Na Juan xu pujax u t’iltsix ban chabal xon ti yab
k'wajtsidh
(Mr. 1:1-8; Lk. 3:1-9, 15-17; Jn. 1:19-28)

1 Tam ti jachan' i K’ij na Juan xu pujax ulich
Judea ban chabal xon ti yab k'wajtsidh. Tujey ti
t’iltsix 2 ani in ulal enché':

—XKa jila'ichtsik ta walablom, pos exomich ti
Kk'unel xowk’i ne'chich ti tak’ix na Dios.

3 Jeché' na Juan ja'ich an inik xin t'ildmal an
t’iltsix Isaias tam tin ulu enché':

Ach’at in kawintal jun xita' ban chabal xon ti
yab K'wajtsidh ani xu kaw, in ulal kawidh
enché"

“iKa t'ojojontsichtsik tin bélil an Ajatiklab;

ka juna'ichtsik jun i xe'chintalab alwa'; abal an-
chan', ki k'wajachtsik t'ojojodh tam ka tsich
an Ajatiklab!”

4 Na Juan u xeketlinal k’al i xeketlab xi t'ajadh
k’al nin xi'ill an ko'nél xu bijyab kameyo ani in
wik’al nin tsukul k’al i 6t. Nin Kapwal, ja'ich
an pich’ich’ ani an alte' chi'ik. > Yan i atiklabtsik
Xi Jerusalén, ejtaltsik xu k'wajiltsik ban chabal xi
Judea ani ejtal xu k'wajiltsik kK'unat ban walja'
Jordan, u uleltsik abal kin ach’a' xowa' in ulal na
Juan. 6 Tam kin dlna'ichtsik nin walab, u pujydbtsik
k’al na Juan ban walja' Jordan.

7Por tam ti na Juan in chu'u ke yan i fariseotsik
ani i saduseotsik u ulel abal ka pujyat, utsantsik
enché'k’al na Juan:

—iTatd'tsik a junwal jelti an chan! ¢Jita' ti
ok’tsamaltsik ka chink’ontsi an k’ak’adh yajtsik-
talab xi exomich ti k’'unel? 8 Ki k’'wajdachtsik alwa'
abal ka xalk’an ke tsubax lejtal ta jila'ichtsik ta
walablom. 9 Yab ka chalpaytsik ke i alwa' inik

tin tamét na Dios abalk’i i kidhtalabtsik k’al na
Abraham; pos tu utsaltsik ke asta ba jeché' an

t'ujubtsik na Dios ne'ech kin ejto kin wa'chindha'
in kidhtaltsik a Abraham. 10 Anchan' jelt xan ti
jun i inik in kwajlal jun i te' xi yab xata' ti alwa'
ani in tsikal, anchan' jeye ti ne'ech kin t’aja' na
Dios k’'unatik’ij k’al an atiklabtsik xiJaja' kin chu'u
ke yab alwa' inik. 11 Nand' tu pujyaltsik k’al i
ja' jelti jun i exdl abal a jila'ichtsik ta walablom;
por xi ta' tal tayil, ne'ech ti ki pujaytsik k’al an
T’okat Ejattalab ani k’al i k’amal. Jaja' mas in ko'ol
i awiltalab ke nand', nand' nibal ela' in tomnal
ku téntsi tin pajab. 12 Anchan' xan ti jun i inik
in jutsyal an trigo abal kin ta'pa' ban wilte' ani
in tsiktsal an tin jokom, anchan' jeye ti ne'ech ka
t’ajtsin an atiklabtsik k’al xi ta' tal tayil. Ne'ech kin
juna'walk’i'xiJaja'in dhabal anine'ech kin pet’na'
xi yab Jaja' in dhabal ban k’amal xi yab jayk'i u
tepel.

Tam ti pujan na Jesus
(Mr.1:9-11; Lk. 3:21-22)

13 Ulich tdm na Jesus ban walja' Jordan xon ti
k’'wajat na Juan abal ka pujyat, na Jesus tal Galilea.
14Yabwi'ik ule'ndb ka pujyat na Jesus k’al na Juan,
tokot u usnal enché'

—Nand' nin tomnal kin pujyat k’al Tatd', ani
¢Tatd' a lé' tu pujay nana'?

15 Por utsan enché' k’al na Jesus:

—Xo'ka t’'aja'ich anchan'; pos yejat ki t’'aja’ ejtal
xowa' in 1é' na Dios.

In tok’éch tdm na Juan. 16 Tam ti pujadhich
na Jesus, kale ban ja'. Tamkli jachan', jak’pin an
walk’i' ani in chu'u na Jesus nin T’okat Ejattal na
Dios ti pa'il jelti jun i kuku' ani buxkan tin éb Jaja'.

17 Ach’atmé tam jun i kdwintaldb walk’i', xu kdw in
ulu enché':

—TJeché' ja'ich nu Chakamil xu k'anidhal t’ajat
ani in kulbél t'ajat k’al Jaja'.

4

Taktamiyat na Jesus k’al an lej at’ax
(Mr.1:12-13; Lk. 4:1-13)
1JUnd tdm na Jesus k’al an T’okat Ejattalab ban
chabdl xon ti yab K'wajtsidh abal ka taktamiyat
k’al an lej at’ax.
2Taja' ti K'wajay yab u k’apul chab inik a K’itsa
ani chab inik i akal ani tayil, k’a'ay. 3 Utey tdm an
lej at’ax ba na Jesus abal kin taktamiy ani in utsa'
enché"
—Max tsubax lejtal i Chakamlab k’al a Dios, ka
utsa' jachan' an t'ujubtsik ka wenk’on ti K’'apnél.
4Toék’oyat enché' kK’al na Jesus:

—An T’okat Dhuslabinulal enché': “Yab tokotk’i
k’alik’apnéltiejat aninik, ejatjeye k’al ejtal xowa'

na Diosinulal.” _
5 Jund tdm na Jesus kK’al an lej at’ax ban t'okat
bitsow Jerusalén, k’adhba bin éb an pulek ata xon

tuk’ak'nab na Dios 6 ani utsan enché': _
—Max tsubax lejtal i Chakamlab k’al a Dios, ka

pet’na' taba' abal cha'at; pos an T'okat Dhuslab in

ulal enche'. . _ )
Na Dios ne'ech kin aba' nin t'okat abatwalejiltsik

abal ti ki beletna'.
Ne'ech ti ki bach’u S
abal yab ka cha'aw na akan k’al ni jun i t'ujub.

7Ték’'oyat enché' k’al na Jesus:
—In ulal jeye enché' an T'okat Dhuslab: “Yab ka
taktamiy an Ok’0xlab na Diosil.”

8 Jund tam juni k’al an lej at'ax ba jun i t'ek’at
ch’én, xalk’antsat ejtal an ti pakdha' bitsow xi
teché' ti k’ay'la xi k'wajat tak’nél k’al an pakdha'
tak’ix ani nin pubil jachan' an pakdha'bitsow 9 ani
utsan enché':

—Ne'ech tu pidha' ejtal jeché', max ki tudhlan
abal ti kin K’'ak’'na'.

10 Utsan tdm enché' k’al na Jesus:

—Lej at’ax, ki K’aléch, pos an T’okat Dhuslab in
ulal enché': “Ka kK’'ak’'na' an Ok’0xlab na Diosil ani
Jaja'k’i ka t’djontsal.”

HTilanich tdm na Jesus k’al an lej at’ax ani ulich
i t'okat abatwaletsik abal ka t'djontsat k’al na Jesus.

Na Jesus in tujtch Galilea nin t’ojlabil
(Mr.1:14-15; Lk. 4:14-15)

12 Tam ti na Jesus in ach’a' abal na Juan balidh
ban wik’axte', witsiy ban chabal xi Galilea. 13 Por
yab K'wajay Nasaret, kK’ale ti k'wajil Kapernaum,
jun i bitsow xi k'wajat bin wal i pujal, ban chabal
xon ti K'wajinektsik na Sabuldén ani na Neftalli.
14 Jeché' tdmun abal ka t'ajan xan tin jilamal dhut-

sadh an tiltsix Isaias enché':
15 Chabdl xon ti k'wajinektsik na Sabul6n ani na

Neftali,

Xi K'wajat in 1ujta1 ban pujal, in lujtal xon tu kalel
na k’itsa k’al an walja' Jordan,

Galilea, xon tu k’'wajil xi yabtsik u judio.

16 An atiklabtsik xi Kk'wajat jelti max ban
jikwaxtaldb, in chu'utsik jun i pulek
tajaxtalab

ani an atiklabtsik xi K'wajat jelti max in
K'unkumich t’'ajat an chemla,

tajbayattsik k’al jun i tajaxtalab.

17 Asta tam ti tdm ti tujey na Jesus ti t'iltsix ani in
ulal enche'

—XKa jila'ichtsik ta walablom, pos exomich ti
k’'unel xowk’i ne'chich ti tak’ix na Dios.

Na Jestus in kaniy abal ti exodbal ché' i jixom
to'oltsik
(Mr.1:16-20; Lk. 5:1-11)

18 Tam ti na Jesus ne'ech ti belal waltsik an pujal
xi Galilea, in chu'u chabiiniktsik xin kidhabk’itsik;
jun ja'ich na Simon, xi bijyat jeye ta Pedro ani na
jun a Andrés. Jeché' an iniktsik, kK'wajat in pet'nal
nin jixab an to'ol ban pujal, kom jaja'tsik u jixom
to'ol. 19 Utsantsik tdm enché' k’al na Jesus:

—Tikin wéwna'tsik anine'ech tu ok’tsitsik xan ti
ne'ech ka aliy an atiklabtsik xi ne'ech ti kin bela'.

20Tdmk’ijachan' tinjila'tsik nin jixdb an to'ol ani
k’aletsik k’al na Jesus.

21 Mas asta tuwa' wé' ani', na Jesus in chu'u
juni chab i iniktsik xi anil jeye in kidhabk'itsik.
Jeché'tsik ja'ich na Jakobo ani na Juan, xu
chakamlabtsik k’al na Sebedeo xi k'wajattsik ba
jun i tan K’al nin tata' ti lejkix tin jixab an to'ol.
Kanyattsik k’al na Jesus 22 ani tamk’i jachan' tin
jila'tsik an tan. In jila'tsik jeye nin tata' ani in
wéwna'tsik na Jesus.

Na Jesus in ok’tsal yan i atikldbtsik
(Lk. 6:17-19)
23 Na Jesus xe'ech in lonyal putdl an chabal

xi Galilea ani u kubél ti ok’'tsix ban bitsowtsik
ban ata xon tu t’'ajnal an junkuntaldb. In tilal

an alwa' tilab k’al tin kwenta xan tu tak’ix na
Dios ani in jeldhdl an atiklabtsik k’al xowa'kichk’i

i yaw'lach. 24 Cho'6bnd xant’éy in t’ajdl na Jesus

k’al ejtal an atiklabtsik xu k'wajil ban chabal xi
Siria ani tsi'dhantsat ejtal xi k'wajattsik k’al i yajt-
siktalab, xu ya'ultsik, xin ko'oltsik i ch’'uk’uxtalab,
xi K'wajattsik ochadh k’al i at’ax ejattalabtsik, xu
wipipiltsik ani xi yabtsik in ejtowal ka yoyon. Ani
jeldhdtsik k’al na Jesus. 25 Kal yan i atiklabtsik ti
wéwna na Jesus, wéwna k’al xu k’'wajiltsik Galilea,
k’al xu K'wajiltsik ban bitsowtsik xi Dekdpolis, xi
Jerusalén, k’al xu k'wajiltsik ban chabdl xi Judea
ani k’al xu kK’'wajiltsik jeye in lujtal xon tu kalel na
k’itsa k’al an walja' Jordan.

S

An ok’tsixtalab xin pidhna' na Jests ban ch’én
1 Tam ti na Jesus in chu'u ejtal an atiklabtsik,
k’adhiy ba ch’én ani buxkan. Junkun tdm nin
exObaliltsik malilil xon ti Jajd' k’'wajat 2 ani tujey ti
ok’tsinaltsik enché' k’al na Jesus:

Xita' tsubax lejtal k'wajattsik K'ijidh
(Lk. 6:20-23)
3—K’ijidh abal xin chalpayaltsik ke in yéntsal na
Dios, pos ne'ech ka k'wajaytsik tak'nél k’al na Dios.
4 ’K’ijidh abal xu uk’naltsik, pos ne'ech ka
K’'ijidhmédhatsik k’al na Dios.
5’K’jjidh abal xin cha'kaltsik tinbd', pos ne'ech
kin bach’utsik an chabal xi usnéktsik ne'ech ka
pidhan k’al na Dios.
6°’K’ijidh abal xita' xin le'naltsik kin t'aja' xowa'
lujat, pos ne'ech ka tolmiyattsik k’al na Dios abal
kin t’aja’.
7’K’ijidh abal xita' xin yajnantsaltsik nin at kid-
htal, pos ne'ech jeye ka yajnantsattsik k’al na Dios.

8’K’ijidh abal xita' xin ko'oltsik t'okat nin ejattal,
pos ne'echtsik kin chu'u na Dios.

9’K’ijidh abal xita' xin ayaltsik an k’ijidhtaldb,
pos ne'ech ka bijyattsik ti chakdmlab k’al na Dios.

10°K’ijidh abal xita' xu at'naltsik k’al tin kwenta
abal in tajaltsik xowa' lujat, pos ne'ech ka
k'wajaytsik tak’'nél k’al na Dios.

11 ’K’ijidh abal tatd'tsik, tam ki odhbijyattsik,
ki at’antsik ani ki utsantsik xowa'kich xi yab
alwa' maske yab tsubax k’al Nand'k’i tu kwenta.
12 Ki kulbé ani ki Kijidhmétsik abal ne'ech ka
bach’utsik jun i ch’ejwalixtalab pulek ta' walk’i',
pos anchan' jeye ti t'ajtsinék an tiltsixtsik xi
k'wajinek mas ok’ox ke tata'tsik.

An belomtsik k’'wajat jelti an at’em ani an tajax-
talab
(Mr. 9:50; Lk. 14:34-35)

13 "Tatd'tsik ni k'wajat jelti an at’'em abal an
atiklabtsik. Max an at'em ka xaw'mé, ¢ijant’'o ti
ne'ech ka éyna? Yabich xata' ti alwa', tokot abal ka
wak’la ani ka k’ach’ik’'na k’al an atiklabtsik.

14 Tatd'tsik ni k’'wajat jelti an tajaxtaldb abal an
atiklabtsik. Jun i bitsow xi k'wajat ba ch’én, yab
ne'ech kin ejto ka chink’on. 15Yab u let’k’oyab jun
1 tajbaxtalab abal ka paxK’iyat k’al jun i kajon, u
letk’oyab abal ka k'wajba t’ek’at abal kin tajbay
ejtal xi K'wajattsik ban atd. 16 Anchan' xan tu
tajbax an tajbaxtalab, anchan' teye ti ka xalk’a'
xowa' alwa' a t’ajal abal kin chu'u an atiklabtsik
ani anchan'kin pubédhantsi tin bij na Tata' Dios xi
k'wajat walk’i'.

Na Jests u ok’tsix k’al tin kwenta nin tak’ixtal na
Dios xin jilam dhutsadh na Moisés

17°Yab ka chalpaytsik ke Nand' in tsimek ku
weék’oy nin tak’ixtal na Dios xin jildm dhutsadh na
Moisés 0 xowa' in jildmal dhutsadh an tiiltsixtsik;
yab in tsi'nek abal ku wék’oy, in tsi'nek abal ku
t'aja' xan tin ulal. 18 Pos tsubax tu utsdltsik, ke
lejat k'wajat an chabdl ani an walk’i', yab ne'ech
ka wék’ontsat ni jun xata' jeché' an tak’ixtalab.
Ko'ol ka t’ajan ok’ox ejtal xowa' kK'wajat dhutsadh.
19 Jaxtam, xita' kin ch’ikat t'aja' xowa' k’'wajat
dhutsadh ba jeché' an tak’ixtalab, maske ja'ich
jun xata' xi mds chipil ani anchan' kin ok’tsi an
atiklabtsik, cha'at t’ajat in éy ne'ech ka kK'wajay
xon tu tak’ix na Dios. Por xita' kin t’aja' xowa' in
ulal jeché' an tak’ixtalab ani ja'ich kin ok’tsixna',
ultalab ne'ech ka k'wajay xon tu tak’ix na Dios.
20 Pos tu utsdltsik, ke max yab ka t'aja' mas an
chaplab abal ka t’aja' xowa' in 1é' na Dios ké an
ok’tsixtsik xin wildl nin tak’ixtal na Dios xin jilam
dhutsadh na Moisés ani an fariseotsik, yab ne'ech
ka ejto ki k'wajaytsik tak'nél k’al na Dios.

Na Jesus u ok’tsix k’al tin kwenta an chakub
(Lk. 12:57-59)

21°A ach’dmaltsik ke an weje' pakéltsik usnék
enché': “Yab ki chemdhaxin, pos xita' ka chemd-
haxin yejat ka lujundhd k’al an awiltalab.” 22 Pos

Nana' tu utsaltsik ke xita' kin chakuntsi nin at
kidhab, yejat ka Iujundhd k’al an awiltalabtsik. Xita'

kin odhbijiy nin at kidhab, yejat ka IUjundha k’al
an Junkulom Awiltaldb ani xita' kin bijiy nin at

kidhab ti at’ax inik, in tomnalich ka Kk’ale ban
K’ibeltalab.

23 Jaxtdm, max ne'chich ka k’'wajbantsi ti pik-
bantsixtalab na Dios ani taja' ka chalpay ke yab
i K'wajat alwa' k'al na at kidhdb, 24 ka jila' an
pikbantsixtalab tin tamét xon tu k'wajbab an pik-
baxtalab ani ki k’'ale ok’ox ta lejkinal k’al na at
kidhab. Tam i lejkinékich, ki witsich tdm ani ka
k'wajba'ich an pikbantsixtalab.

25°’Max jun xita' ti ki utsbiy ani ti ki juna' ban
awiltalab, ki lejkintsik ti bél k’al jaja' abal yab ti
ki juna' ban ljundhom; pos max ti ki juna' ban
lGjundhom, an ldjundhom ne'ech ti ki pidhna' ban

belkol wik’axte' ani an belko] wik’axte' ne'ech ti
ki baliy ban wik’axte'. 26 Tsubax tu utsal, ke yab

ne'ech kikale taja'asta kajalbiy ejtal xowa' a jundl.

Najestsuok’tsix k’al tin kwenta an uxtimbe'taldb

27°An weje' pakéltsik usnék jeye enché': “Yab
ki junkun k'al xi yab a tomtal.” 28 Por Nand'
tu utsaltsik ke xita' kin lét’endha' jun i mimlab,
walbinich K’al i uximbe'talab tin ejattal abal in
lét’endhal jachan' an mimlab.

29°’Max na ejat wal ti walbindhdl, ka jixa' ani
ka pet'na'; pos mas alwa' ka K'ibdha' jun peje' a
t'u'al ké ki pet'na k’al ejtal na t'u"al ban K’'ibeltalab.
30 Ani max na ejat k'ubak ti walbindhal, ka
much’iy ani ka petna'; pos mas alwa' ka K'ibdha'
jun peje'na t'u'al ké ki pet'nd k’al ejtal na t'u"ul ban
K’ibeltalab.

Na Jesus u ok’tsix k’al tin kwenta an jildxtaldb
(Mt.19:9; Mr.10:11-12; Lk. 16:18)

31"Usnéktsik jeye an weje' pakéltsik enché': “Xita'
ka jilaxin k’al nin tomtal, yejat kin pidha' nin
tomtal jun i iw xon tin ulal xant’ok’i tin kwenta
ti ne'ech ka jilaxin.” 32 Por Nand' tu utsaltsik ke
max jun i inik kin jila' nin tomtal ani yab abal u
junkunal K’al k’e'et, in t’ajalich tdm ka wenk’on ti
junkux inik uxum; ani xu tomkinal k’al junijiladh
mimlab, u walbinalich jeye k’al i uxumbe'talab.

Na Jesus u ok’tsix kK’al tin kwenta tam jun xita' in
lej tsubk’al jun xata'

33’A ach’dmaltsik jeye usnék enché' an weje'
pakéltsik: “Ko'ol ka t’aja' xowa' a lej tsubk’antsamal
an Ok’'6x1ab.” 34 Por Nand' tu utsaltsik ke yab yejat
ka éyna' ni jun xata' abal ka lej tsubk’a' xata'. Yab
ka éyna' an walk’i' abal ka lej tsubk’a' jun xata',
kom ja'ich jelti nin t'okat k'wajtal na Dios; 35 nibal
k’al an chabal, kom jelti max taja' in kubal nin
akan na Dios. Nibal ka lej tsubk’a' xata' k’al an
bitsow Jerusalén, kom ja'ich nin bitsowil an yejche'
Pulek tak’ix. 36 Yab jeye ka lej tsubk’a' xata' k’al
tatd'tabd', pos yab ne'ech ka ejto ka dhakni'bédha'
o ka t'unuybédha' ni jun a xi'il. 37 Tam yejat ka
tok’oy jun xata', tokot ka ulu “ani” max ani', o
“yaba” max yaba'. Pos max ka puntsiy jeché', an
lej at’axich ti t’ajal ka t’aja’' anchan'.

Na Jesus u ok'tsix k'al tin kwenta an
witsbdntsixtaldb
(Lk. 6:29-30)
38 A ach’dmaltsik jeye usnék enché' an weje'
pakéltsik: “Xan ti ki t’ajtsin anilk’i teye ti ka t’ajtsi.”

39 Por Nand' tu utsdltsik: Yab ka tomna'tsik an inik
Xi at’ax, tokot ka t’aja'tsik enché': max jun xita' ti

ki pik’iy ba jun a ch’a'ub, ka pidha'jeye ti ki pik’tsi
xijun pak’e'. 40Max jun xita' ti ki péjey abal in 1é' ti
ki K’'antsi ta xekeét, ka pidha' jeye kin juna' na wat.
41 Max ki t’ajtsin ti chdpldb ka juna' jun i kitdlab jun
kil6metro, ka juntsi chab kilémetro. 42 Max jun xita'
t1 ki kontsi jun xata', ka pidha' ani max ki kontsin
xata' matidh, ka pidhna'.

Na Jestus in ok’tsixndl ke yejat ki k’anidha'tsik xi
tuat’al
(Lk. 6:27-28, 32-36)
43°A ach’dmaltsik jeye usnék enché' an weje'
pakéltsik: “Ka k’anidha' xi kK'e'ettsik por ka pojka'

xi ti at’dl.” 44 Por Nand' tu utsdltsik: Ka K'anidha'
Xi ti ataltsik, ka labt'aja' xi ti odhbijyaltsik, ka

t'ajtsi xowa' alwa' xi ti at’altsik ani ka kontsintsi
xi ti at’dltsik ani ti at’ax t’ajtsaltsik. 4> Max ka
t'aja'tsik anchan', i chakamlabichtsik tam k’al na
Tata' Dios xi K'wajat walk’i'; pos Jajad' in tajbayal
k’al na K’itsa an iniktsik xi alwa' ani xi at’ax; ani
in uldhantsal an ti ab xi lujattsik ani xi yab lu-
jattsik. 46 Max tokot a k’anidhadl xi ti k’anidhaltsik,
¢Jant’éyne'ech ka ata' max anchan'at’ajaltsik? Asta
an bach’k’'ul jalbixtaldb in t’ajaltsik jeye anchan'.
47Max tokot a chapnédhdl na at kidhdbitsik, ¢jant’éy
exom a t'ajaltsik wat’ats? Pos asta xi yabtsik in
exlalnaDiosint’'ajdl anchan'. 48 Ka lujkutsik tabd',
anchan'xan ti na Tata' Dios xi k'wajat walk’i' lujat
Ja' t'ajat.

6

Na Jesus u ok’tsix k'al tin kwenta an tolmixtalab

1°Yab tokotk’i ka t’ajal xowa' lujat tin tamét an
atiklabtsik abalk’i ki chu'tat. Pos max ka t’aja'
anchan', na Tata' Dios xi k'wajat walk’i' yab ne'ech
ti ki pidha' ni jun i ch’ejwalixtaldb. 2Jaxtam, tam
ka pidhna' i tolmixtalab, yab ka tila', jelt xan
tin t'ajal an k’ambixtsik ban atd xon tu t’ajnal
an junkuntaldb ani ban bél. Jeché' tin t’ajaltsik
anchan!', ja'ich abal in 1é' ka t'ilan alwa' k’al an
atiklabtsik; por tsubax tu utsaltsik, ke k’al jachan'in
bach’'walichtsik nin ch’ejwalib. 3 Por tam tata' ka
pidhna'i tolmixtalab, yab ka t’iltsi nibal na ja'ub;
chinatk’i ti ka t’'aja' 4 ani na Tata' Dios, xin chu'tal
xowa' a t'ajal chinatk’i, ne'ech ti ki pidha' an ta
ch’ejwalib tin tamét an atiklabtsik.

Na Jestis u ok’tsix xan ti yejat ku Olan
(Lk. 11:2-4)
5’Tam ki 6lan, yab ka t’'aja'tsik jelt xan tin t’ajal
an k’ambixtsik, xin kulbetnal ti 61 kubat ban ata
xon tu t'ajnal an junkuntaldb ani ban bél abal ka
chu'tat k’al an atiklabtsik. Tsubax tu utsaltsik, ke
k’aljeché', in bach’'walich nin ch’ejwalib. 6 Por tam
tatd' ki Olan, ki ochkan ba na altgjil, ka mapuy an
wi'leb ani ka oOlantsi na Tata' Dios xi k'wajat yab
tejwa'. Max anchan' ka t’aja', na Tata' Xin chu'tal
xowa' a t’'ajal chinatk’i, ne'ech ti ki pidha' an ta
ch’ejwalib.
7Tam ki Olan, yab ka wits’k'okliy jayéchk’i
jayéchk’i xowa' a ulal, jelt xan tin t’ajal xi yabtsik
in exlal na Dios abal in chalpayaltsik ke anchan'
ne'ech ka axtsin k’al na Dios. 8 Yabtsik ka t’aja' xan
ti jaja'tsik in t’ajal, pos na Tata' Dios in cho'dbich

Xant’éy a yentsaltsik, maske yabél a kontsamal.

9Jaxtadm, enché' ki 6lantsik:

Tata', xi kK'wajat walk’i',

Tatd'it'okat t’ajat.

10 Ti ku tak’ich weye.

Kat'ajanteché'ban chabalxowa'Tata'alé',jeltxan
tu t'ajnal ta' walk'i'.

11Ti ku pidha' xo' an ti K’apnél xi yéntsal tsudhey
ka tsudhey:.

12Ti ku pakwlantsi an ti walab, jelt xan ti wawad'i
pakwlantsal xita' tu waltsal.

13'Yab ka walka' ku taktamiyat, tokot ti ku beletna'
abal yab ku ata k’al an lej at’ax.

Pos Tatd' ni tak’ix, Tata' na ko'ol an chaplab ani
Tatd' ka kd'oy an labidh t'okattalab malilil i
K’ij. Anchan'Kka t’ajan.

14 "Taxtdm, max tatd'tsik ka pakwlantsi xi ti
waltsdmal, na Tata' Dios xi k'wajat walk’i' ne'ech
jeye ti ki pakwlantsi an ta walastaldbiltsik. 15 Por
max yab ka pakwlantsitsik xi ti waltsdmal, na
Tata' Dios yab jeye ne'ech ti ki pakwlantsi an ta
walastalabiltsik.

Na Jests u ok’tsix k’al tin kwenta xan ti yejat ku
K’ilin
16 'Tam ki K’ilin, yab ka t’aja'tsik jelt xan tin
t'ajal an Kambixtsik. Jaja'tsik in k'wajbal t’e'pidh
nin wal abal ka chu'tat k’al an atiklabtsik ke
exom ti K’il. Tsubax tu utsaltsik ke k’al jeché' in
bach’'walichtsik nin ch’ejwalib. 17 Por tatd', tam ki
K’ilin, ka midhiy na wal ani ki ts’itsbaxin, 18 abal
yab ki chu'tat k’al an atiklabtsik ke exom ta Kil.
Tokot ki chu'tat k’al na Tata' Dios xi k'wajat yab

tejwa' aniJajd', xin chu'tal xowa' a t’ajal chinatk’,
ne'ech ti ki pidha' an ta ch’ejwalib tin tamét an
atiklabtsik.

Xowa'yejat ki t'aja' abal ki ko'oy xata' tu' walk'i'

(Lk. 12:33-34)

19°Yab ka junku xata' xi kajbidh in jalbil teché'

ti chabal. Pos xowa' ka junku teché' ti chabal u
takulinal, u k’achel ani u kwé'yab. 20 Mas alwa' ka
junku tu' walk’i' xowa' kajbidh in jalbil. Taja' yab
u takulinal, yab u K’achel, nibal u kwé'yab. 21 Pos
xon ti ka ko'oytsik xowa' xi kajbidh in jalbil, taja'
jeye ne'ech ka k'wajay na ejattal.

Niwal k'wajat jelti nin tajbaxtal ni t'u'ul
(Lk. 11:34-36)
22°’Na wal in junwal jelti nin tajbaxtal na t'u'al.
Jaxtdm, max na wal alwa', putal na t'u'ul ne'ech
ka k'wajay jelti max ban tajaxtalab. 23 Por max
na wal yab alwa!, ejtal na t'u'ul ne'ech ka k'wajay
jelti max ban jik'waxtalab. Ani max an tajaxtalab
xa ko'ol ka wenk’on ti jik'waxtalab, jt'unuy t’ajat
ne'ech ka xalk’an jachan' an jik'waxtalab!

Na Dios ani an tuminladhtaldb
(Lk. 16:13)
24°Yab xita' ne'ech kin ejto kin t'jontsi chab in
ajatik, pos ne'ech kin k’anidha' xi jun ani ne'ech
kin pojka' xi jun, o ne'ech kin t’¢jontsi alwa' Xi juin
ani xi jun yaba'. Yab ne'ech ka ejto ka t’0jontsi na
Dios ani an tuminladhtalab.

Na Dios in belkom nin chakamiltsik
(Lk. 12:22-31)
25 °Tu utsaltsik: Yab ki k’'wajay ta chalpax k’al
tin kwenta xant’éy ne'ech ka kKapu o xant’éy

ne'ech ka uch’a', nibal ki k'wajay ta chalpax k’al
tin kwenta na Kudhkumil. ¢Awxe' yab mas in
jalbil na ejattal ke an Kapnél ani na tu'ul, mas
ke na k'udhk'umil? 26 Ka tela' an ch’ichintsik
xi xe'ech ti jumumul; yabtsik u 6m, yabtsik in
junkuwal i k’apnél, nibal in ta'pdltsik 1 K’apnél
ba wilte'; por bélk’'i u Kapundhabtsik k’al na Dios
xi k'wajat walk'i'. ¢Awxe' yab mads a jalbiltsik ké
an ch’ichintsik? 27 ;Ani jita' xi tatd'tsik, max ka
k'wajay t’ajat ti chalpax k’al jun xata' ne'ech kin
ejto kin nakedha' tinba' ela' ch’ejel metro mas?

28 ;Jant’0k’i ta K'wajiltsik ta chalpax Kk’al tin
kwenta na k'udhk'umil? Ka tela'tsik xan tu
pakel an wich xi wa'ach ban alelab, yab u
t'ojnaltsik nibal u dhutse'lix. 29 Por tu utsaltsik
ke nibal an pulek tak’ix Salomon, k’al ejtal nin
tuminladhtal, yab k'udhk'umlinék labidh jelti an
wichtsik. 30 Max na Dios in labidhmédhdl anchan'
an ch’ojoltsik, xi xo' K'wajat ban alelab ani kalam
ne'ech ka tsikan, ¢awxe' yab mas ne'ech ti tolmiy
tata'tsik, atiklabtsik xi yab i lej belom? 31 Jaxtam,
yab ki k’'wajaytsik ta chalpax ani ka ulutsik enché":
“¢Jant’éy ne'ech ki k'apu? O ¢jant'éy ne'ech ki
uch’a'? O ¢jant’ok’al ne'ech ku K'udhk'umlin?”
32 Pos an atikldbtsik xi yab in exldl na Dios tokot
in ayaltsik ejtal jeché'; por na Tata' Dios xi k'wajat
tu' walk’i', in cho'ob ke a yéntsaltsik ejtal jeché'.
33Jaxtam, ka aliytsik ok’ox xan ti ki k'wajay tak’nél
k’al na Dios ani ka t’aja'tsik xowa' Jaja' in 1é' ani
ejtal jeché' xowa' a yéntsaltsik ne'ech ki pidhan.
34Pos yab ki k'wajaytsik ta chalpax k’al tin kwenta
xan ti ne'ech ka wat'na'tsik kalam, pos kalam
ne'ech jeye ka wa'chin xant'ok’al ti ki K'wajaytsik

ta chalpax. Tsudhey ka tsudhey u wa'chinal
xant'ok’al ti ki k'wajaytsik ta chalpax.

7

Yab ka teltsi xant’éy in t’ajal xi k’e'ettsik
(Lk. 6:37-38,41-42)

1 Yabtsik ka walbiy xi K'e'et abal yab teye ki
walbiyattsik k’al na Dios. 2 Pos anchan' xan ti
ka walbiytsik xi K’e'et, anchan' teye ti ne'ech ki
walbiyattsik k’al na Dios ani xowa' ka t’ajtsi xi
K’e'ettsik, jayéchk’i teye ne'ech ki t’ajtsintsik k’al na
Dios. 3¢Jant’0k’i ta teltsal an ti elits xin ko'ol na at
kidhab bin wal ani yab a chu'tal an yejche' elits xa
ko'ol ba na wal? 4¢Janti ne'ech ka ejto ka utsa' na
at kidhab: “ti kin walka' tu jixtsi an ti elits xa ko'ol
ba na wal”, max tata' mas pulek an elits a ko'ol ba
na wal? 5 jK’ambix!, ka jixa' ok’ox an yejche' elits
xa ko'ol ba na wal ani anchan' ne'ech tam ka ejto
ka chu'u alwa' abal ka jixtsi an ti elits xin ko'ol na
at kidhab bin wal.

6’Yab ka pidha' xowa' t'okat an at’ax iniktsik xin
junwal jelti an pik’o', abal yab telab, ta' ka witsiy
ani ti ki t'ajtsi xowa' yab alwa' jelti tam u K'at'ux
an pik’o'. Aniyab ka pidha' xowa' kajbidh in jalbil
an at’ax iniktsik xin junwal jelti an olom, abal yab
td' kin k’ach’ik'na’'.

Ka konoy, ka aliy ani ka t’eney an wi'leb
(Lk. 11:9-13; 6:31)
7 ’Ka konoytsik xowa' a yéntsal ani ne'ech ki
pidhan k’al na Dios; ka aliytsik ani ne'ech ka ela';
ka t'eneytsik an wi'leb ani ne'ech ki japtsin. & Pos



MATEO 7:9 xxiii MATEO 7:18

xita' in konyal xowa' in yéntsal, in bach’'wal; xita'
in ayal, in elal ani xin t'enyal an wi'leb, u japtsinal.

9’¢Awxe' wa'ach jun xita' xi tatd'tsik a kidhtal,
ke max ka kontsin ti pan k’al in chakamil ne'ech
kin pidha' jun i t'ujub? 100 ;max ka kontsin jun i
to'ol, kin pidha' jun i chan? 11 Pos max tata'tsik, xi
yabtsik i alwa' inik, a wit’al ka pidha' xowa' alwa'
na chakamiltsik, na Tata' Dios xi k'wajat walk’l',
mas Ja' ne'ech kin pidha' xowa' alwa' xita' kK’al ti
ka kontsin.

12 Jaxtam, ejtal xowa' a 1é' ka chu'u ki t’ajtsin
k’al an atiklabtsik, ja'ich teye ka t’ajtsi jaja'tsik, pos
jeché' ja'ich xowa' in ulal ka t’ajan nin tak’ixtal
na Dios xin jildm dhutsadh na Moisés ani xowa' in
dhutsdmal jeye an t'iltsixtsik.

An wi'leb xi xuyat
(Lk. 13:24)
13°Ki ochichtsik ban wi'leb xi xuyat. An wi'leb
ani an bél xu junax ban k’ibeltalab, ch’ikwat ani
wejat ani yan u ocheltsik taja'; 14 por an wi'leb ani
an bél xu junax ban xe'chintalab xi yab in ko'ol in
ok’ontal, xuyat ja' ani wé' t'ajat xin elaltsik.

An te' K'al in walilk’i tu exldab
(Lk. 6:43-44)
15°Ka kd'oytsik t’ajat i kwenta k’al an kK'ambix
tiltsixtsik. Jaja'tsik u ulel xon ta K'wajattsik jelti
max i alwa' iniktsik. Por alk’idh tin itsich i at'ax

iniktsik. 16 Tatd'tsik ne'ech ka exla' k’al xowa'k’i
in t'ajaltsik; pos yab u pitnal i uba ba k'idh, nibal

u pitnal i igo ba badhuts. 17 Anchan' jeye, ejtal an
te'tsikxialwa', alwa'inwalilin kd'yal ani an te'tsik
xiyab alwa',yab alwa'inwalilin kd'yal. 18 An te'xi

alwa', yab ne'ech kin ejto kin kd'oy in walil xi yab
alwa' ani an te' xi yab alwa', yab jeye ne'ech kin
ko'oy in walil xi alwa'. 19 Ejtal an te'tsik xi yab in
ko'yal in walil alwa', u kwajlab ani u tsiknal ban
K’amal. 20 Jaxtam, tatd'tsik ne'ech ka exla' an te'
k’al nin walilk’i.

Yab ejtalk’ine'ech kin ejto ka k'wajay tak’nél k’al
na Dios

(Lk. 13:25-27)

21°Yab ejtalk’i xi tin utsaltsik, “Ajatik, Ajatik”,

ne'ech kin ejto ka kK'wajay tak'nél k’al na Dios,
tokot xin t’ajaltsik xowa' in 1é' nu Tata' xi k'wajat
walk’i'. 22 Tam kin bajaw xowk’i ne'ech an
lGjundhaxtaldb, yan ne'ech ti kin utsa'tsik enché':
“Ajatik, Ajatik, wawa' 1 t'ildmal K'al ta bij nin
kawintal na Dios, k’al tin awiltal na bij i kaldhdmal i
at’ax ejattalabtsik aniit’ajamal yanilabidh laband-
haxtaldb.” 23 Por ne'ech ku utsa'tsik tdm enché':
“Yab jayk'i tu exlamaltsik; ki wixK’intsik teché' k’al
Nana', atiklabtsik xa t’ajal xowa' yab alwa'.”

An ata xi kubadh ban t'ujub ani xi kubadh ban
kidhib
(Lk. 6:47-49; Mr. 1:22)

24 ’Jaxtam, xita' tin axtsal ani in t’ajal xowa' u
ulal, in junwal jelti juniinik xi chalpadh xin kuba'
nin kK’imd' ba t'ujub. 25 Ulich an 4b, wa'un an ik’,
owtsikmé an walja' ani bawtsin tin akan jachan'
an ata, por kom ba t'ujub ti kubat, yab kwajlan.
26 Por xita' tin axtsal ani yab in t’ajal xowa' u ulal,
in junwal jelti jun i inik xi yab chalpadh xin kuba'
nin K'ima' ba kidhib. 27 Ulich an 4b, wa'un an ik,
owtsikmé an walja' ani bawtsin tin akan jachan'

an ata ani kom ba kidhib ti kubat, julpa an ata ani
pakudh ejtal ti jilk’on.

28 Tam ti ok’on ti kdw na Jesus, an atiklabtsik
laban t’ajat xin ach’a'tsik xan tu ok’tsix na Jesus.
29Pos na Jesus u ok’tsix k’al yantam i awiltalab ani
yab jelti an ok’tsixtsik xin wildl nin tak’ixtal na
Dios xin jildm dhutsadh na Moisés.

8

Na Jesus in jeldha' jun i inik xu ya'ul k’'al an
kK'wajat at’ax t’it’
(Mr. 1:40-45; Lk. 5:12-16)

1 Tam ti na Jesus pa'ay ban ch’én, k'al yan i
atiklabtsik ti wéwnd. 2 Utuknd tdm k’al jun i inik xu
ya'ul K’al an k'wajat at’ax t’it’, tudhlan tin tamét na
Jesus aniin utsa' enché':

—Ajatik, max a 1é', ne'ech ka ejto ti kin jeldha'
k’al jeché' an yaw'lach xu ko'ol.

3Takan tdm k’al na Jesus ani utsan enché"

—U 1é' ani xo'1ijeléch.

Tokot tin ulu jeché', tamk’i ti wék’on an k'wajat
at’ax t'it’. 4 Ani utsan enché' k’al na Jesus:

—Yab xita' ka t’iltsi xowa' tu t’ajtsi, tokot ki
k’ale, ki utey tin tamét an pdle' ani ka k'wajba' an
pikbantsixtalab xan tin uliumal na Moisés abal ejtal
kin cho'Obna' ke i jeléch k’al an yaw'lach xa ko'ol.

Na Jests in jeldhantsi tin t’ojnalil jun i ok’lek
soldado romano
(Lk. 7:1-10)
> Tam ti na Jesus ochich ban bitsow xi Kaper-
naum, utukna k’al jun i ok’lek soldado romano ani
pakabédha. 6 Enché' ti utsan:

—Ajatik, nu t'ojnalil ta' kwachat tu k'imd', yab in
ejtowal ka yoyon ani u yajlom t’ajat.

7Utsan enché' k’al na Jesus:

—Ne'ech kin k’ale abal ku jeldha'.

8 Ték’oyat enché' k’al an ok’lek soldado:

—Ajatik, yab in tomnal ki ochich tu k'ima'; tokot
ka ulu abal ka jeley nu t'ojndlil ani ne'ech ka jeley.
9 Pos nand' in tak'nélk’i neye tin k'wajat k’al nu
ok’lékiltsik, por uko'ol neyeisoldadotsik xinana'u
tak’yal. Tam ku utsa'junisoldado ka k’ale, uk’alel,
tam ku utsa' k’e'et ka tsich, u tsi'il ani tam ku utsa'
nu t'ojnalil kin t’aja' jun xata', in t’ajal.

10Tam tina Jesus in ach’a' jeché',laban t’ajat ani
in utsa'tsik enché' xi k’al ti wewkomte:

—Tsubax tu utsaltsik, ke putal ban chabal xi
Israel yab u eldmal ni jun xita' xu belom jelt xan
tu belom jeché' an inik. 11 Nand' tu utsaltsik abal
yan ne'ech ka tsichtsik xon tu kalel na K’itsa ani

xon tu ochel na k’itsa ani ne'ech ka buxkantsik k’al
na Abraham, na Isak ani na Jakob xon tu tak’ix
na Dios. 12 Wa'ach an israelitatsik xin chalpayal
abalne'ech ka k'wajay xon tu tak’ix na Dios abalk’i
u kidhtalabtsik k’al na Abraham, por ne'ech ka
kaldhatsik eléb ban jik'waxtalab. Taja' ne'ech ti
uk’'naltsik ani ti rech’ech’él nin kamab.
| 13Utsan tdm enché' an ok’lek soldadotsik k’al na
esus:

—XKi k’aléch ani ka t’ajan xan ta belal. Ani tamk’i

jachan'iora tijeley nin t'ojnalil.

Na Jestus in jeldhantsi tin mim na Pedro
(Mr. 1:29-31; Lk. 4:38-39)
14Na Jesus k’ale bin K'imd' na Pedro ani in chu'u
nin mim na Pedro kwachat bin waytal abal u

k’'ak’él. 15 Taktsin tdm tin k'ubak k’al na Jesus ani
weék’on an k’ak’lach; ch’akay tdm an mimlab ani tu-
jey ti t'djontsab na Jesus junax k’al nin exdbaliltsik.

Na Jesus in jeldha' yaniya'ultsik
(Mr. 1:32-34; Lk. 4:40-41)

16 Tam ti jik'wchinich, juintsin na Jesus yan i
atiklabtsik xi ochadh k’al i at’ax ejattalab ani k’al
nin kawintalk’i, in kaldha' ejtal an at’ax ejattalabtsik
aniinjeldha'jeye ejtal an ya'ultsik. 17Jeché' tdmun
abal ka t’'ajan xan tin ultmal an t’iltsix Isaias, tam
tin ulu enché': “Jajd' in kitna' ejtal an yaw'lach xi
ko'ol ani in juna' an yajtsiktalab xi ko'ol.”

Xin lé'tsik kin wéwna' na Jesus
(Lk. 9:57-62)

18 Tam ti na Jesus in chu'u abal kal yan i
atiklabtsik ti wilidh, in ulu ka wat’ba jun pak’e'ja'.
19 Utuknd tam na Jesus k’al jun i ok’tsix xin wilal
nin tak’ixtal na Dios xin jildm dhutsadh na Moisés
aniutsan enche'

—OKkK’tsix, u lé' tu wéwna' x0n'tikichk’i ki k’ale.

20 Tok’oyat enché' k’al na Jesus:

—Na wax in ko'ol nin k’ima' ani an ch’ichintsik
in ko'ol nin pak'w; por Nand', xin abadh abal
kin wenk’on neye tin inik, yab u ko'ol xon ti kin
koyoch.

21Utsan jeye enché' k’al jun ti éb nin exdbaliltsik:

—Ajatik, ne'ech ok’ox ku aytsi ka chemech nu
tata' ani tam u jolyamich, tdm ne'ech tu wéwna'.

22Ték’oyat enché' k’al na Jesus:

—Ti kin weéwna'ich, jila' ka jolyat an
chemeélomtsik k’al xi yabtsik u belom.

Na]Jesusin kubdha'tiwaw'nal an ik’ ani timulak’
anja'
(Mr. 4:35-41; Lk. 8:22-25)

23 Ochich tdm na Jesus ban tan ani wéwna k’al
nin exobaliltsik. 24 Jun jik’'towal ti tujey ti waw'nal
ichapik ik’ ban pujal ani mulak’in an ja' ke asta in
luy'chiyalich an tan. Por na Jesus k'wajat ti wayal.
25K’ale tdm ti bakyab k’al nin exdbaliltsik ani utsan
enché"

—iAjatik, ti ku lo'o! jExomich tu lupnal!

26 Tok’oyattsik enché' k’al na Jesus:

—¢Jant’0k’l ta jik’él, atiklabtsik xi wé' t'ajat ta
belom?

Ch’akay tam na Jesus, in k'wiya' an ik’ ani an pu-
jal ani tdmk’i ti jilk'on chamamadh. 27 An iniktsik
laban t’ajat ani in ulutsik enché':

—¢Jitam inik awil xi jeché', ke asta k’al an ik’ ani
an pujal tu exbantsab?

An iniktsik xi Gadara xi ochadh k’al i at’'ax ejat-
taldbtsik
(Mr. 5:1-20; Lk. 8:26-39)

28 Tam ti na Jesus ulich jun pak’e'ja', ban chabal
xXi Gadara, utuknd k’al chab i iniktsik xi kale ban
jolimtaldb. Chablam jeché' an iniktsik k’'wajat
ochadhtsik k’al i at’ax ejattalabtsik ani wat’atsich
t'ajat ti at’axtsik ke nibalich xita' in ejtowal ka
wat’ey ba jachan' an bél. 29 Ani in ulutsik kawidh
enché"

—¢Jant’éy a 1é' k’al wawa!, Jesus, xi Chakamlab
k’al na Dios? I tsi'nek abal ti ku yajlombédha’
maske yabél in bajumal xowkl ne'ech an
lGjundhaxtalab?

30 Taja' k'unat ta' ti xe'ech yan i olomtsik ti
K’apupul 31 ani an at’ax ejattalabtsik in pakabédha'
enché' na Jesus:

—Max ti ku kaldha', ti ku walka' ku ochich nud'

ban olomtsik. ] ]
32 Utsantsik tdm enché' k’al na Jesus:

—Ki k’aléchtsik.

Kale tdm an at’ax ejattalabtsik ban iniktsik ani
ochich ban olomtsik. Tamk’i jachan', ejtal an
olomtsik in pet’na' tinba' ba jun i ch’én, kwajlan
ban pujal ani taja’' ti lupuntsik.

33 An belkol olomtsik, jik’eytsik t’ajat ani ajlach.
Tam ti ulichtsik ban bitsow, in t'ila'tsik ejtal jeché'
ani xant’éy tdmun KkK’al an iniktsik xi ochadhtsik
k’al an at’ax ejattaldbtsik. 34 Tam ti an atiklabtsik
xu K'wajil ba jachan' an bitsow in ach’a' jeché',
k’'aletsik ejtal xon ti k'wajat na Jesus ani tam ti
chu'tat na Jesus, pakabédha abal yabich mas ka
xe'chin ba jachan' an chabal.

9

NaJesusinjeldha' juniya'ul xiyab in ejtowal ka
yoyon
(Mr. 2:1-12; Lk. 5:17-26)

1 Balin tdm na Jesus ban tan, wat’ey juni jun
pak’e' ja' ani ulich bin bitséwil. 2 Juntsin taja'
kwachatbajunichayte'juniinik xiyab in ejtowal
ka yoyon. Tam ti na Jesus in chu'u abal u belnal
k’al jaja'tsik, in utsa' enché' an ya'ul:

—Pay'lomlab, yab ka jila' tabd'; na walastalabil
pakwlantsidhich ti k'wajat.

3 Tam ti na Jesus in ulu jeché', taltsik an
ok’tsixtsik xin wilal nin tak’ixtal na Dios Xin jilam

dhutsadh na Moisés, in chalpaytsik enché': “Jeche!
in t’ajalich jelti max Jaja' u Dios.” 4 Kom na Jesus in
cho'ébxant’éy k'wajat in chalpayaltsik, in utsa'tsik
enché'

—¢Jant’0k’i tiyab t'ajat alwa'ichalab a ko'oltsik?
5Pos ¢jowa' mas yab t’ojlab ku ulu: “Na walastalabil
pakwlantsidhich ti K'wajat”, o ku ulu: “Ki
ch’akay ani ki beley”? 6 Pos alwa'ich, ne'ech
tu xalk’antsitsik ke Nand', xin abadh abal kin
wenk’on neye tin inik, u ko'ol i awiltalab teché' ti
chabal abal ku pakwlantsi xi walbidhtsik.

In utsa' tdm enché' an inik xi yab in ejtowal ka
yoyon:

—XKich’akay, ka dhaya' na chayté'il ani ki k’aléch
tak’ima'.

7Ch’akay tdm an inik xi yab in ejtowal ka yoyon
ani k’aléch tdm tin kK’'ima'. 8 Tam ti an atiklabtsik
in chu'u jeché', labantsik ani in pubédhantsi tin bij
na Dios abal in pidhamal jeché' an ti awiltalab an
iniktsik.

Na Jesus in kaniy na Mateo abal ka k’ale ti exobal
kal Jaja’
(Mr.2:13-17; Lk. 5:27-32)

9Tam ti na Jesus kale taja', in chu'ujuniinik xin
bij ta Mateo buxul xon tin bach’'wal an jalbixtalab
abal an chabdl xi Roma ani in utsa' enché':

—Wana ta exdbal k’al Nana'.

Ch’akay tdm na Mateo ani in wéwna' na Jesus.

10 Jun i k’ij, tam ti na Jesus k'wajat ti K’apul tin
K'imd' na Mateo, ulich yan i bach’k’'ul jalbixtalab
ani i walablomtsik. Jeché' an iniktsik buxkan jeye
ti kK’apultsik ban mesa xon ti kK'wajat ti K’apul na
Jesus k’al nin exdbaliltsik. 11 Tam ti an fariseotsik

in chu'u jeché', in utsa' enché' nin exdbaliltsik na
Jesus:

—¢Jant’0k’ituk’apul na OK’tsixal k’al an bach’k’ul
jalbixtalab ani k’al an walablomtsik?

12 Tam ti na Jesus in ach’a' jeché', in utsa'tsik
enché".

—Xi K'wajattsik alwa' ani yab u ya'ul, yab in
yéntsal 1 ildlix, por xu ya'ul, in yéntsal. 13 Ki
K’'aléchtsik ani ka exbaytsik xant’éy in 1é' kin ulu
jeché'an T'okat Dhuslab: “Nana'ulé'kakd'oytsiki
yajnantsixtalab ani yabich u1é'ka pikba'i chemd-
hats ko'néltsik.” Pos Nand' yab in tsi'nek ku aliy
xi xe'echtsik lujat, in tsi'nek ku aliy xi walbidhtsik
abal kin jila'ichtsik ti walablom.

Konyat na Jesus k’al tin kwenta an K’ilixnich
(Mr. 2:18-22; Lk. 5:33-39)

14 Utuknd tdm na Jesus kK’al nin exodbaliltsik na
Juan xu Pujax ani konyat enché':

—¢Jant’0k’i ti wawa' ani an fariseotsik jeye u K’il
t'ajat ani na exodbaliltsik yab u K’il?

15 Tk’ oyattsik enché' k’al na Jesus:

—c:Awxe' yejat ka K'wajaytsik t’e'pidh xi kanid-
htsik ba jun i tomkixtaldb, tam an tomkinél inik
k'wajat k’al jaja'tsik? jYaba'l Por ne'ech kin bajaw
an K’ij tam ka wixK’intsattsik an ti tomkinél inik
ani ne'chich jeye tam ti K'iltsik.

16 'Yab xita' in pats’k’'uyal jun i kK'ej xeketlab
k’al jun peje' i it K'udhk'um; pos an it k'udhk'um,
u muchel ani in mich’al méas an k'ej k'udhk'um.
17 Nibal u balyab an it yajtsik uxnél ba K'ej 6t’
balixtalab; pos max ka t’ajan anchan', an ot’ bal-
ixtaldb u mich’k’anal ani an yajtsik uxnél ne'ech

ka wak’lan. Jaxtam ti yejat ka balyat an it yajtsik
uxnél ban it 6t’ balixtalab abal chablam yab ka
Kk’ibchon.

Nintsidhdnil na Jairo ani an mimlab xin taktsi tin
k’'udhk’umil na Jestis
(Mr. 5:21-43; Lk. 8:40-56)

18 Lejat k'wajat ti usnaltsik k’al na Jesus ejtal
jeché'; ulich jun in ok’1€ékil an judiotsik, tudhlan tin
tamét na Jesus ani in ulu enché"

—Nu tsidhénil talél ti chemech, por max Tatd' ki
tsich ani ka taka', ne'ech ka ejech.

19 Ch’akay na Jesus ani k’ale k’al jachan' an inik
junax kK’al nin exdbaliltsik. 20 Tam ti na Jesus ne'ech
ti bél, utukna KkKal jun i mimlab xin ne'dhalich
lajuchdb i tamub ti ya'ul k’al i lakiimtalab, utey tin
kux na Jesus ani in taktsi tin wal nin k'udhk’imil.
21In t’aja' anchan' abal in chalpayal enché': “Max
u ejtowalak ku taktsi tin kK'udhkumil, ne'ech kin
jeley.” 22 Por na Jesus chaw'k’in, in chu'u an
mimladb ani in utsa' enché':

—Mimlab, yab ka jila' tabd'; i jeley abal i
belmach.

Ani tadmk’i jachan!, jilk’on jelnek an mimlab.

23 Tam ti na Jesus ulich bin k'ima' an ok’lek
inik ani in chu'u t'ojojodhich an t’éneltsik abal an
jélmdach ani an atiklabtsik chapik u uk’'naltsik, 24in
utsa'tsik enché"

—XKi kaletsik eléb, an tsidhan yab chemnek, u
wayalk’i ti k'wajat. Tam ti ach’an in ulu jeché',
labidhna k’al an atiklabtsik, 25 por in utsa' ka kalet-
sik eléb. Ochich tdm na Jesus, in téyna' an tsidhan
bin k’'ubak ani ch’akay an tsidhan. 26 Jeché' xowa'

in t’aja' na Jesus, cho'obna putalki ba jachan' an
chabal.

Na Jesus in jeldha' chabijok’oltsik

27 Tam ti na Jesus kale taja', wéwna Kk’al chab i
jok’oltsik, xi dhdjaxintsik chapik enché':

—iTatd' xi kuxlab k’al na Dabid, ti ku yajnantsi
weye!

28 Tam ti na Jesus ochich ban atd, utukna k’al an
jok’oltsik ani Jaja' in konoy enché'

—¢ A belaltsikxe' ke ne'ech ku ejto ku t’aja’' xowa'
tin kontsaltsik?

Jaja'tsik tok’on enché":

—I beldl, Ajatik.

29 Taktsintsik tdm an tin wal k’al na Jesus ani
utsantsik enche'

—Pos ka t’ajan xan ta belaltsik.

30 Chu'xinichtsik tdm, por utsantsik t'ajat enché'
k’al na Jesus:

—Yab ka t'ila'tsik jeché'abal yab kin cho'dbna' ni
jun xita'.

31 Por tokot ti kaletsik taja', in t’ila' putdl ba
jachan'an chabal xant’éy t’ajtsintsik k’al na Jesus.

Na Jestis in kawindha' jun i mao'

32 Tam ti k’aléch an jok’oltsik, uldhantsat na
Jesus jun 1 maé' xi ochadh k’al i at’ax ejattalab.
33 Tam ti na Jesus in kaldha' an at’ax ejattalab, an
ma' kadwinich tdm. An atiklabtsik u labnal t’ajat ani
in ulaltsik enché"

—Yab jayK’iichu'umal teché'Israel jun xata'jelti
jeché'.

34 Por an fariseotsik in ulal enché'

—TJeché' an inik in kaldhal an at’ax ejattalabtsik
k’al tin awiltal in ok’l1ékil an at’ax ejattalabtsik.

Na Jesus in yajnantsal an atiklabtsik

35 Na Jesus xe'ech in lonyal putdl an bitsowtsik
ani an kwentsaltsik ani u ok’tsix ban atatsik xon
tu t'ajnal an junkuntalab xi wa'ach taja'. In t’ilal
an alwa' t'ilab k’al tin kwenta xan tu tak’ix na
Dios, in jeldhal ejtalk’i k’al xowa'kich i yaw'lach
ani k’al xowa'kichk’i jeye i yajtsiktaldb. 36 Tam tin
chu'u yan an atiklabtsik, in kd'ontsi ti yajnantsix-
talab abal in chu'tal ke walbadhtsik ti k'wajat ani
Kk’'wajat jelti borregotsik xi yab in ko'ol xita' k’al ti
ka beletnd. 37 In utsa' tdm enché' nin exobaliltsik:

—Tsubax tu utsaltsik, ke anchan' jelti tam
labenek t’ajat nin walil an t’ayablab, anchan' jeye
ti wa'ach t’ajat xita' ne'ech ti kin bela'. Por an-
chan'jelti tam wé' t'ajat an t'ojnaltsik wa'ach abal
kin junkuntsi tin walil an t'ayablab, anchan' jeye
weé' t'ajat wa'ach xita' kin t’iltsi an ti alwa' t'ilab
an atiklabtsik. 3% Anchan' jelt xan ti an dhabal
t'ayablab in abal i t'ojnaltsik abal kin junkuntsi
tin walil an t’'ayablab, anchan' ti ka kontsitsik na
Dios kin aba' xita' kin t’iltsi an ti alwa' t'ilab an
atiklabtsik.

10

Na Jestus in takuy xi lajuchab an abatwadletsik
(Mr.3:13-19; Lk. 6:12-16)

1 In kaniy tdm na Jesus xi lajuchdb nin
abatwalejiltsik ani in pidha' ti awiltalab abal kin
kaldha'i at’ax ejattalabtsik, abal kin jeldha' ejtalk’i
k’al xowa'kichk’i i yaw'lach ani k’al xowa'kichk’i
jeye iyajtsiktalab.

2Jeché'ja'ich nin bij xi lajuchédb an abatwdletsik:
na Simon, xi bijyat jeye ta Pedro ani nin kidhab
Andrés; na Jakobo ani nin kidhdb Juan, xu
chakdmlabtsik k’al na Sebedeo. 3 Na Felipe, na
Bartolomé, na Tomas ani na Mateo xin bach’'wal
an jalbixtalab abal an chabal xi Roma; na Jakobo
nin chakamil na Alfeo ani na Lebeo, xu bijyab jeye
Tadeo. 4 Na Simdn, xu tak’nal ban junkuntalab xu
bijyab kananista aninaJudasIskariote, xi tayil k’al
ti pidhnd na Jesus abal ka chemdha.

Na Jesus in aba' ti t’iltsix nin exobaliltsik
(Mr. 6:7-13; Lk. 9:1-6)

> Na Jesus in aba' jeché' lajuchdb, k’al jeché' an
punk’untsixtalab:

—Yab ki k’aletsik ban chabdl xon tu kK'wajil xi
yabtsik u judio, nibal ki ochich ban bitsowtsik xi
Samaria. 6 Ki k’aletsik ok’ox ban yejche' bitsow
Israel abal ka aliy xi yabtsik u belom. 7 Xon ti ki
wat’ey, ka t’ilaltsik abal exomich ti K'unel xowk’i

na Dios ne'ech kin tak’ich an atiklabtsik. 8 Ka
jeldha' an ya'ultsik, ka ejdha' an chemélomtsik,

ka jeldha'tsik xin ko'ol an k'wajat at’ax t’it’ ani
ka kaldha' an at’'ax ejattalabtsik. Kom anik’i ta
bachumaltsik jeché' an awiltalab, anik’i jeye ti ka
t'aja'tsik xowa'kich an alwa'talab.

9 Ki k’aletsik mapats, yab ka juna'tsik i tumin
10nibal i morradl. Yab ka juna'tsik yan a xekét nibal
yan a pajab, tokot xa k'wajbim, nibal ka juna'tsik
a kwayab; pos an t'ojnal in tomnal ka k'apundha
Xon tu t'djontsix.

11°Tam ki ulichtsik ba jun i bitsow o ba jun i
kwentsal, ka aliytsik jun xita' xi alwa' inik ani

taja' ki k'wajaytsik bin K'ima' asta kin bajaw
xowk’i ti ki kaletsik taja'. 12 Tam ki ochichtsik
bajachan'an K'imadh, ki chapnédhaxintsik enché':
“Ki k'wajaytsik K’ijidh.” 13 Max an atiklabtsik xu
k’'wajil ba jachan' an atd in tomnal kin bach’utsik
jeché' an chapnédhomtalab, ne'ech ka k'wajaytsik
K’ijidh, por max yab in tomnaltsik kin bach'u,
yab ne'ech ka k'wajaytsik k’ijjidh. 14 Max yab ki
bach’'wattsik nibal ki le'na ki axtsintsik, ki kaletsik
tdm ba jachan' an atd o ba jachan' an bitsow ani
ka tiniytsik an pojodh xi palenek ba na akan.
15 Tsubax tu utsdltsik ke tam kin bajaw xowK’i
ne'ech an ljundhaxtalab, mds ja' pulek an yajtsik-
taldb ne'ech kin bach’u jachan' an bitsow ké an
yajtsiktalab xi ne'ech kin bach’u an atiklabtsik xi
k’'wajinek ban chabal xi Sodoma ani Gomorra.

Ne'ech ki at’antsik

16 ’ika ach’a'tsik! Tu abal ka t’ila'tsik an alwa'
tilab xon ti wa'ach i atiklabtsik xi at’ax. Jelti
max exom u abal i borregotsik xon ti wa'ach i
padhumtsik. Ka kd'oytsik t’ajat i kwenta jelt xan
tin t’ajal an chan por ka cha'ka'tsik t’'ajat taba' jelt
xan tin t’ajal an kuku'tsik. 17 Ka kd'oytsik t’ajat
1 kwenta, pos ne'ech ki pidhnatsik ban awiltalab
k’al an atiklabtsik xi at’ax anine'ech kilekbayattsik
ban atd xon tu t’'ajnal an junkuntaldb. 18 Ani asta
ne'ech ki jundtsik tin tamét i pakdha' awiltalab ani
tin tamét i pakdha' tak’ix k’al Nanda'k’i tu kwenta.
Anchan' ne'ech tdm ka ejtotsik ti kin t’ila' tin
tamét an awiltalabtsik ani tin tamét xi yabtsik u
judio. 19 Por tam ki pidhndtsik ban awiltalab, yab
ki kK'wajaytsik ta chalpax k’al tin kwenta xant’éy

ne'ech ka ulutsik o xan ti ne'ech ki tok’ontsik; pos
tam kin bajuch xowk’i ne'ech ta lujundhdbtsik k’al
an awiltalab, na Dios ne'ech ti ki dltsi xan ti yejat ki
tok’ontsik. 20 Pos yab tatd'tsik ne'ech ta kaw, ne'ech
ti kdw nin T'okat Ejattal na Tata' Dios.

21’An iniktsik ne'ech kin pidhna' nin kidhéb
abal ka chemdhd ani an tata'labtsik ne'ech kin
pidhna' nin chakamil abal ka chemdha. An

chakamlabtsik ne'ech kin tomna' nin tata' ani nin
nana' ani ne'ech kin t’aja' abal ka chemdhatsik.

22 Ne'ech ki at’antsik k’al ejtal an atiklabtsik xi
yab u belom k’al Nand'k’i tu kwenta; por xita' kin
kuxuy ejtal jeché', ne'ech ka lo'wat. 23 Tam ki
at’antsik ba jun i bitsow, ki k’aletsik pil; pos tsubax
tu utsaltsik ke Nand', xin abadh abal kin wenk’on
neye tin inik, ne'ech kin tsich juni tam tata'tsik
yabél a lonyamal ejtal in bitsowil an israelitatsik.

24°Ni jun i exdbal mds u awil ke nin ok’tsixal ani
ni jun i t'djontsix mas uluts ke nin ajatik. 25> Abal an
exobal, lejatich jeye max in bajuch jelti nin ok’tsixal
ani an t'gjontsix jelti nin ajatik. Max Nana', xin
k’'wajat jelti max tin tata'tsik, in bijyab tin lej at’ax,
¢jan tine'ech ki bijyat tata'tsik xi k’'wajat jelti max
tu chakamiltsik?

Xita'yejat ki jik'na'
(Lk. 12:2-9)

26’Taxtam, yab yejat ka jik'na' an atiklabtsik. Pos
yab wa'ach nijun xata' xi yab ne'ech ka chu'tat, ni-
bal wa'ach xata' chinat xi yab ne'ech ka cho'6bna
tayil. 27 Xowa' tu utsdltsik xon ti yab tejwa’, ka
ulutsik xon ti tejwa' ani xowa' tu utsaltsik chinat,
ka ulutsik xon ti yan kin ach’a'tsik. 28 Yab ka
jik'na' an chemdhaxtsik, pos tokot in ejtowal ti ki

chemdhantsi an ta t'u'ul ani yab in ejtowal ti ki
chemdhantsi an ta ejattal. Ka jik'na'tsik na Dios
xin ejtowal ti ki chemdhantsi an ta ejattal ani ti ki
petnantsi an ta t'u'ul ban K’ibeltalab.

29’ Yabxe' u nujwab chab i ch’ichintsik k’al wé'
1 tumin? Por ni jun xi jachan' an ch’ichintsik yab
ne'ech ka kwajlan max na Tata' Dios yab anchan'
tin1é'. 30Pos asta na xi'il xa ko'oltsik ba na 6k’ ajidh
ti K'wajat. 31 Pos yabtsik pé ka jik'na' ni jun xita',
tata'tsik mas yan a jalbil ké yantam i ch’ichintsik.

Xita' yab in tidhenal kin t'ila' na Jesukristo tin
tamét an atiklabtsik
(Lk. 12:8-9)
32’Xita' yab kin tidhena' ti kin t’ila' tin tamét
an atiklabtsik, Nand' yab neye ne'ech ku tidhena'
ku tila' tin tamét nu Tata' xi k'wajat walk’i".
33 Por xita' kin tidhena' ti kin t’ila' tin tamét an
atiklabtsik, ne'ech neye ku tidhena' ku t’ila' tin
tamét nu Tata' xi K'wajat walk’i'.
U wa'chinal i k’é'dxtalab k'al tin kwentak'i na
Jesus
(Lk. 12:51-53, 14:26-27)
34’Yab ka chalpaytsik ke Nand' in tsi'nek teché'
ti kK’ay'la abal ku tsi'dha' i K’ijidhtalab; pos yab
anchan!, in tsimek abal ku tsi'dha' i péjéxtaldb.
35In tsinek abal ku péjéxlindha' an kwitdl k’al nin
tata', an tsidhan k’al nin nana' ani an al'ibe k’al nin
mim. 36 Ani anchan', xi K'wajattsik ba jun i ata,
jaja'k’itsik ne'ech ti péjéx.
37°Xita' in K’'anidhdl mas nin tdta' o nin nana' ke
Nanad', yab ne'ech kin ejto ka k'wajay k’al Nana';
xita' in K’anidhdl mas nin chakamiltsik ke Nana',
yabjeyene'ech kin ejto ka k'wajay k’al Nana' 38 ani



MATEO 10:39 XXXIX MATEO 11:4

xita' ti kin wéwna' por in ch’ejnal ka chemdh4,
yab ne'ech kin ejto ka k'wajay k’al Nand'. 39 Xita'
in 1é' kin lo'o nin xe'chintal, ne'ech kin k’ibdha';
por xita' kin K'ibdha' nin xe'chintal k’al Nana' tu
kwenta, ne'ech kin lo'o.

Xowa'ne'ech ki dta'
(Mr. 9:41)
40°Xjta' ti ki bach’utsik, Nand' tin bach’'wal ani

xita' ti kin bach’'u Nand', in bach'walich xi tin
abdmal. 41 Xita' kin bach’u jun i t’iltsix abal in
cho'éb ke k’al a Dios ti abnék, ne'ech kin bachu
i ch’ejwalixtalab jelti xi ne'ech kin bachu jun
1 tiltsix; xita' kin bach'u jun i lujat inik abal
in cho'éb ke i lujat inik, ne'ech kin bach'u i
ch’ejwalixtalab jelti xi ne'ech kin bach’u junilujat
inik. 42 Ani xita' kin pidha'jun tu' ti chamay ja' jun
ti éb xijecheé'tsik abal in cho'6b ke Nana' u exobalil,
ne'ech jeye kin bach’u nin ch’ejwalib.

11

Xi abnéktsik k’al na Juan xu Pujax
(Lk. 7:18-35)

I Tam ti na Jestus ok’on kin tak’iy xi lajuchab
nin exobaliltsik, k’ale ban kwentsaltsik xi k’'wajat
ba jachan' an chabdl abal kin ok’tsitsik ani kin
t'iltsitsik an ti alwa' t'ilab.

2Tam ti na Juan xi balidh ban wik’axte'in ach’a’
xowa'in t’'ajal na Kristo, in aba' in exdbaliltsik abal
ka k’ale kin chu'u na Jesus 3 ani kin konoy enché":

—Tatd'ichxe' kwa' xi bijidh ne'ech ka tsich o
yejat ki aytsi k’e'et?

4Tok oyattsik enché' k’al na Jesus:

—XKik’aletsik anika dltsi na Juan xowa' exomtsik
a chu'tal ani a ach’al. 5Ka dltsi abal an jok’oltsik
u chu'xinal, an k'wech’e'tsik u jelél, xin ko'oltsik
an k’'wajat at’ax t’it’ u jelél, xi yabtsik u och’ox u
och’xinal, an chemélomtsik u ejdhab ti it ani an
ch’ojontdltsik u t'iltsinal an ti alwa' t'ilab. 6 K’ijidh
t'ajat abal xita' ti kin bela' ani yab Kkin jila' ti kin
bela'.

7Tam ti nin exobaliltsik na Juan k’aléch, na Jesus
tujey kin t’iltsi an atiklabtsik k’al tin kwenta na
Juan, enché' tin utsa'tsik:

—c¢Jant’éy 1 K’'aletsik ka chu'u ban chabal xon ti
yab k’'wajtsidh? ¢Jun i pakab xi k’'wajat ti waw'yab
k'aliik? 8 Max yaba', ¢jant’éy i k’aletsik ka chu'u?
¢Jun 1 inik xi xeketlidh k’al i alwa' K'udhk'um?
Tatd'tsik a cho'db ke xu xeketlinaltsik k’al i alwa'
K'udhk'um u k'wajiltsik bin kK'ima' i pakdha' tak’ix.
9 Max yab anchan!, ¢jant’éy i K'aletsik ka chu'u?
¢Junitiltsix? Ja'ich, anija'ich jun xita' xi mas pulek
ké jun i t’iltsix. 10 Na Juan ja'ich xu t’ilnal enché'
k’al an T’okat Dhuslab:

Ne'ech ku okxiy nu abatwalejil

abal ti ki t'ojojontsi an ti bél.

11 Tsubax tu utsaltsik ke ejtal an atiklabtsik xi
k'wajinekich asta xo', yab jayk’i wa'chinék jun
xita' mds ultalab ké na Juan xu pujax; por tu
utsaltsik, xi mas cha'at in éy xon tu tak’ix na Dios,
mas ja' ultalab ké na Juan xu pujax.

12°Asta ti tsich na Juan xu pujax abal kin t’ila’
an alwa' t'ilab ani asta xo', wa'ach xin t’ajaltsik an
chaplab abal ka k'wajay tak’nél k’al na Dios ani
ja'ich jaja'tsik xi ne'ech ka k'wajay tak’'nél k’al na
Dios. 13Ejtal an t’iltsixtsik ani nin tak’ixtal na Dios

xin jilam dhutsadh na Moisés, in 6lnamal xowa' na
Dios ne'ech kin t’aja' asta ti tsich na Juan 14 ani
max tata'tsik alé'ka bela', na Juan ja'ich an t’iltsix
Elias xi bijidh ne'ech ka tsich. 15 Xin ko'oltsik in
och’oxtal alwa', kin exbay.

16 ’sjant’ok’al ne'ech ku ejto ku junbay an
atiklabtsik xi jeché' i k’ij? In junwal jelti an
chakamtsik xu buxkanal ti ubat’ ch’ejel bitsow
ani in dhdjayal nin at ubat’tsik enché': 17 “I jutsuy
an chul ani yab i bixmachtsik; i ajatna' i t'e'pidh
ajatlab ani yab i uK’intsik.” 18 Pos tsich na Juan,
xi yab u K’apul nibal u uch’al ani a ulutsik ke in
ko'ol i at’ax ejattalab. 19 Tayil in tsich Nand', xin
abadh abal kin wenk’on neye tin inik, xin K’apul
ani in uch’al ani a ulutsik abal in k'apma' ani
in uch’al t’ajat, ke u ja'ub i walablomtsik ani xin
bach’'waltsik i jalbixtalab. Por nin chalpadhtal na
Dios u xalk’anal k’al xowa' in t’ajal jun xita' xu
dhabalab k’al Jaja'.

An atiklabtsik xi yab u t'ajax ti K'ij
(Lk. 10:13-15)

20 Tujey tam kin k’'wiya' na Jesus an atiklabtsik
Xon tin t'ajamal mas yan an labidh labandhax-
talabtsik, abal an atiklabtsik xu kK’'wajil taja', yab in
jildmaltsik ti walablom. In ulu enché"

21 —ich’ojontdl a chu'bil, atiklabtsik xi k'wajil
Korasin! jCh’ojontal a chu'bil, atiklabtsik xi k’'wajil
Betsayda! Abal max an labidh labandhaxtalab
Xi t'4jnék ba tata'tsik, t’djnékak ban bitsowtsik
xi Tiro ani Sidon, an atiklabtsik xu k'wajil taja',
owenekichak tin jalk'uydmaltsik nin chalab, in
k’'wajbamalichaktsik nin kodhow Kudhkamil ani

buxkanékichaktsik ba K'wixix abal kin xalk’a' ke
in jildmalichtsik ti walablom. 22 Jaxtdm tu utsaltsik

ke tam kin bajaw xowk’i ne'ech an ldjundhaxtaldb,
mads pulek an yajtsiktalab ne'ech ka bach’utsik ké
an yajtsiktalab xi ne'ech kin bach’u an atiklabtsik
xi Tiro ani Sidon. 23 Ani tatd'tsik xi K'wajil
Kapernaum, ¢a chalpayalxe' ke ne'ech ki t'ek’ba
asta walk’i'"? jyaba'l Ne'ech ki pet’natsik asta
ban K’ibeltalab. Abal max an labidh labandhax-
talabtsik xi t’ajnék ba tata'tsik, t'ajnékak ban bitsow
Xi Sodoma, an atiklabtsik xi k'wajinek ba jachan'
an bitsow, bélak jeye ta' k'wajattsik. 24 Jaxtdm
tu utsaltsik ke tam kin bajaw xowk’i ne'ech an
IGjundhaxtalab, mds pulek an yajtsiktalab ne'ech
ka bach’utsik ké an atiklabtsik xi k’'wajinek ban
bitsow xi Sodoma.

Kiuteytsik k’al Nana' abal ki koyoch

(Lk. 10:21-22)
25Tam tijachan'ik’ij, naJesus in ulu enché"
—Tata', xa tak’yal an walk’i' ani an chabal, tu

k’ak’'nal abal a xalk’antsdmal xin cha'kaltsik tinba'
xowa' yab a xalk’antsamal xi chalpadhtsik ani u

wit’'omtsik. 26 Tata', anchan' ta t’aja', kom anchan'
talema'.

27°Nu Téata' tin pidhdmalich ejtal xowa' wa'ach.
Yab xita' k’al tu exlab an Chakamlab, tokot k’al an
Tata'lab ani yab xita' in exlal an Tata'lab, tokot u
exlab k’al an Chakamlab ani xita' an Chakamlab in
1é' kin pidha' kin exla'. 28 Ki uteytsik k’al Nana',
ejtal tata'tsik xi k'wajat 1 walbidh ani ne'ech tu
wixKk’intsi an ta walab; jelti jun xita' xu wék’ontsab
tin kital abal ka koydch. 29 Ki kK'wajaytsik teye jelt
xantiNana'in k'wajat. Ka t’'aja'tsik xowa'a chu'tal

u t’ajal ani ka cha'ka' tabd' jelt xan ti Nana' u
cha'kaltuba'. Max kat’aja'tsikanchan',ne'ech tam
ka k'wajach alwa' na ejattal. 30 Pos xowa' Nand' tu
utsaltsik ka t’aja', yab t'ojlab ani yab altsik.

12

An exobaltsik in pu'wal i trigo tin Kitsdjil an
koyoxnich
(Mr. 2:23-28; Lk. 6:1-5)

1 Tam ti jachan' i K’ij, na Jesus ne'ech ti belal
tin K’itsdjil an koyoxnich xon ti t'ayadh i trigo. Nin
exObaliltsik k’a'ay ani tujeytsik kin pu'u an trigo ani
kin K’'apu. 2 Tam ti an fariseotsik in chu'u jachan/,
in utsa'tsik enché' na Jesus:

—Na exdbaliltsik exom in t’ajal i t'ojlab xi yab
alwa' ka t’ajan tam in K’itsajil i koyOoxnich.

3 Por utsantsik enché' k’al na Jesus:

—¢Yabxe' a ajyamal xant’éy in t’aja' jun i K’ij na
Dabid tam tijajd' ani nin juniktsik k’a'ay? 4Ochich
ban pulek atad xon tu k’ak’'ndb na Dios ani in K'apu
an pan xi pikbantsidh na Dios. Jeché' an pan yab
in tomnal kin K’apu na Dabid nibal nin juniktsik,
tokot in tomnal kin k’apu an pale'tsik. > O ¢yab a
ajyamaltsik bin tak’ixtal na Dios xin jilam dhutsadh
na Moisés, ke an pale'tsik xi K'wajat ban pulek
ata xon tu K'ak’'ndb na Dios, yab u koyoltsik tam
in K’itsdjil an koyoOxnich ani yab walats xowa' in
t'ajaltsik? © Pos tu utsdltsik ke teché' k'wajat jun
xita' mas pulek ké an pulek ata xon tu k’ak’'nab
na Dios. 7 Tatd'tsik yab a exbaydmal xant’éy in 1é'
kin ulu jeché' an T’okat Dhuslab: “Yabich u 1é'ka
chemdha'tsik i ko'nél abal ti kin pikbantsi, u 1é



MATEO 12:8 xliv MATEO 12:16

ki K'anidhaxintsik.” Max a exbayalaktsik, yabich
ne'ech ka walbiytsik ni jun xita' xi yab in t'ajamal
ni jun xata' yab alwa'. 8 Pos Nand', xin abadh
abal kin wenk’on neye tin inik, u ko'ol i awiltalab
abal ku ulu xowa' alwa' ka t’ajan tin K’itsajil an
koyoOxnich.

An inik xi teytemadh nin k’'ubak
(Mr. 3:1-6; Lk. 6:6-11)

9Kale tdm na Jesus taja' ani k’ale ban atd xon tu
t'ajnal an junkuntalab. 10 Taja!, ta' ti K'wajat jun i
inik xin ko'ol jun in K’'ubak teytemadh ani kom u
le'nab ka eltsin jun xata' xant'ok’al ti ka walbiyat
na Jesus, konyat enché':

—cAlwa'xe' ka jeldhd jun i ya'ul tin Kitsdjil i
koyOxnich?

11 Ték oyattsik enché' k’al na Jesus:

—¢Jita' xi tatd'tsik a kidhtal, max in ko'ol jun i
borrego ani ka balk’in ba jun i cholax chabal tin
K’itsajil an koyoxnich, yab ne'ech ka k’ale kin jixa'?
12Pos mds yan in jalbil jun i inik ké jun i borrego.
Jaxtam, tu utsdltsik ke alwa' ka t'ajan xowa' alwa'
tin K’itsdjil an koydxnich.

13Utsan tdm enché' an inik k’al na Jesus:

—LKa lujku na k’'ubak.

Ani tam tin lujku nin K'ubak, jeley, jilk’'on alwa'
jelti na jun nin K'ubak. 14 Kale tdm an fariseotsik
ani tujey kin aliy xan ti kin uwa' abal kin ejto kin
chemdha' na Jesus.

Junitiltsixtalab k’al tin kwenta na Jesus

15 Tam ti na Jesus in cho'dbna' jeché', k’ale ani
k’al yan i atiklabtsik ti wéwna. Na Jesus in jeldhal
ejtalk’i an ya'ultsik, 16 ani in utsaltsik abal yab

kin tila'tsik xitam ja' jeye Jaja'. 17 Jeché' tdmun

anchan' abal ka t'ajan xan tin ulumal an t’iltsix

Isaias tam tin ulu enché'

18Jeché'ja'ich nu t'gjontsixil, xi Nana' u takwydmal,

xi Nana' u K'anidhal ani in kulbél t’ajat k’al Jaja'.

Ne'ech ku k'wajba' nu T'okat Ejattal ba Jaja'

anine'echkin t’iltsi ejtal an atiklabtsik ke ne'ech ku
IGjundha'tsik.

19Yab ne'ech ti péjéx, nibal ne'ech ti t'ilom kawidh,

nibal ne'ech ka axtsin tin kdwintal k’al ni jun xita'
ban béltsik.

20 Yab ne'ech kin peja' nibal ela' jun i ma'idh
pakab,

nibal ne'ech kin tepdha' an k’amal xi xowéy t’ajat
exom tilet'’k’'onal,

asta tam kin bajuch an k’ij xowk’i Jaja' ne'ech ti
tak’ix in lujtalk’i.

21 Ani ejtal an atiklabtsik ne'ech kin k'wajba' nin
aytsixtal ba Jaja'.

U usnal na Jesus ke in ko'ol in chdp an at’ax
ejattalab
(Mr. 3:19-30; Lk. 11:14-23;12:10)

22 JUntsin tdm na Jesus jun i jok’'ol inik ani m¢' xi
k'wajat teykomte K’al jun i at’ax ejattalab. Jeldha
k’al na Jesus ani an inik kdwin ani chu'xin. 23 Ejtal
an atiklabtsik laban ani in ulutsik encheé':

—¢Awxe' ja'ich jeché' nin kuxtal na Dabid?

24 Por tam ti an fariseotsik in ach’a' jeché', in
ulutsik enché"

—]Jeché' an inik in kaldhal an at’ax ejattalabtsik
k’al tin awiltalk’i an lej at’ax, nin ok’lékil an at’ax
ejattalabtsik.

25 Kom na Jesus in cho'ob xant’éy na k'wajat ti
chalpantsab, in utsa'tsik enché':

—Max jun i bitsow ka k’é'axin kwene' ti kwene'
ani ka péjéxin jaja'k’itsik, ne'ech ka ok’on. Ani
max jun i kwentsal o jun i k'imadh ka k’é'axin, yab
ne'ech ka k'wajay owat. 26 Anchan' jeye, max an
lej at’ax kin kaldhal tinba' xi k'wajat bin ejattal jun
1 inik, exomich tam in k’e'dl tinbd'; max kin t’aja’
anchan!, ;jan ti ne'ech kin ejto ka k'wajay owat ti

tak’ix? 27 Tatd'tsik a ulal ke Nand' u kéaldhdl an
at’ax ejattalabtsik k’al tin awiltal an lej at'ax; pos

max anchanak, ¢jita' k’al tu pidhnal ti awiltalab
Xi tatd'tsik ti wéwndal abal kin kdaldha' an at’ax
ejattalabtsik? Jaxtam, jaja'tsik ti xalk’antsal abal i
uk’pinéktsik ta kK'wajat. 28 Por Nand' u kdldhal an
at’ax ejattalabtsik k’al tin chap nin T'okat Ejattal na
Dios ani jeché', in 1é' kin ulu ke xan tu tak’ix na
Dios ulnekich xon ta k'wajattsik.

29°Pos, ¢jan ti ne'ech kin ejto jun xita' ka ochich
bin K'ima' jun i likat inik ani kin k’antsi xowa' in
ko'ol, max yab kin wik’a' ok’ox? Tokot ne'ech kin
ejto kin k’antsi xowa'in ko'ol, max kin wik’a' ok’ox.

30°Xita' yab junax k’al Nand!, tin at’al. Ani xita'
yab tin tolmiyal ku utu an atiklabtsik ba na Dios,
jachan', ja'ich xin t’ajal abal an atiklabtsik yab ka
utey ba na Dios.

31°Jaxtdm tu utsdltsik, ke an iniktsik ne'ech ka
pakwlantsat xowa'kichk’i i walastalab kin t’aja’
ani xowa'kichk’i i odhbijixtalab kin ulu; por max
kin odhbijiy an T’okat Ejattalab, yab ne'ech ka
pakwlantsat. 32Xita' tin odhbijiy Nand', xin abadh
abal kin wenk’on neye tin inik, ne'ech ka pak-
wlantsat; por xita' kin odhbijiy an T’okat Ejattalab,



MATEO 12:33 xlvii MATEO 12:40

yab jayk’i ne'ech ka pakwlantsat, ne'ech ka jilk’on
walbidh malilil i kKij.

Ante'K'al in walilk’i tu exldb

(Lk. 6:43-45)

33’Max an te' alwa', alwa' in walil in ké'yal ani

max an te' yab alwa', yab alwa' in walil in ko'yal.
Pos an te', k’al in walilk’i tu exldb. 34 Tatd'tsik a
junwaljeltian chan. ¢Jantine'ech ka ejto ka ulutsik
xowa' alwa', max tatd'tsik yab i alwa'? Pos na wi'
in ulal xowa' wa'ach ta ejattal. 35 An alwa' inik,
in ulal xowa' alwa', kom alwa' xowa' wa'ach tin
ejattal ani an at’ax inik, in ulal xowa' at’ax, kom
at’ax xowa' wa'ach tin ejattal. 36 Por tu utsaltsik,
ke tam kin bajaw xowk’i ne'ech an ldjundhaxtalab,
ejtaltsik ne'ech ka lujundhd k’al tin kwenta an ani'

t'ilab xin ulumaltsik. 37 Pos k’al xowa'k’i in ultimal
k’al ti ne'ech ka chu'tat max walbidh o yaba'.

An walablom atiklabtsik in konyal jun i labidh
exol
(Mr.8:12; Lk. 11:29-32)
38Utsan tdm enché' na Jesusk'al taltsik i fariseot-

sik ani k’al an ok’tsixtsik xin wildl nin tak’ixtal na
Dios xin jildm dhutsadh na Moisés:

—OK’tsix, i 1é' ki chu'u ka t’aja' jun i labidh
labandhaxtalab abal ti exol.

39Tk’ oyattsik enché' k’al na Jesus:

—An atiklabtsik xi at’'ax ani u walablom, in
konyal jun i labidh labandhaxtalab abal ti exol;
por yab ne'ech ka pidhan mas ti exodl, tokot xan
ti tdmun k’al an t'iltsix Jonds. 40 Pos anchan' xan
ti na Jonds kK'wajay 0x a K’itsa ani 0x i akal alk’idh
bin tsukul an yejche'to'ol, anchan'neye Nana', xin
abadh abal kin wenk’on neye tin inik, ne'ech kin

k'wajay 0x a K’itsa ani 0x i akal alk’idh ban chabal.
41 Tam kin bajaw xowk’i ne'ech an ldjundhaxtaldb,
an atiklabtsik xi k'wajinek Ninibe, ne'ech ka ejecht-
sik tiitanine'ech kin walbiy an atiklabtsik Xi jeché'
1 Kij. Pos an atiklabtsik xi k’'wajinek Ninibe, in
jila'tsik ti walablom tam ti t’'iltsin an tin kdwintal na
Dios k’al na Jonas. Ani xo' teché' k'wajat jun xita'
mads pulek ké na Jonds. 42 Tam kin bajaw xowkK’i
ne'ech an lujundhaxtalab, an pulek tak’ix mimlab
Xi alal, ne'ech ka ejech ti it ani ne'ech kin walbiy
an atiklabtsik xi jeché' i K’ij. Pos jeché' an mimlab
tsich 6w chabdl abal kin axtsi tin chalpadhtal na
Salomon. Ani xo' teché' k'wajat jun xita' mas pulek
ké na Salomon.

An at’ax ejattalab xu witsél xon ti kalnek
(Lk. 11:24-26)
43’Tam jun i at’ax ejattalab ka kale ba jun i inik,

uxe'chinal ban waynek chabaltsik in ayal xon ti ka
koydch; ani max yab kin ela', in chalpayal enché':
44“Ne'ech kin witsiy ban inik xon tin kalnek.” Tam
ka witsiy, in eldl jachan' an inik jelti jun i ata xi
yab k'wajtsidh, k'wetodh ani lejkikidh. 45> Ne'ech
tdm juni ka Kale ani ne'ech kin ik’i' buk i at’ax
ejattalabtsik xi mas at’ax ké jaja' ani ejtal ne'ech
ka ochichtsik ti k'wajil ba jachan' an inik. Jachan'
an inik ne'ech tdm ka jilk’'on mas K'ibenek ké tam
ti kwajatwi'ik. Anchan'jeye ne'ech ka tdmun k’al
jeché' an atiklabtsik xi at’ax.

Nin nana' ani nin kidhabtsik na Jesus
(Mr. 3:31-35; Lk. 8:19-21)
46 Bél k’'wajat ti kdw na Jesus k’al an atiklabtsik,
tam ti ulich nin néna' ani nin kidhdabtsik abal in

l1é'tsik ti t'ilolol k’al na Jesus. Kom eléb tijilk’ontsik,
47K’ale ti Oltsinal na Jesus k’al jun xita' ani utsan
enché"

—Na ndna' ani na kidhabtsik nu' kK'wajat eléb ani
in 1é'tsik ti t’ilolol k’al Tatd'.

48 Por Jajd' in tok’oy enché' xi k’dl ti K’'alnek ti
usnal:

—¢Jitam ja' nu nana' ani jitam ja' nu kidhabtsik?

49 In ts'utsbiy tdm nin exobaliltsik ani in ulu
enché':

—TJeché'tsikja'ich xi k'wajattsik jeltinundna' ani
nu kidhdabtsik. 50 Pos xita' in t’ajal xowa' in 1é' nu
Tata' xi kK'wajat walk’i', jachan', ja'ich nu kidhab,
nu ixdm ani nu néana'.

13

Anjunbaxtalab k’al tin kwenta an 6m inik
(Mr. 4:1-9; Lk. 8:4-8)

ITam ti jachan'iK’ij, na Jesus kale ban ata xon
tu t'ajnal an junkuntalab ani kK’ale ti buxkanal bin
wal an pujal. 2 Kom ydn i atiklabtsik junkun xon
ti K'wajat, ochich na Jesus ba jun i tan ani buxkan.
Ani ejtal an atiklabtsik jilk’'on bin waltsik anja'. 3In
ok’tsitsik tdm yan xata'k’alijunbaxtalabk’i. Enché'
tin utsa'tsik:

—]Jun i inik kale ti buk’ul iyaldb, 4 tam ti ne'ech
an ti buk’ul iyalab, taltsik an iyalab kwajlan ba
bél, ulich an ch’ichintsik ani in K'apu an iyalab.
5 Taltsik kwajlan ba t'ujublom, xon ti yab lej
wa'ach i lukuk ani jachan' an iyalabtsik jik’at ti
ixk’an abal an chabdl yab lej owtsik. 6 Por tam ti
yajbé an k’ak’al, tsikan ani kom yab ibidh, wayey.
7Taltsik kwajlan ba K’'idhlom, pakey an k’idhtsik ani

paxK’iyat an t'ayablab. 8 Por wé' an iyalab, kwajlan

ban chabal xi alwa' ani labey t’ajat; taltsik, k’al jun

tokot i itsixlek, in ké'oy bo' inik i itsixlek. Taltsik

ox inik i itsixlek ani taltsik jun inik laju i itsixlek.

9Max a ko'oltsik a och’oxtal alwa', jka exbaytsik!
Xant'ok’i tu ok’tsix na Jesus k’al i junbaxtaldbk’i
(Mr.4:10-12; Lk. 8:9-10)

10 Utuknd tam na Jesus k’al an exdbaltsik ani
konyat enché"

—¢Jant’0k’i ta tawnal an atiklabtsik k’al i junbax-
talabk’i?

11 Ték oyattsik enché':

—Tata'tsik, ti pidhal na Dios ka cho'6bna' xowa'
in ko'ol yab tejwa' k’al tin kwenta xan ti Jaja' tu
tak’ix; por jaja'tsik yab u pidhnal kin cho'dbna'.
12 Xijta' xin bachimalich an alwa' t’ilab, ne'ech
ka pidhan kin cho'ébna' mas; por xita' xi yab in
bachimal, ne'ech ka wixk’intsat xowa' in chal-
payal in ko'ol wé'. 13 Jaxtdm tu tawnéltsik k’al
1 junbaxtalabk’i; pos jaja'tsik in chu'tal, por u
jilk'onaltsik jelti max yab xata' in chu'imal; in
ach’altsik, por yabtsik xata' in exbayal, jelti max
yab xata' in ach’dltsik. 14 Anchan', u tdmnalich k’al
jaja'tsik jelt xan tin ultimal an t’iltsix Isaias enché':
Ne'ech ka ach’a'tsik, por yab ne'ech ka exbay;
ne'ech ka chu'utsik, por jelti max yab a chu'tal.

15 Abal nin itsich jeché' an atiklabtsik in
chapikmédhamal t’ajat,

wetsik t’ajat tin ach’altsik k’al nin och’oxtal.

Ani mut’utsik tin ko'ol nin wal;

abal yab ka chu'xintsik k’al nin wal,

ani yab ka och’xintsik k’al nin och’oxtal,

nibal kin exbaytsik k’al nin itsich,

ani nibal ka uteytsik k’al Nand' abal ku jeldha'.

16 'Por K’ijidh abal tatd'tsik, abal i chu'uxtsik
ani i och’oxtsik. 17 Tsubax tu utsdltsik, ke yan i
t’iltsix ani i alwa' iniktsik in lemdmal kin chu'u
xowa' tata'tsik a chu'tal, por yab in chu'imaltsik; in
le'namaltsik kin ach’a' xowa' tata'tsik a ach’al, por
yab in ach’dmal.

Na Jesus in wila' xant’éy in lé' kin ulu an junbax-
talab k’al tin kwenta an om inik
(Mr. 4:13-20; Lk. 8:11-15)
18°Pos ka ach’a'tsik xant’éy in 1é' kin ulu an jun-
baxtalab k’al tin kwenta an 6m inik. 19 Taltsik an

atiklabtsik in ach’dl an tsubaxtalab k’al tin kwenta
xan tu tak’ix na Dios, por kom yabtsik in exbayal,

u ulel an lej at’ax ani u wék’ontsab an ti tsubax-
taldb xin bach’umal tin itsich. Jeché' an atiklabtsik
in junwal jelti an iyalabtsik xi kwajlan ban bél.
20 Taltsik an atiklabtsik, tam kin ach’a' an tsub-
axtalab in bach’'wal k’al yantam i kulbétalab, por
tam ka taktamiyat o ka at’an k’al tin kwenta jeché'
an tsubaxtaldb, in jilaltsik jeché' an tsubaxtaldb.
21Jeché' an atiklabtsik in junwal jelti an iyalab xi
kwajlan ban t'ujublom, kom yab owtsik nin ibil tin
ko'ol, yab u owel. Pos tam kin ach’a'i yajtsiktalab
o ka at’an Kk’al tin kwenta abal in beldmal nin
kawintal na Dios, in jilaltsik kin bela'. 22 Taltsik
an atiklabtsik in ach’al an tsubaxtalab, por u chal-
paxtsik t'ajat k’al tin kwenta xowa' wa'ach ban
Kk’ay'l4, u k'ambiyabtsik k’al an tumin ani yabtsik
u walkanal kin t’aja’' k’al xowa' alwa'. Jeché' an
atiklabtsik in junwal jelti an iyalab xi kwajlan ban
K’idhlom, u paxk’iyab k’al an K'idh ani yab u walka-
nal ka walin. 23 Taltsik an atiklabtsik xin ach’al

an tsubaxtalab, in exbayal ani in t’ajaltsik t’ajat
xowa' alwa', in junwal jelti an iyalab xi kwajlan
ban alwa' chabdl anilabey t’ajat. Taltsik in junwal
jelti an itsixlek xin kd'oy bo' inik i itsixlek, taltsik
jelti xin ko'oy ox inik 1aju ani taltsik jelti xin ko'oy
jun inik 13ju.

An junbaxtalab k’al tin kwenta an trigo ani an
at’ax ch’'ojol

24 T'iltsintsik jeye k’al na Jesus jeché' an ti jun-
baxtalab:

—Xan tu tak’ix na Dios, in junwal jelti jun i
inik xin t'aya'i alwa' iyaldb bin ale; 25 por tam
ti ejtalich u wayaltsik, ulich jun xita' xi k’al tu
at'nal an dhabal ani t'aytsin ti at'ax ch’ojol xon
tin t'ayamal an trigo ani tam tin t'ayamalich, k’ale.
26 Tam ti pakey an trigo ani t'u'unich, xalk’an jeye
an at’ax ch’ojol. 27 K'aletsik tdm an t’ojnaltsik kin
utsa' enché' an dhabal: “Ajatik, max i alwa'iyalab
a tayamal ba na ale, ¢jon' pé tam ti tsi'nek an at’ax
ch’0jé1?” 28 Utsantsik enché' k’al an dhabal: “Jun
xita' xi tin at’al in t’'ajamal jeché'.” Konyat tam
enché'k’al an t'ojnaltsik: “¢Alé'xe' ku k’ale ki pu'u
an at’ax ch’ojél?” 29 Por utsantsik enché': “Yaba',
pos max ka pu'u an at’ax ch’ojdl, ne'ech jeye ka
pu'un an trigo. 30Jila' ka pakey chablamk’i asta
kin bajaw xowK'’i ti ne'ech ki junku an trigo; tam
ne'ech ki junkuch an trigo, ne'ech ku utsa' enché'
an t'ojnaltsik: Ka junku ok’ox an at’ax ch’ojol ani
kak'wajba'tiwik’e'tsik abal ka tsikan; por an trigo
ka junku abal ka ta'pa ban wilte'.”

An junbaxtalab k’al tin kwenta in itsich an
mostasa
(Mr. 4:30-32; Lk. 13:18-19)
31T iltsintsik jeye jeché' an ti junbaxtalab:
—Xan tu tak’ix na Dios in junwal jelti jun in
itsich 1 mostasa xi jun i inik in t’ayal bin ale.
32Jeché'ja'ich an iyaldb xi més chipil ké xiK’e'et an
iyalabtsik, por tam ka ixk’an ani ka pubey, u pubel
t'ajat ké xi K'e'et an t’'ayablabtsik ani u k'we'nal
t'ajat. U ulel an ch’ichintsik ani in t’ajal taja' nin
pak'w.

An junbaxtaldb k’al tin kwenta an jilbédhaxtalab
k'oye
(Lk. 13:20-21)
33 T"iltsintsik jeye jeché' an ti junbaxtalab:
—Xan tu tak’ix na Dios in junwal jelti an
jilbédhaxtalab k’oye xi jun i mimlab in xuk’yal K’al
ox lejab i che'edh trigo ani in jilbédhal ejtal an
xo'kadh che'edh trigo.

Xant'ok’i tu ok’tsix na Jesus k’al i junbaxtaldb
(Mr. 4:33-34)
34 Na Jesus in t'iltsi ejtal jeché' an atiklabtsik k’al
1 junbaxtaldbk’i, yab in t’ila' xata' xi yab k’al i
junbaxtaldb. 35Jeché' tamun anchan' abal ka t’djan
xan tin ulumal enché' an t'iltsix:
Ne'ech tin kaw k’al i junbaxtalabk’i,
ne'ech ku t’ila' xata' xowa' k'wajinek chinat asta
tam ti na Dios in t'ajam an kK’ay'la.

Na Jesus in wila' an junbaxtalab k’al tin kwenta
an trigo ani an at’ax ch’ojol

36 Tam ti na Jesus in utsa'ich an atiklabtsik abal
ka k’aléch, Jaja' ochich alta. Utukna tam k’al nin
exObaliltsik ani utsan enché'

—Ti ku wiltsi an ti junbaxtalab k’al tin kwenta
an at’ax ch’ojol xi t'ayan ban alelab.

37Ték oyattsik tdm enché' k’al na Jesus:

—Xita' nin t’'ayal an alwa' iyalab, ja'ich Nana',
xin abadh abal kin wenk’on neye tin inik. 38 An
alelab, ja'ich an k’ay'la; an alwa' iyalab, ja'ich
an atiklabtsik xin walkal tinba' ka tak’yat k’al
na Dios ani an at’ax ch’ojdl, ja'ich an atiklabtsik
xu dhabaldb k’al an lej at’ax. 39 Xita' nin t’aya'
an at’ax ch’ojol, ja'ich an lej atax. Xowk’i ti
ne'ech ka junkuwat an trigo, ja'ich an pakwenib;
ani an junkuxtsik, ja'ich an t'okat abatwaletsik.
40 Anchan' jelt xan tu junkuwdb an at’ax ch’0jol
ani u petnab ban k’amal abal ka t’a'ay, anchan'
jeye ne'ech ka tdmun tam kin bajaw an pakwenib.
41 Xi Nand'ich xin abadh abal kin wenk’on neye
tin inik, ne'ech ku aba' nu t'okat abatwalejiltsik
kin junku xi kK'wajattsik xon ti Nand' in tak’ix,
xu walbindhaxtsik ani xin t’ajaltsik xowa' yab
alwa'. 42Ne'ech ka pet'natsik ban k'amal, ne'ech ti
uk’naltsik ani ti rech’ech’é] nin kamab. 43Jachan'
1 K’ij, xi k'wajatichtsik alwa' k’al na Dios, ne'ech
ka k'wajaytsik xon tu tak’ix an Tata'lab; ne'ech ka
xalk’antsik ch’axixil, jelti nin ch’axixiltal na K’itsa.
X%t?' in ko'ol in och’oxtal alwa', kin ach’a' xowa' u
ulal.

Anjunbaxtalab k’al tin kwenta an tumin xijolidh

44°Xan tu tak’ix na Dios, in junwal jelti tumin
Xi jolidh ba jun i aleldb, xi jun i inik in eldl ani

in chindl juni tayk’i; ani kulbenek Kk’al jeché' tin
kwenta, u k’alel kin nuju ejtal xowa' in ko'ol ani
in ch’a'yal jachan' an chabal.

An junbaxtalab k'al tin kwenta an perla xi ka-
jbidh t'ajat in jalbil
45’Anil jeye, xan tu tak’ix na Dios in junwal jelti
jun i ch’a'um inik xi xe'ech in ayal i perlatsik xi
alwa' t'ajat. 46 Tam tin ela' jun i perla xi kajbidh
t'ajatinjalbil, k’ale kin nuju ejtal xowa'in ko'ol ani
inch’a'ayjachan'an perla xikajbidh t’ajatin jalbil.

An junbaxtalab k’al tin kwenta nin jixab an to'ol

47°Anil jeye, xan tu tak’ix na Dios in junwal
jelti jun in jixdb i to'ol xXu petnab ban pujal
ani in yak'wal xowa'kich i to'oltsik. 4& Tam ka
yak’'wanich yan an to'oltsik, an jixom to'oltsik in
kaldhal walte' nin jixab an to'ol. Taja'u buxkanalt-
sik ti tdkul an ti to'ol, xi alwa' in balyal ban
t'oknaltsik ani xi yab alwa' in pet'ndl. 4° Anchan'
jeye ne'ech ka tamun tam kin bajaw an pak-
wenib; ne'ech ka kale an t'okat abatwaletsik kin
takuy an atiklabtsik xi at’ax ani xi alwa'. 50 Xi
at’axtsik ne'ech ka pet'na ban k’amal, taja' ne'ech
ti uk’naltsik ani ti rech’ech’é]l nin kamab.

An tsubaxtaldb xi itich ani an tsubaxtaldb xi

weje'ich

>1Konyattsik tdm enché' k’al na Jesus:

—¢ A exbayaltsikxe' ejtal jeché'?

Jaja'tsik tok’'on enché'

—I exbayal, Ajatik.

52Utsantsik tdm enché':

—Tam juniok’tsix xin exlal nin tak’ixtal na Dios
xin jilam dhutsadh na Moisés, kin exla' jeye xan

tu tak’ix na Dios, in junwal jelti jun xita' xin ko'ol
xata' kajbidh in jalbil.

Tam tina Jesus K'wajat ban bitsow Nasaret
(Mr. 6:1-6; Lk. 4:16-30)

53 Tam ti na Jesus in ok’oy kin t’ila' jeché' an
junbaxtaldbtsik, k’ale. >4 Ulich bin chabadlil ani in
tujutiok’tsix ban atd xon tu t’ajnal an junkuntalab.
Ejtal xin ach’altsik xan tu ok’tsix, u labnal ani in
ulaltsik enché':

—¢JOn' tin wit'amal jeché' an inik ejtal jeché'
xowa'in ok’tsixnal? ¢Jantin ejtowal kin t’aja'jeché'
an labidh labandhaxtalab? 55 Pos jeché' ja'ich nin
chakamil an dhakum ani nin néna' ja'ich na Maria.
In kidhab na Jakobo, na José, na Simon ani na
Judas 56 ani nin ixdmtsik teché' jeye u k’'wajil xon ti
wawa' u K'wajil. ¢Pos, jon' pé tdm tin wit'amal ejtal
jeché'?

57 Jaxtam ti yab le'nd ka t’ajan ti K’ij. Por ut-
santsik enché' k’al na Jesus:

—Putalk’i tu k’ak'nab jun i tiltsix, tokotk’i bin
chabalil ani k’al xu k’'wajiltsik bin K'ima' ti yab u
K'ak’'nab. 58 Ani yab in t’aja' yan i labidh laband-
haxtalab taja', kom yab u belnal k’al jaja'tsik.

14

Tam ti chemdhd na Juan xu pujax
(Mr. 6:14-29; Lk. 9:7-9)
1 Tam ti jachan' i K’ij, na Erodes, xi k'wajat ti
tak’ix Galilea, in ach’a' u t’ilnal na Jesus 2 ani in
utsa'tsik enché' xi ta'tsik ti k'wajat k’al jaja":

—TJachan'ja'ich x6na' na Juan xu pujax, xi ejnek
ti it. Jaxtam tin ko'ol an chaplab kin t’'aja' i labidh
labandhaxtalabtsik.

3Jeché' na Erodes in ulumal ka yak'wan na Juan
ani ka balyat wik’adh ban wik’axte'. In t’aja'
anchan' k’al tin kwentak’i na Erodias, nin tomtal
nin kidhab Felipe. 4 Na Juan in utsdmal enché' na
Erodes:

—Yab alwa' ki junkun k’al nin tomtal na kidhab.

5 Na Erodes in 1é' kin chemdha' na Juan, por
in jik'ndl an atiklabtsik abal ejtal in cho'Obtsik ke
na Juan k’al a Dios ti abadh ti t’iltsix. 6 Por tam
ti na Erodes in ajibna' nin tamubil, nin tsidhdnil
na Erodias bixmach tin tamét an ajiblomtsik ani in
kulbetna' t'ajat na Erodes 7 ke in utsa' tsubax t’ajat
ke ne'ech kin pidha' xowa' ka kontsin. 8 Utsan tdm

an tsidhan k’al nin ndna' abal kin utsa' enché' na
Erodes:

—Ti kin pidha' ba jun i talab nin 6k’ na Juan xu
pujax.

9 Tam ti an pulek tak’ix Erodes in ach’a' jeché',
t’e'pin; por kom in lej tsubax ulumal ani axnék
k’al an ajiblomtsik, in ulu abal ka pidhan xowa'
in konyal. 10 In ulu ka kotsin tin 6k’ na Juan
ban wik’axte' 11 ani tdm ti tsi'dhd ba jun i talab.
Pidhanich tdm an tsidhan ani an tsidhan in pidha'
nin néna'.

12 Ulich tdm nin exobaliltsik na Juan ani in
juna'tsik kin joliy nin putalil nin t'u'dl na Juan ani
tayil K’aletsik kin 0ltsi na Jesus.

Na Jesus in k’apundha' bo' mil i iniktsik
(Mr. 6:30-44; Lk. 9:10-17; Jn. 6:1-14)

13 Tam ti na Jesus in cho'6bna' jeché', balin
kwetém ba jun i tan ani k’ale ba jun i chabal xon
ti yab xita' wa'ach. Por an atiklabtsik in cho'Obna'
abal K’ale na Jesus ani k’aletsik jeye belal abal
kin wéwna'. 14 Tam ti na Jesus kale ban tan,
in chu'u abal yan an atiklabtsik ta' ti k'wajat, in
ko'ontsitsik ti yajnantsixtalab ani in jeldha' xu
ya'ultsik. 15 Tam ti exomich ti jik'wchinal, utey an
exObaltsik ba na Jesus ani in utsa' enché":

—Dhamulich ani teché' yab xita' u kK'wajil. Ka
utsa' an _atiklabtsik ka k’aléch abal ka k’ale ban
kwentsaltsik kin ch’a'ay i K’'apnél.

16 Utsantsik enché' k’al na Jesus:

—Yab yejat ka K’'aletsik; tata'tsik ka k’apundha'.

177Jaja'tsik tok’on enché':

—Yab i ko'ol teché' yan i K'apnél, tokot bo'i pan
ani chabito'ol.

18 Utsantsik enché' k’al na Jesus:

—Ka tsi'dha' teché'.
191n utsa' tdm an atiklabtsik ka buxkan ban tom.
In téyna' xXi bd' an pan ani xi chab an to'ol, in

tela' walk’i', in pidha' ti jalbintsixtalab na Dios.
In peja’ tdm an pan ani in pidha' nin exdbaliltsik
ani jaja'tsik in pidha'ich tdm an atiklabtsik. 20 Ejtal
K'apuchtsik asta ajwé ani tayil in ts'utsiytsik la-
juchab i t'oknal k’al an pejmatstalab xi jilk'on.
21 Bo' mil iniktsik x6na' xi Kapuch, yab ajidh i
mimléabtsik nibal i chakamtsik.

Na Jesus beley bin ebtsik an ja'

(Mr. 6:45-52; Jn. 6:16-21)

22 Tayil, na Jesus in utsa' nin exdbaliltsik ka balin
ban tan abal ka okxinichtsik ka wat’ey ban pu-
jal ani ka Kk’ale jun pak’e', lejat Jaja' kK'wajat in



MATEO 14:23 lix MATEO 14:33

chapnédhdl an atiklabtsik. 23 Tam ti ok’on kin
chapnédha' an atiklabtsik, na Jesus k’adhiy ba jun
i ch’én abal ti 61 kwetém. Tam ti jik'wchinich, na
Jesus taja' ti K'wajat kwetém, 241ejat an tan junax
ch’ejel pujalich ti ne'ech. U lanyab an tan k’al an
mulak’ ja' abal tin tamét tu waw'yab k’al an ik’.
25 Tam ti dhajaw akalich, utuknatsik k’al na Jesus.
Por na Jesus tal belal ebtsik an ja'. 26 Tam ti chu'tat
k’al an exodbaltsik ti belal ebtsik an ja', jik’eytsik ani
k’al an jik’ib, dhajantsik kawidh enché"

—illabax!

27 Por tawndtsik k’al na Jesus ani utsantsik
enché"

—iKalikedha'tsik taba'; Nana', yab ki jik’eytsik!

28 Tok'oyat tdm k’al na Pedro ani utsan enché":

—Ajatik, max Tatd' lejtal, ti kin utsa' neye kin
beleyebtsik an ja' ani kin ulich asta xon ta kK’'wajat.

29 Ani utsan enché' k’al na Jesus:

—TJala'ich.

Pa'ay tam ban tan na Pedro ani in tuju ti belal
ebtsik an ja' abal ka k’ale xon ti k'wajat na Jesus.
30 Por tam tin ach’a' abal chapik u waw'nal an ik,
jik’ey; ani kom tujey ti luy'chinal, dhajan kawidh
enché".

—iAjatik, ti kin lo'o!

31 Tamk’i jachan', téynd bin k’'ubak k’al na Jesus
ani utsan enché':

—iWwé't'ajat ta belom! ¢Jant’0k’i ta jila' tin bela'?

32 Tam ti k’adhichtsik ban tan, kublan ti waw'nal
an ik’. 33 Tam tin chu'utsik jeché' xi ta'tsik ti
k’'wajat ban tan, uteytsik tin tamét na Jesus ani in
k’ak’na'tsik enché':

—Tsubax lejtal i Chakdmlab k’al a Dios.

]\ia Jesus in jeldha'iya'ultsik ban chabal xi Jene-
sare
(Mr. 6:53-56)

34 Tam tin wat'na'ichtsik an pujal, ulich ban
chabdl xi Jenesaret. 35 Tam ti exld na Jesus k’al
an atiklabtsik xu kK’'wajiltsik taja', t'ilan ba putalk’i
jachan' an chabal ani tsi'dhantsat ejtal an ti
ya'ultsik xon ti Jaja' k'wajat. 36 U pakabédhab abal
kin walka' ka taktsin tin waltsik nin K'udhkumil
ani ejtal xita' k’al tu taknal, u jeléltsik.

15

Xowa' k’dl tu ch’é'nal ni ejattal
(Mr. 7:1-23)

1Utuknd tdm na Jesus k’al taltsik i fariseotsik ani
1 ok’tsixtsik xin wilal nin tak’ixtal na Dios Xin jildm
dhutsadh na Moisés. Jeché'tsik tal ban bitsow
Jerusalén ani konoxintsik enché':

2 —sJant’0k’i na exobaliltsik ti yabich in t’ajal
xowa' u jiltsidh ki t’aja' k’al ni weje' pakélil? Pos
yabtsik in t'akal ok’ox nin k’'ubak tam ne'ech ti
K’apultsik.

3 Por ték'oyattsik enché'k’al na Jesus:

—¢Ani jant’ok’l teye ta ch’ikat t’ajtsaltsik tin
tak’ixtal na Dios, abal a oOntsal ka t’'aja' xowa' i
jiltsidh ka t’aja' k’al na weje' pakéliltsik? 4 Pos na
Dios in uliumal enché': “Ka kK’'ak’'na' na tata' ani
na nana" ani “Xita' kin odhbijiy nin tata' ani nin
nana', yejat ka chemdha.” 5 Por tatd'tsik a ulal ke
jun xita' awil kin utsa' enché' nin tata' o nin ndna":
“Yabich ne'ech ku ejto tu tolmiy, pos ejtal xowa'u
ko'ol u pikbantsamalich a Dios”; ¢ ani ke xita' kin
ulu anchan', yabich yejat kin tolmiy nin tata' o nin

nana'. Anchan', a t'ajalichtsik jelti max yab xata'
in jalbil nin tak’ixtal na Dios abal a Ontsal ka t’aja’
xowa' i jiltsidh ka t’aja' k’al na weje' pakéliltsik.
7iK’ambixtsik! Tsubax t’ajat tin ulu an t’iltsix Isaias
k’al tata'tsik ta kwenta, tam tin dhutsa' enché':
8Jeché' an atiklabtsik k’al in wi'k’i tin K’ak’naltsik,
por nin ejattal 6w t’ajat ti K'wajat k’al Nana'.

9Yab xata' in jalbil xan tin k’ak’ndltsik,

pos tokot in ok’tsixndltsik in tak’ixtal i iniktsik.

10 In kaniy tam an atiklabtsik ka utey xon ti Jaja'
Kk’'wajat ani in utsa'tsik enché':

—Ka ach’a'tsik ani ka exbaytsik: 11 Yab u
ch’é'mal nin ejattal an inik k’al xowa' in K’apal. U
ch’é'nal k’al xowa' in ulal.

12 Utuknd tdm na Jesus k’'al nin exdbaliltsik ani
utsan enché':
¢A cho'Obxe' ke an fariseotsik chakuy tam tin
ach’a'tsik xowa' a ulu?

13 Por Jajd' in ték’oytsik enché":

—Xowa'kich an t’ayablab xi yab Jaja' in t'ayamal
nu Tata' xi K'wajat walk’i', ne'ech ka pu'wat asta
bin ibil. 14Jila' k'wajat, pos in junwal i jok’oltsik
xi k'wajat in lot’ok’ndl in at jok’ol. Ani max jun
i jok'ol kin lot’ok’na' in at jok’ol, chablam ti éb
ne'ech ka kwajlan ban jol.

15 Utsan tdm enché' na Jesus k’al na Pedro:

—Ti ku wiltsi jeché' an ti junbaxtalab.

16 In ulu tdm enché' na Jesus:

—¢Yabtsik teye a exbayal? 17 ;Yabxe' a cho'dbtsik
ke ejtal xowa'i k’apal u k’alel ba ni tsukul ani tayil
ne'ech ki wak’la' alte'? 18 Por xowa' i ulal, ba ni
itsich tu tsi'il ani max ki ulu xowa' yab alwa', k’al
tuch’o'tsinal an ti ejattal. 19 Pos ba ni itsich tu kalel




MATEO 15:20 Ixii MATEO 15:27

an at’ax chalab, an chémdhaxtalab, an kwé'talab,
an K’ambixtaldb ani an odhbijixtaldb. Tayk'i jeye tu
tsi'il an chalab xu junkunal k’al xi yab in tomtal
ani xu xe'chinaltsik yab exbadh. 20 Ejtal jeché'
k’al tu ch’o'tsinal tin ejattal an inik; por max ka
K’apuch yab t'akadh nin k’'ubak, yab u ch’o'tsinal
k’al tin ejattal.

Belan na Jesus k’al jun i mimlab xi yab u israelita
(Mr. 7:24-30)

21Na Jesus kale taja' ani k’ale ban chabal xi Tiro
ani Siddn. 22 Ani jun i mimlab xi Kandn xu K'wajil
ba jachan' an chabdl, utey ba na Jesus ani in ulu
kawidh enché"

—iAjatik, xi kuxlab k’al na Dabid, ti kin yajnantsi
neye! Nu tsidhanil ochadh k’al jun i at’ax ejattalab
ani exom t’ajat ti yajlombédhab.

23 Por yab tok’oyat niwé' k’al na Jesus. Utukna
tdm na Jesus K'al nin exodbaliltsik ani pakabédha
enché"

—Ka utsa' ka k’aléch, pos nu' tal tu wewkom ani
kawidh u tawnax.

24In ulu tdm enché' na Jesus:

—Na Dios tin abdmal abal tokot ku aliy an
atiklabtsik xi Israel xi xe'echtsik k'ibchonék.

25Por an mimlab utey, tudhlan tin tamét na Jesus
aniin ulu enche'

—iAjatik, ti kin tolmiy neye!

26 T6k'oyat enché' k’al na Jesus:

—Yab alwa' ki K’'antsi ti kK’apnél an chakamtsik
ani ki pidha' an pik’o'tsik.

27Por an mimlab in ulu enché"

—Tsubax k’ejle xowa' a ulal Ajatik, por asta
an pik'o'tsik in K’'apal in mu'mats an k’apnél xu
kwajlanal tin 4l nin mesajil nin ajatiktsik.

28 Utsan tdm enché'k’al na Jesus:

—iMimlab, tin beldl t’ajat! Ka t’ajan jelt xan ta lé'.

Ani tadmk’i jachan' ti jilk'on jelnek nin tsidhanil.

Na Jesusin jeldha' yaniya'ultsik

29 Wat'ey na Jesus taja' ani k’ale tin waltsik
an pujal xi Galilea; k’adhiy ba jun i ch’én ani
buxkan taja'. 30 Yan i atikldbtsik ulich xon ti
Jaja' K'wajat ani in tsi'dhaltsik i k'wech’e'tsik, i
jok’oltsik, i ma'tsik, i mocho'tsik ani yan mas k’e'et
i ya'ultsik. K'wajbatsik tin tamét na Jesus ani Jaja'
in jeldha'tsik. 31 An atiklabtsik u labnal tam tin
chu'u ke an mo' kawin, xi mocho'tsik u jelél, xu
k’'wech’e'tsik u belal ani xu jok’oltsik u chu'xinal.
Aniin kK’ak’na'tsik nin Diosil an israelitatsik.

Na Jests in k’apundha' che' mil i iniktsik
(Mr.8:1-10)

32 Na Jesus in kaniy tdm nin exdbaliltsik ani in
utsa'tsik enché':

—U yajnantsal t’ajat jeché' an atiklabtsik, abal
in ko'olich 6x a Kitsa ti kK'wajil teché' k’al Nana'
ani yab in ko'oltsik xant’éy kin kK’apu. Yab u lé' ku
aba'tsik tin K'ima'u k’a'il abal yab ta' ka palmétsik
ti bél

33Utsan tdm enché' k’al nin exobaliltsik:

—Por, ¢jon' ne'ech ki ela' 1 K’'apnél abal ejtal
jeché' an atiklabtsik, teché' xon ti yab xita' u
k'wajil?

34Konyattsik enché' k’al na Jesus:

—¢Jay 1pan a ko'oltsik?

Anijaja'tsik in ulu enché':

—I ko'ol buk i pan ani chéb 0x 1 ts’itsik to'ol.

35In utsa' tdm ka buxkan chabal an atiklabtsik,
36 in téyna' xi buk an pan ani an to'oltsik ani in
pidha' ti jalbintsixtalab na Dios. Tayil in peja', in
pidha' nin exdbaliltsik ani an exodbaltsik in pidha'an
atiklabtsik. 37 Ejtal K’'apuchtsik asta ajwé. Ani tayil
in ts’utsiytsik buk i t'oknal k’al an pejmatstalab xi
jilk’on. 38 Che' mil iniktsik xéna' xi kK’aptich ani yab
ajidh i mimlabtsik nibal i chakamtsik. 39 Tayil, na
Jesusin aba'ich tdm ka k’ale an atiklabtsik. Na Jesus
balin ban tan ani k’ale ban chabal xi Magdala.

16

An fariseotsik ani an saduseotsik in konyal jun i

labidh labandhaxtalab abal ti exdl
Mr.8:11-13; Lk. 12:54-56)

1K’ale ti chu'tdb naJesusk’alifariseotsik ani k’al
1 saduseotsik, ani abal ka walbindha, kontsin kin
t'aja' jun i labidh labandhaxtalab abal kin xalk’a'
ke tsubax lejtal k’al a Dios ti abadh. 2 Por na Jesus
tok’on enché"

—Tam dhamulich, a ulaltsik: “Alwa'ik’ij ne'ech
ka k’'wajay, abal chakni' t'ajat an walk’i'"’; 3ani tam
dhajaw a ulaltsik: “Xo' yab alwa'i k’ij ne'ech ka
k’'wajay, abal chakni' t'ajatan walk’i' ani tokwidh.”
iKambixtsik! A wit’altsik ka exbantsi an exol xin
k'wajbal an walk'i', por yab a wit’altsik ka exbay ke
xowa' u t’ajdl, u t'ajal k’al tin chap na Dios. 4Jeché'
an atiklabtsik xi at’ax ani u walablom, in konyal
jun ilabidh labandhaxtalab abal ti exdl; por yab
ne'ech ka pidhan ti exdl, tokot xowa' tamun k’al an
t’iltsix Jonas. Jilonatsik tdm ani k’ale na Jesus.

Nin ok’tsixtal an fariseotsik xin junwal jelti an
jilbédhaxtaldab k’oye
(Mr. 8:14-21)

5 An exoObaltsik wat’ey jun pak’e' pujal, por in
uk’tsdmaltsik kin juna'i pan. 6 Utsantsik tdm enché'
k’al na Jesus:

—Ka ach’a'tsik; ka ko'oytsik i kwenta k’al nin
ok’tsixtal an fariseotsik ani k’al nin ok’tsixtal an
saduseotsik, xin junwal jelti i jilbédhaxtalab k’oye.

7 Tujey tdm an exObaltsik ti utsdx jaja'K’itsik
enché':

—TJeché' tin ulal abal yab i tsi'dha' an pan.

8 Ach’antsik k’al na Jesus ani utsantsik enché':

—¢dJant’ok’'l ti wé' t'ajat tin belal? ¢Jant’ok’i
ta ulaltsik ke yab a ko'ol i pan? 9 ;Yabxe'
bél a exbayamtsik, nibal a chalpayaltsik tam tu
Kk’'apundha' bo' mil i iniktsik k’al xi b¢' an pan?
¢Ani jay 1 t'oknaltsik a ts’utsiy k’al an pejmatstalab
xi jilk'on? 10 ;Nibal a chalpayal xi buk an pan
xu K’'apundha' kK’'al che' mil i iniktsik? ¢Ani jay i
t'oknaltsik a ts’utsiy k’al an pejmatstalab xi jilk’on?
11 sJant’6k’i ti yabtsik a exbayal ke yab in k'wajat u
t'ilal i pan, tam tu utsa'tsik abal ka ko'oy 1 kwenta
k’al nin jilbédhaxtalab k’oyéjil an fariseotsik ani an
saduseotsik?

12 In exbdchtsik tdm ke yab usnéktsik k’al na
Jesus kin kd'oy 1 kwenta k’al an jilbédhaxtalab xu
éynab abal ka t’ajan an pan, usnéktsik kin kd'oy
i kwenta k’al nin ok’tsixtal an fariseotsik ani an
saduseotsik.

Na Pedro in ulu ke na Jesus ja'ich an Kristo
(Mr. 8:27-30; Lk. 9:18-21)

13 Tam ti na Jesus ulich Sesarea, an bitsow xu
tak'nal Filipo, in konoy enché' nin exdbaliltsik:

—¢Jita' tin ulal an atiklabtsik ke Nand' neye xin
abadh abal kin wenk’on neye tin inik?

14Taja'tsik tok’on enché':

—Juntsik in ulal ke Tata' i Juan Xu pujax,
K’e'ettsik in ulal ke i Elias xi xe'chinék ti t'iltsix ti
weje' ani taltsik in ulal ke i Jeremias o jun i K’e'et
t'iltsix.

15 Konyattsik tdm juni enché' k’al na Jesus:

—Ani tatd'tsik, ¢jita' ta ulaltsik ke Nana' neye?

16 Ték’oyat tdm enché' k’al na Sim6n Pedro:

—Tatd' i Kristo, nin Chakamil na Dios xi ejat.

17Ték’ oyat enché' k’al na Jesus:

—XK’ijidh t’ajat abal tata', Simon, xi chakamlab
k’al na Jonas, pos jeché'yab i oltsinék k’al jun i inik,
i6ltsidh k’al nu Tata' xi k'wajat walk’i'. 18 Ani Nand'
tu utsdl ke tatd' i Pedro, xin 1é' kin ulu t'ujub, ani
bajeché'an t'ujub ti ne'ech ku k'wajba'xine'ech ti
kin bela'tsik ani yab ne'ech ka ejtowat ka ata k’al
an chemld. 19 Nand' ne'ech tu pidha' ti awiltalab
abal ka cho'Obna' xan ti ne'ech kin ejto ka k'wajay
jun xita' tak'nél k’al na Dios. Xita' ka pakwlantsi
teché' ti k’ay'la, ne'ech jeye ka pakwlantsat tu'
walk’i' ani xita' yab ka pakwlantsi teché' ti k’ay'l4,
yab jeye ne'ech ka pakwlantsat ta' walk'i'.

20 Utsantsik tdm an exobaltsik k’al na Jesus abal
yab xita' kin 6ltsi max Jaja'ich nu Kristo.

Na Jestus in ulu abal ne'ech ka chemdha
(Mr.8:31-9:1 Lk. 9:22-27)
21 Asta tam ti tdm, na Jesus in tuju kin wiltsi
nin exobaliltsik ke Jaja' ko'ol ka k’ale Jerusalén ani

ke ne'ech t'ajat ka at’ax t’ajtsin k’al nin ok’lékil
an judiotsik, an ok’lek pale'tsik ani an ok’tsixtsik
xin wildl nin tak’ixtal na Dios xin jildm dhutsadh
na Moisés. In utsa'tsik jeye ke Jaja' ne'ech ka
chemdhad, por tin 60x1ab a K’itsad ne'ech ka ejech ti it.
22Jand tam pilk’i K’al na Pedro ani tujey ti k'wiynal
enché'

—iAjatik, ke na Dios yab kin walka' ka tamu
anchan'! jKe yab jayk’i ka tdmun jeché'!

23 Por chaw'k’in na Jesus ani utsan enché' na
Pedro:

—iKiwixKk’in teché'lej at’ax! Tatd' tin t'ojliyalk’,
pos yab a chalpayal xan ti na Dios tin chalpayal,
tokot a chalpayal xan tin chalpayal an iniktsik.

24Utsan tdm enché' an exobaliltsik k’al na Jesus:

—Max jun xita' in 1é' ti kin wéwna', yejat kin
uk’tsi tinbd' ani tin wéwna' por yab kin ajay tinba'
maske ka chemdhd. 25 Pos ejtal xita' in 1é' kin
lo'o nin xe'chintal, ne'ech kin k’ibdha'; por xita'
kin k'ibdha' nin xe'chintal k’al Nana'k’i tu kwenta,
ne'ech kin ko'oy an xe'chintalab xi yab in ko'ol in
ok’ontal. 26 Pos, ¢jant’o ti alwa' max jun xita' kin
bajaw kin ko'oy ejtal xowa' wa'ach ban k’ay'la ani
kin K’ibdha' nin ejattal ba k’ibeltalab? O ¢jant’éy
ne'ech kin ejto kin pidhna'an inik abal kinlo'o nin
ejattal? 27 Pos Nand', xin abadh abal kin wenk’on
neye tin inik, ne'ech kin tsich k’al ejtal nin labidh
t'okat nu Tata' ani k’al nin t'okat abatwalejiltsik ani
tdm ne'ech ku pidha' an atiklabtsik xowa' in lujyal
kin bach’u k’al tin kwentak’i xowa' in t’ajdmal.
28 Tsubax tu utsaltsik, ke wa'ach taltsik xi xo' teché'
jeye K'wajat, ke yab ne'ech ka chemech asta kin

chu'utsik ok’'ox kin tsich tin tak’ix Nand', xin abadh
abal kin wenk’on neye tin inik.

17

Tam tina Jesus in jalk’uy tinba'
(Mr. 9:2-13; Lk. 9:28-36)

1 Akak a Kitsd mas tayil, na Jesus in kaniy na
Pedro, naJakobo anina Juan nin kidhab na Jakobo
anik’alejajd'k’itsik ba junitek’at ch’én. 2Taja', na
Jesus in jalk’uy tinbd' tin tamét nin exobaliltsik xi
K’alnek k’al Jaja'. Nin wal ch’axk’in jelti na K’itsa
ani nin K'udhkumil dhakni'bé jelti an tajaxtalab.
3Tamk’i jachan', in chu'utsik jeye na Moisés ani na
Elias, ti t'ilolol kK’al na Jesus. 4 Utsan tam enché' na
Jesus k’al na Pedro:

—Ajatik, jalwa' t'ajat abal teché' u k'wajat! Max
Tatd'alé',ne'ech kit’aja' 6xipadhel, junabal Tatd',
jun abal na Moisés ani jun abal na Elias.

5 Lejat na Pedro k'wajat ti kdw, dhabyattsik k’al
jun i ch’axixil tokow ani ban tokow ach’atmé jun i
kawintalab, xu kaw in ulu enché':

—TJeché' ja'ich nu Chakamil xu k'anidhal t’ajat
ani in kulbél t’ajat k’al Jaja'. Ka axtsitsik xowa'
Jaja'in ulal.

6 Tam tin ach’a'tsik jeché', an exdbaltsik tudhlan
kututsik asta chabdl ani jik'eytsik t’ajat. 7 Utey
tam na Jesus xon ti K'wajattsik, takan ani utsantsik
enché"

—XKi ch’akaytsik ani yab ki jik’ey.

8 Tam ti ch’akaytsik ani in tela', yab mas xita' in
chu'u, tokot na Jesus kwetém.

9 Tam ti exomich ti pa'iltsik ban ch’én, utsantsik
enché' k’'al na Jesus:

—Yab xita' ka t’iltsi xowa' a chu'utsik, asta tam
kin chemdhd Nand', xin abadh abal kin wenk’on
neye tin inik ani in ejnekich ti it.

10 Konyat tdm enché' k’al nin exobaliltsik:

—¢Jant’0k’l pé tdm an ok’tsixtsik xin wildl nin
tak’ixtal na Dios xin jildm dhutsadh na Moisés tin
ulaltsik ke ko'ol ka tsich ok’ox na Elias?

11 Ték oyattsik enché' k’al na Jesus:

—Tsubax Kk’ejle ke na Elias ne'ech ka tsich ok’ox
ani ne'ech kin lejkiy ejtal. 12 Por Nand' tu utsaltsik
ke na Elias tsi'nekich, por yab exld, tokot t’ajtsin
xowa' ka le'na. Anchan' neye ti ne'ech kin t’ajtsin
Nana', xin abadh abal kin wenk’on neye tin inik.

13In exbach tdm an exdbaltsik ke na Jesus k'wajat
in t’ildl na Juan xu pujax.

Na Jesus in jeldha' jun i kwitol xu wipipil
(Mr. 9:14-29; Lk. 9:37-43)

14 Tam ti ulichtsik xon ti k'wajat an atiklabtsik,
utuknd na Jesus kK’al jun i inik, tudhlan tin tamét
ani utsan enché':

15 —Ajatik, ka kd'ontsi ti yajnantsixtalab nu
chakamil; pos ochadh k’al i at’ax ejattalab ani in
ach’al t'ajat i yajtsiktalab; ydanilich kwajlanék ba
Kk’amal ani ba ja'. 16 U tsi'dhantsdm na exdbaliltsik,
por yab in ejtomal kin kaldhantsi an ti at’ax ejat-
talab.

17Ték’oyat enché' k’al na Jesus:

—iAtiklabtsik xi jeché' i K’ij, yab lejtal t’ajat i
belom ani i walablomtsik t’ajat! ¢Asta jowk’i ko'ol
kin k'wajay Kk’al tata'tsik? ¢Asta jowk’i ko'ol tu
kuxuytsik? Ka tsi'dha' teché' an kwitol.

181n k’'wiya' tdm na Jesus an at’ax ejattalab, kale
ani tdmk’i jachan' jilk’on jelnek an kwitol.

19 Tayil an ex6baltsik in kaniy tdm pilk’i na Jesus
ani in konoytsik enché':

—¢Jant’'0k’i wawa' ti yab i ejto ki kaldha' an at’ax
ejattalab?

20 Utsantsik enché' k’al na Jesus:

—Pos tatd'tsik wé' t'ajat ta belom. Tsubax tu
utsaltsik max i belomak ela' wé', jelt in pubil jun in
itsich 1 mostasa, ne'ech ka ejto ka utsa'tsik jeché'
an ch’én: “Ki wixk’in teché' ani ki k’ale pil” ani
an ch’én ne'ech ka k’ale. Ejtal ne'ech ka ejto ka
t'aja'tsik max i belomak. 21 Por jelti jeché' an at’ax
ejattalab tokot ne'ech ka ejtotsik ka kaldha' max ki
Olan ani ki K’ilin.

Na Jesus in ulu juni ke ne'ech ka chemdha
(Mr. 9:30-32; Lk. 9:43-45)

22 Tam ti k'wajattsik Galilea, na Jesus in utsa'
enché' nin exobaliltsik:

—Nand'ich xin abadh abal kin wenk’on neye
tin inik, ne'ech kin pidhna ban walablom iniktsik
23 ani ne'ech kin chemdhd, por tin 6xlab a k’itsa
ne'ech kin ejech ti it. Tam tin ach’a'tsik jeché'
xowa' utsan, t'e'pintsik t’ajat.

Anjalbixtalab abal an pulek atd xon tu k’ak’ndb

na Dios

24 Tam ti na Jesus ani nin exobaliltsik ulich ban
bitsow xi Kapernaum, utuknd na Pedro k’al xin
bach’'waltsik an jalbixtalab k’al tin kwenta an ata
xon tu k’'ak’'ndb na Dios ani konyat enché':

—¢Yabxe' Ja' in pidhndl na OKk’tsixal an jalbix-
taldb abal an pulek atd xon tu k’ak’'nab na Dios?

25Ték’on enché' na Pedro:

—In pidhnal.

Tam ti na Pedro ochich alta, tsusbél ti utsan
enché' k’al na Jesus:

—¢Janta chu'tal, Simon? An ok’lektsik xi teché' ti
k’ay'la jita' nin kontsaltsik an ti jalbixtalab ¢nin at
kidhtaltsik o xi piltsik?

26 Ték’'oyat enché' k’al na Pedro:

—Xi piltsik.

Utsan tam enché' k’al na Jesus:

—Tam, yab yejat ka jalbixin xi teché'tsik. 27 Por
abal yab ki it'ixbédha'tsik, ki k’ale ban pujal, ka
petna' nin jixab an to'ol ani ka yak'wa' an jidhtal
to'ol xi ka palk’an. Ka ch’a'tsi tin wi' ani taja'
ne'ech ka ela' jun i pat’al tumin, ka jixtsi ani ka
juna' abal ka jalbiy xi tata' a lujyal ani xi Nana'
neye.

18

Na Jesus in ok’tsixndl xita' ja' na mds ultalab
(Mr. 9:33-37; Lk. 9:46-48)

1 Tam ti jachan'i K’ij, utey an exdbaltsik ba na
Jesus ani in konoytsik enché':

—¢Jita' ja' na mds ultalab xon tu tak’ix na Dios?

2 In kaniy tdm na Jesus jun i chakam kwitdl, in
k'wajba'junax ch’ejel xon ti k'wajattsik 3aniin ulu
enché':

—Tsubax tu utsaltsik, ke max yabtsik ka jalk'uy
taba' ani yabtsik ka junu jelti an chakamtsik, yab
ne'ech ka ejto ki k'wajaytsik tak’nél k’al na Dios.
4Jaxtam, xita' na mas ultaldb xon tu tak’ix na Dios,
ja'ich xin cha'kal tinba' ani in junwal jeltijeché'an
chakam. 5 Ani xita' in bach’'wal jun i chakam jelti
jeché'k’al Nana' tu bij, Nand' tin bach’'wal.

Ka ko'oy i kwenta abal yab ka wala'
(Mr.9:42-48; Lk. 17:1-2)

6 "Xita' kin walbindha' jun ti éb jeché' an
chakamtsik xi tin beldlichtsik, mdas alwa' abal an
walbindhom ka wik’tsin bin nuk’ juniyejche' cha'
t'ujub ani ka pet'na ban pujal abal ka luy'chin.
7 iCh’ojontdl in chu'bil an atiklabtsik xi teché' ti
k'ay'la abal wa'ach t'ajat xant'ok’al ti ka wal-
bindha! Ech’ek’i ne'ech ka wa'chin xant’ok’al ti
ka walbindh4, por jch’ojontal in chu'bil xita' ka
walbindhaxin!

8 ’Jaxtdm, max na k’'ubak o na akan ti wal-
bindhal, ka kotoy ani ka pet'na' dw; pos mds alwa'
ki ochich mocho' o k'wech’e! ban_xe'chintalab
Xi yab in ko'ol in ok’ontal ani yab k’al chablam
na k'ubak o chablam na akan ki petna ban
K’ibeltaldb. ° Ani max na wal ti walbindhdl, ka
jixa' ani ka pet'na' dw; pos mas alwa' ki ochich
ban xe'chintaldb xi yab in ko'ol in ok’ontal k’al jun
tokot na wal ani yab k’al chablam na wal ki pet'na
ban k’ibeltalab.

An junbaxtalab k'al tin kwenta an borrego xi
kK’ibchonék
(Lk. 15:3-7)
10°Ka kd'oytsik i kwenta abal yab ka pojka'tsik
ni jun xita' xi tin beldlichtsik. Pos tu utsaltsik ke nin
t'okat abatwalejiltsik ti' walk’i' ech’ek’i K'wajat tin
tamét nu Tata' xi kK'wajat walk’i'. 11 Pos Nand', xin
abadh abal kin wenk’on neye tin inik, in tsi'nek ku
lo'o xi K'ibchonékichtsikwi'ik ti k'wajat.
127;jan ta chu'taltsik? Max jun i inik in ko'ol
bo' inik i borregotsik ani kin K’'ibdha' jun, ¢yabxe'
ne'ech kin jila' xi che' inik lajubeléju abal ka k’ale

ban ch’énlom kin aliy xi k'ibchonék? 13 Ani max
kin ela', tu utsaltsik tsubax ke mas ne'ech ka kulbé
k’al tin kwenta jachan' xi K'ibchonék ké k’al tin
kwenta xi che' inik lajubeléju xi yab k’ibchonék.
14 Anchan' jeye, na Tata' xi k'wajat walk’i', yab in
1é'kin chu'u ka K’ibchon ni jun xita'.

Xan tiyejat ku pdkwldntsixin
(Lk. 17:3)
15°"Max na at kidh4éb ti t’ajtsi jun xata' yab alwa',

kik’ale abal ki t'ilololach tata'k’itsik. Max ti ki axtsi
xowa' ka utsa', ne'ech tdm kin exbay ke yab alwa'

xowa' in t’aja'. 16 Por max yab ti ki axtsi, ka kaniy
tdm jun o chab i belomtsik abal ka tawna jeye k’al
chab o 6x i belomtsik. 17 Max yab jeye kin axtsi xi
jeché'tsik, ka ulu tdm tin tamét an kidhablabtsik;
ani max yab jeye kin axtsi an kidhablabtsik, ka
ko'Ochtsik tam jeltijunipilinik ojeltijunibach’k’ul
jalbixtalab xi yab in exlal a Dios.

18"Tsubax tu utsaltsik, ke xita' ka pakwlantsitsik
teché' ti kK’ay'la, ne'ech jeye ka pakwlantsat tu'
walk’l' ani xita' yab ka pakwlantsitsik techeé' ti
k’ay'la, yab jeye ne'ech ka pakwlantsat ta' walk’i'.

19 °Tu utsdltsik jeye, ke max chab xi tatd'tsik a
kidhtal xi k'wajat teché'tik’ay'ld kin t’aja'tsikikaw
abal kin kontsi jun xata' nu Tata' xi k'wajat walk'i',
ne'ech ka pidhantsik. 20 Abal xon ti ka junkun
chab o 6xk’al Nana' tu bij, taja' neye in k'wajat k’al
jaja'tsik.

21 Utuknd tdm na Jesus k’al na Pedro ani konyat
enché"

—Ajatik, ¢jayil ko'ol ku pakwlantsi nu at kidhab
max tin waltsi? ¢Asta bukil?

22T6k’ oyat enché' k’al na Jesus:
—Yab ne'ech tu utsa' ke tokot bukil, yejat ka
pakwlantsi ech’ek’i.

Anjunbaxtalab k’al tin kwenta an t’djontsix xi yab
pakwlantsixin
23 Taxtam, xan tu tak’ix na Dios in junwal jelti
jun i pulek tak’ix xin le'na' kin t’aja' i kwenta k’al
nin t'ojndliltsik. 24 Tam ti tdm in tujwal kin t’aja’
an kwenta, uldhantsat jun xita' xu juntsinal k’al
yan i tumin. 25 Kom jachan' an t'djontsix yab in
ko'ol xan ti kin jalbiy, an pulek tak’ix in ulu abal
ka nujwat jachan' an t’¢jontsix k’al nin tomtal, nin
chakamiltsik ani ejtal xowa' in ko'ol abal ka jalbin
nin juntsixtal. 26 Tudhlan jachan' an t'jontsix tin
tamét an pulek tak’ix ani in pakabédha' enché':
“Ajatik, ti kin aytsintsi neye ani ne'ech tu jalbintsi
ejtal xowa' tu juntsal.” 27 Kd'ontsat ti yajnantsix-
talab k’al nin ajatik, pakwlantsat an tin juntsixtal
ani walka. 28 Por tam ti kale jachan'an t'¢jontsix, in
ela' jun in at t'¢jontsix, Xu juntsinal K’al wé' i tumin.
In yak'wa' bin nuk’ ani in tuju kin k'uch’édha’,
in utsa' enché': “Tin witsbantsi xi tin juntsal!”
29 Tudhlan tdm nin at t'ojnal tin tamét ani pak-
abédha enché': “Tin aytsintsi neye ani ne'ech tu
jalbintsi ejtal xowa' tu juntsal.” 30 Por jaja' yab
in le'na’' kin aytsintsi, k’ale kin ulu ka balyat ban
wik’axte' asta kin jalbiy ejtal xu juntsinal. 31 Tam
tin chu'u nin at t'ojnaltsik xowa' tdmun, t’e'pintsik
t'ajat ani k’aletsik kin t’iltsi an ajatiklab ejtal xowa'
tdmun. 32 In abna' tdm an ajatiklab ka kanyat an
t'ojnal xi yab pakwlantsixin ani in utsa' enché'
“ijAt'ax t'Ojontsix] Nand' tu pakwlantsi ejtal ta

juntsixtal, abal tin pakabédha'. 33 ;yabxe' yejat ka
pakwlantsiwi'ik teye na at t'ojnal, jelt xan ti nana'
tu pakwlantsi?” 34 An ajatiklab chakuy t’ajat aniin
ulu ka at’ax t’ajtsin an t'ojnal xi yab pakwlantsixin
asta kin jalbiy ejtal xowa' in junal.

35’Anchan' jeye ne'ech kin t'aja' k’al tatd'tsik nu
Tata' xi k'wajat walk’i', max yab ka pakwlantsitsik
na at kidhabtsik k’al ejtal na ejattal.

19

Na Jesus u ok’tsix k’al tin kwenta an jildxtaldb
(Mr.10:1-12; Lk. 16:18)

I Tam ti na Jesus ok’on kin ulu ejtal jeché', kale
Galilea ani k’ale ban chabal xi Judea xi k'wajat tin
ejtsim kalel K’itsd k’al an walja' Jordan. 2K’al ydni
atiklabtsik ti wéwna aniin jeldha' taja' an ya'ultsik.

3 Utukna tdm na Jesus k’al chab 6x i fariseotsik
ani abal ka taktamiyat, konyat enché':

—¢Alwa'xe' kin jila' jun xita' nin tomtal k’al
xowa'kichk’i tin kwenta?

4Tok oyattsik enché' k’al na Jesus:

—¢Yabxe' a ajyamaltsik ban T'okat Dhuslab, ke
tam ti tujeyk’i, na Dios in t’aja' jun i inik ani jun
i mimlab? 5 In ulu jeye enché' “Jaxtdm, an inik
ne'ech kin jila' nin tata' ani nin ndna' abal ka
k'wajay junax K’al nin tomtal ani xi jeché' chab,
jun tokot ti ne'ech ka 4jin.” 6 Yabich chab ti ne'ech
ka &jin, jun tokot. Jaxtdm, an inik yab yejat kin
k’é'axliy xowa' in junkuxliydmal na Dios.

7Konyat tdm enché' na Jesus:

—¢Jant’0k’l pé tdm na Moisés tin ulu ka pidhan
an tomiklab mimlab jun i iw xon tin ulal xant’ok’i
tin kwenta ti ne'ech ka jilan?

8 Utsantsik enché' k’al na Jesus:

—In ulu ka t’ajan anchan', kom tata'tsik wat’ats
ta tanchu'; jaxtam tin ulu ke awil ka jila'tsik na
tomtal, por tam ti tujeyk’i yab anchan' ti tujenek.
9 Nand' tu utsaltsik ke xin jildltsik nin tomtal ani
yab abal u junkunal k’al k’e'et ani ka tomkin k’al
k’e'et i mimlab, u walbinalich k’al i uxuimbe'talab;
ani xita' ka tomkin k’al jun i jiladh mimlab, u
walbinalich jeye k’al i uxumbe'talab.

10 Utsan tdm enché' k’al nin exdbaliltsik:

—Max anchan' u tdmnal, mas alwa' abal an inik
yab ka tomkKkin.

11 Utsantsik tdm enché' k’al na Jesus:

—Yab ejtalk’ine'ech kin ejto ka k'wajay kwetém,
tokotk’i xi bijtsidh k’al na Dios ke anchan' ne'ech
ka k'wajay. 12 Yan wa'ach xant’ék’i tin kwenta ti
yab ne'ech kin ejto ka tomkin an iniktsik: taltsik
u wa'chinal abal yab ka tomkin, taltsik yab in
ejtowal ka tomkin abal t’ajtsidh jun xata' k’al an
iniktsik ani taltsik yab u tomkinal abal in 1é' kin
t'0jontsi na Dios ani ka k'wajay tak’'nél k’al Jaja'.
Xita' in ejtowal ka k'wajay kwetém, ka kK'wajay
kwetém.

Na Jesus in labt’ajal an chakamtsik
(Mr.10:13-16; Lk. 18:15-17)

13 Utuntsat tdm na Jesus chab 6x ti chakamtsik
abal kin k'wajba' nin k'ubak ban chakamtsik ani
ka ¢lan k’al jaja'tsik tin kwenta; por an exobaltsik
tujey kin k'wiya' xita' nin utwal an chakamtsik.
14In ulu tdm enché' na Jesus:

—Kawalka'tsik ti kin utukna' an chakamtsik ani
yab ka tamk’uytsik; pos xita' kin walka' tinba' ka
tak’yat k’al na Dios, jelt xan tin walkal tinba' ka
tak’yat jun i chakam, jachan' ja'ich xi ne'ech kin
ejtotsik ka k'wajay tak’'nél k’al na Dios.

15 In kK'wajba' tdm nin k'ubak ban chakamtsik
ani tayil k’ale pil.

Junituminladh kwitol inik kawin K’al na Jesus
(Mr:10:17-31; Lk. 18:18-30)

16 K’ale ti chu'tab na Jesus K’al jun i kwitol ani
konyat enché':

—Alwa' OK'tsiX, ¢jant’'om alwa'taldb yejat ku
t'aja' abal ku ejto ku ko'oy an xe'chintalab xi yab
in ko'ol in ok’ontal?

17Utsan enché' k’al na Jesus:

—¢Jant’0k’1 tin bijyal tin alwa'? Jun tokot wa'ach
xita' alwa', na Dios. Por max a 1é' ka kd'oy an
xe'chintaldb xi yab in ko'ol in ok’ontal, ka t’aja'
xowa'in ulal an tak’ixtalab.

18 Konyat enché' k’'al an kwitol:

—¢Jowa' tak’ixtalab?

Ani tok’oyat encheé' k’al na Jesus:

—Yab ki chemdhaxin, yab ki junkun k’al xi yab
a tomtal, yab ki kwé'lach, yab ka jantsi ti kaw ni
jun xita', 19 ka k’ak’'na' na tata' ani na nana' ani ka
k’anidha' xi k’e'ettsik jelt xan ta kK’anidhal taba'.

20 Utsan enché' k’al an kwitol:

—Ejtal jeché' u t’ajal asta tin chipil, ¢jant’éy mas
yejat ku t’aja'?

21Utsan enché' k’al na Jesus:

—Max a lé'lejtal ki xe'chin lujat, ki k’ale ka nuju
ejtal xowa' a ko'ol ani ka pidha' an ti tumin an

ch’ojontaltsik, anchan' ne'ech ka kd'oy tu' walk’t'
xowa' xin jalbil; ki tsich tam ani ti kin wéwna'.

22 Tam ti an kwitdl in ach’a' jeché', u t’e'pinal
t'ajat ti k’ale, abal jaja' yan xata'in ko'ol.

23Utsan tdm enché' an exobaltsik k’al na Jesus:

—Tsubax tu utsaltsik, ke t'ojlab t’ajat kin jila'
tinba' ka tak’yat k’al a Dios jun i tuminladh inik.
24 Tu utsdltsik jeye, ke mdas yab t'ojlab ka wat’ey jun
1 ko'mél xin bij kameyo bin chultdl jun i t'idhab ké
kin walka'tinbd'junituminladhinik ka tak’yat k’al

naDios. ] _ o _
25 Tam ti an exObaltsik in ach’a' jeché', labantsik

t’ajat ani konoxin jaja'k’itsik enché':

—¢Pos jita' pé tdm ne'ech kin ejto ka lo'ey?

26 Teloloyattsik k’al na Jesus ani utsantsik
enché'

—Na Dios ejtal in ejtowal kin t’aja', por an
iniktsik, yaba'. Tokot na Dios in ejtowal kin lo'o
xita'kichK'i.

27Konyat tdm enché' k’al na Pedro:

—Ajatik, wawd' i jilamal ejtal xowa' i ko'ol abal
ku xe'chin k’al Tatd', ¢jant’éy pé weye ne'ech ki
ko'oy?

28 Tok’oyattsik enché' k’al na Jesus:

—Tsubax tu utsaltsik, ke tam kin bajaw an K’ij
tam ejtal ka itmédhdjich, tam Nand', xin abadh
abal kin wenk’on neye tin inik, kin buxkan bu
t'okat K'wajtal, tatd'tsik xi tin wéwnamal, ne'ech
ki buxkantsik teye ba lajuchab i t'okat k'wajtalab.
Ne'ech ki buxkantsik abal ka lUjundha' nin kid-
htaltsik xi lajuchdb nin chakamiltsik na Israel.
29 Ani ejtal xin jildmaltsik in k’'imad', o in kidhabitsik,
in ixamtsik, in tdta' o in nana', in tomtal, in

chakamiltsik o in chabaliltsik, k’al Nanda'k’i tu
kwenta, ne'ech ka pidhantsik mds yan k’al na Dios
anine'echjeye kin ko'oytsik an xe'chintalab xi yab
in ko'ol in ok’ontal. 30 Por yan xi xo' k'wajattsik
ultalab, ne'ech ka jilk’on tayil ani yan xi xo' k'wajat
tayil, ne'ech ka k'wajaytsik ultalab.

20

Anjunbaxtalab k’al tin kwenta an t’ojnaltsik

1’Xan tu tak’ix na Dios in junwal jelti jun i dha-
bal t'6jomtaldb xi kale dhajawe ti alim t'ojnaltsik
abal ka Kk’ale ti t'ojnal xon tin ko'ol t'ayadh i uba.
2In ela'an t'ojnaltsik ani utsan ne'ech ka tolmiyat.
In utsa' ne'ech kin jalbiytsik jun i denario ta K’itsa
ani in aba' ti t'ojnaltsik xon tin ko'ol t'ayadh an
uba. 3 Tayil, tam ti beléjujich x6na' i dhajaw, kale
juni, in ela' K’e'et xi yabtsik xata' in t'ojndl 4 ani
in utsa'tsik enché': “Ki k’aletsik teye ta t'ojnal xon
tu ko'ol tayadh an uba ani ne'ech tu pidha'tsik
xowa' in tomnal ka ata'.” Ani k’aletsik. 5 An
dhabal t'ojlab kale juni tam ti ch’ejelich a K’itsa
ani tam ti 6xich i wékal ani anilki tin t’aja'. 6 Tam
ti bo'ich 1 wakal, kale juni ani in ela' k’e'et xi ta'
ti K'wajattsik yab xata' in t’ajal ani in utsa'tsik
enché" “sJant’ok’i tak’'wajattsik teché' putal ak’itsa
yab xata' a t'ojnal?” 7 Tok'oyat enché': “Teché'k’i
u k'wajat kom yab xita' tu kanyamal tu t'ojnal.”
Utsantsik tdm enché': “Ki k’aletsik teye ta t'ojnal
xontuko'olt'ayadh anuba anine'ech tu pidha'tsik
xowa' in tomnadl ka ata'.” 8 Tam ti jik'wchinich, an
dhabal alelab in utsa' enché' an ok’lek t'ojnal: “Ka
kaniy an t'ojnaltsik ani ka jalbiy, ok’ox ka jalbiy

Xi tayilichtsik ti ochenek ti t'ojnal ani tayilich ka
jalbiy xi ok’oxtsik ti ochenek.” 9 Ulichtsik tam
xi ochenektsik ti t'ojnal bd'ich i wakal ani kidhat
jeye pidhantsik juntsik i denario. 10 Tayil, tam tin
bajuchtsik jeye kin bach’utsik nin jalbil xi ok’oxtsik
ti ochenek ti t'ojnal, in chalpay ke mas yandha'
ne'ech ka pidhantsik; por tokot jeye juntsik i
denario pidhan. 11 Tam tin bach’utsik, tujeytsik ti
it'ixbél 12 ani in utsa'tsik enché' an dhabal t’ojléb:
“Jeché'tsik xi ulich tayilich, tokot t’6jontsik jun i ora
ani anilk’i jeye ta jalbiytsik jelti wawa', xu t'0jnék
ani i kuxyamal nin yajtsik an k’ak’al putal a K’itsa.”
13 Por an dhabal t'ojldb ték’on ani in utsa' enché'
jun ti éb xi k’'wajat an ti kdw: “Ja'ub, yab exom
tu t’ajtsal ni jun xata' yab alwa'. ¢Yabxe' tu utsa'
abal jun tokot i denario ne'ech tu jalbiy ta K’itsa?
14 Ka bach’u na jalbil ani ki k’aléch. Por nand' u
1é' ku pidha' anilki jeye xan tu pidha' tata' jeché'
xi ochich tayilich an ti t'ojnal. 15 ;Awxe' yab alwa'
ku t’'aja' xowa' nand' u 1é' k’al xowa' u ko'ol? O
¢i chakul abal a chu'tal ke nana' in alwa' inik?”
16 Pos anchan' pé, xi xo' k’'wajat ultalabtsik, ne'ech
ka jilk’on tayil ani xi xo' k'wajat tayil, ne'ech ka
Kk'wajaytsik ultalab. Pos yan t’ajat xi kanidhtsik,
por wé' t'ajat xi takudhtsik.

Na Jestus in ulu tin oxtal ke ne'ech ka chemdhda
(Mr. 10:32-34; Lk. 18:31-34)

17 Tam ti na Jesds ne'chich abal Jerusalén, in
kaniy pilki xi lajuchdb nin exdbaliltsik ani in
utsa'tsik enché':

18 —A chu'taltsik ke u ne'chich Jerusalén ani
taja', Nand', xin abadh abal kin wenk’on neye tin

inik, ne'ech kin pidhna ban ok’lek pale'tsik ani ban
ok’tsixtsik xin wilal nin tak’ixtal na Dios Xin jilam
dhutsadh na Moisés. Ne'ech kin ulutsik abal kin
chemdhd 19 ani ne'ech kin pidhnd ban pil iniktsik
abal kin labidhna k’al jaja'tsik, ne'ech kin lekbayat
ani ne'ech kin chemdhad pajk’idh ban peltsidh te';
por tin 0x1ab a K’itsa ne'ech kin ejech ti it.

Xant’éy in konoy nin ndna' na Jakobo ani na Juan
(Mr. 10:35-45)

20 Utey tam ba Jesus nin ndna' na Jakobo ani na
Juan, xu chakamldabtsik k’al na Sebedeo junax k’al
jaja'tsik ani tudhlan tin tamét na Jesus abal kin
kontsi jun i alwa'taldb. 21 Konyat enché' k’al na
Jesus:

—¢Jant’éy a 1é'?

In ulu enché' an ndna'lab:

—Tam kin bajaw xowKk’i ne'ech ta tak’ixich, tu
kontsal ke jun ti éb nu chakamil ka buxkan ta ejat
ani xXi jun ta k'watab.

22 Por ték’'oyattsik enché' k’al na Jesus:

—Tata'tsik yab a cho'ob xant’édy a konyal.
¢Ne'echxe' ka ejto ka wat'na'tsik an yajtsiktalab xi
ne'ech ku wat'na' ani an chemla jeye?

Jaja'tsik tok’on enché":

—Ne'ech ki ejto.

23 Utsantsik enché' k’al na Jesus:

—Ani' Kejle. Tatd'tsik ne'ech ka watna'tsik
jeché' an yajtsiktalab ani an chemla jeye; por k’al
tin kwenta xita' ne'ech ka buxkan tu ejat ani tu
k’'watab, yab Nanda' ne'ech ku ulu, tokot ne'ech ka
buxkantsik xitam ja' na takudhtsik k’al nu Tata'.

24 Tam tin ach’a'tsik jeché' xi laju an exdbaltsik,
in chakuntsitsik xi jeché' chab an kidhablabtsik.
25 Kanyattsik tdm k’al na Jesus ani utsantsik
enché"

—Anchan'xan ta cho'dbichtsik, an pakdha' tak’ix
u tak’ix jelti ajatiklabtsik ani xi mas ultalabtsik, u
chapik tak’ixtsik t’ajat. 26 Por tatd'tsik yab yejat
ka t’aja' anchan'. Xita'in 1é' ka k'wajay mas pulek
k’al tatd'tsik, yejat kin t’0jontsi ejtalk’i 27 ani xita'
in 1é' ka kK'wajay mas ultalab k’al tata'tsik, yejat
kin t'djontsi ejtalk’i. 28 Pos Nand', xin abadh abal
kin wenk’on neye tin inik, yab in tsi'nek abal kin
t'Ojontsat, in tsi'nek tin t'¢jontsix ani ku pidhna'
tubd' kin chemdha abal ku jalbiy an lo'eltalab xi
yan ne'ech kin bach’utsik.

Na Jesus in jeldha' chab ijok’oltsik
(Mr.10:46-52; Lk. 18:35-43)

29 Tam ti exomichtsik ti kalel ban bitsow xi
Jeriko, k’al yani atiklabtsik ti wéwnd na Jesus. 30T4'
ti buxutsik wal bél chdb i jok'oltsik ani tam tin
ach’a'tsik ke naJesus exom ti wat’el taja', in ulutsik
kawidh enché"

—iAjatik, xi kuxlab k’al an pulek tak’ix Dabid, ti
ku yajnantsi weye!

31 K'wiyantsik k'al an atiklabtsik abal ka
chamk’an, por jaja'tsik mas kawidh ti dhdjaxintsik:

—iAjatik, xi kuxlab k’al an pulek tak’ix Dabid, ti
ku yajnantsi weye!

32 Kubey tdm na Jesus, in kaniy an jok'oltsik ani
in konoytsik enché'

—¢Jant’éy a 1é' tu t’ajtsitsik?

33Jaja'tsik tok’on enché":

—Ajatik, ti ku chu'xindha' weye.

34 Kd'ontsattsik tdm ti yajnantsixtalab k’al na
Jesus ani taktsintsik an tin wal. Tamk’i ti chu'xin
an jok’oltsik ani in wéwna'tsik na Jesus.

21

Na Jesus ochichich ban bitsow Jerusalén
(Mr.11:1-11; Lk. 19:28-40; Jn. 12:12-19)

1 Tam ti K'unatichtsik ti k'wajat Jerusalén ani
ulichtsik ban kwentsal xin bij Betfajé, xi k'wajat
K'unat ban ch’én xin bij Olibos, na Jesus in aba'
chab nin exdbaliltsik 2 ani in utsa'tsik enché":

—Ki k’aletsik ban kwentsal xi nu' K'wajat
tametlab. Taja' ne'ech ka ela' wik’ats jun i uxum
burru ani taja' jeye K'wajat in t'am. Ka wila' ani ti
kin tsi'dhantsi. 3 Ani max ki tawnd Kk’al jun xita',
ka utsa'tsik abal an Ajatiklab in yéntsal, por jik’at
ne'ech kin witsha'.

4Jeché' tdmun abal ka t'djan xan tin ultimal an
t’iltsix, tam tin dhutsa' enché"
5Ka utsa' an atiklabtsik xu k’'wajil Sidn:

“Ka tela', nd'ich tal na Pulek Tak’ixal,
xin cha'kdl t’ajat tinba', punat ba jun i burru,
bajuniburruy, in t'dm jun i ko'nél xu kitandhab.”

6 K'ale tdm an exodbaltsik ani in t’aja' jelt xan
ti usnéktsik k'al na Jesus. 7 In tsi'dha'tsik an
uxum burru KkK’al nin t'am, in tatlabiy k’al nin
K'udhk'umiltsik ani puney na Jesus. 8 Ani yan
an atiklabtsik xi taja' ti ne'ech, in nuk’altsik nin
k’'udhk'umil ban bél xon ti ne'ech ka wat’ey na
Jesus ani k’e'ettsik in pejal in k'we'él an te' ani in
umaltsik ban bél. 9 An atiklabtsik xi ne'ech ok’ox
anixi taltsik jeye kuxlek, in ulaltsik kawidh enché'



MATEO 21:10 Ixxxiv MATEO 21:16

—ijAjatik, xi kidhtalab k’al an pulek tak’ix Dabid,
tikulo'ochxo'! jLabt’ajadh xi tal tin bij an OK’6x1ab!
iok’6xlab tu' walk’i', ti kulo'éch xo'"!

10 Tam ti na Jesus ochich Jerusalén, ejtal an
atiklabtsik xu k’'wajil taja', xakwan ani yan konox-
intsik enché':

—¢Jitam j&' jeye jeché' an inik?

11 Ani an atiklabtsik in ulaltsik enché':

—TJeché' ja'ich an tiltsix Jesus, xu k'wajil
Nasaret, an bitsow xu tak’nal Galilea.

Na Jesus in t'oko an pulek ata xon tu k’ak’ndb na
Dios
(Mr.11:15-19; Lk. 19:45-48; Jn. 2:13-22)

12 Tayil ochich na Jesus ban pulek atd xon tu
k’ak’'ndb na Dios ani in kaldha' eléb ejtaltsik xi ta'
ti K'wajat taja' ti nujultsik ani ti ch’a'umtsik. In
Ket’pantsi tin mesajil xi ta' ti K’'wajattsik taja' in
jaltsal ti tumin an atiklabtsik. In K'et’pantsi jeye
tin laktémil an nujul kuku'tsik 13 ani in utsa'tsik
enché"

—Ban T’okat Dhuslab in ulal enché': “Nu k’'ima'
abal i 0labki ti bijidh ne'ech ka éynd”; por a
wenk’0malichtsik tin chink’ontal i kwé'.

14 Taja' ban pulek atd xon tu k’ak’'ndb na Dios,
utuknd na Jesus k’al chab 6x 1 jok’oltsik ani i
Kk'wech’e'tsik ani Jajd' in jeldha'tsik. 15 Por tam ti
an ok’lek pale'tsik ani an ok’tsixtsik xin wilal an
tak’ixtalab in chu'u an labidh labandhaxtalab xin
t'ajal na Jesus aniin ach’a'tsik jeye ke an chakamt-
sik kawidh in ulaltsik enché' ban pulek ata xon tu
k’ak’nab na Dios: “iKinbach’u anlabidh t'okattalab
xu kuxlab k’al an pulek tak’ix Dabid!”, chakuytsik
16 ani in utsa'tsik enché' na Jesus:

—¢A ach’alxe! xant'éy in ulal xi jeché'
k'wajattsik?

Tok’oyattsik enché' k’al na Jesus:

—U ach’al. ;Yabxe' a ajyamaltsik ban T'okat Dhus-
lab xan tin ulal k’al jeché' tin kwenta? In ulal
enché"

A t'ajamal ke xi ts’itsik ani an chakamtsik xi bél u
tsutsul
kin ajatna' alwa'i ajatlab.

17 Jilanichtsik tdm k’al na Jesus. Kale tdm na
Jesus ba jachan' an bitsow, k’ale ban kwentsal xi
Betania ani taja' tin wat'na' an akal.

Na Jesus in k'wiya' in akan an igo abal yab
walidh
(Mr. 11:12-14, 20-26)

18 Tam ti dhajaw, tam ti ne'chich juni ban bitsow,
na Jesus in ach’a' u k’'a'il. 19In chu'u jun akanlek
iigo bin wal an bél, utey taja', por yab in eltsi ni
jun in walil, tokot in xekél. Utsan tdm K’al na Jesus
jachan'nin akan an igo:

—iYab jayk’i ne'ech ki witsiy ta walim!

Ani tdmk’i ti wayey jachan' nin akan an igo.
20 Tam ti an exObaltsik in chu'u jeché', labantsik
t’ajat ani in konoytsik enché' na Jesus:

—¢Jant’0k’1 ti jik’at t'ajat ti wayey nin akan an
iga?

21Tk oyattsik enché' k’al na Jesus:

—Tsubax tu utsaltsik, max i belomtsik ani yab
ka jalk'uk’liytsik na chalab, yab tokotk’i ne'ech ka
ejto ka t’'aja'tsik xowa' a chu'u u t’ajtsi nin akan
an igo, ne'ech jeye ka ejtotsik ka utsa' jeché' an
ch’én: “Ki wixK’in teché' ani ka pet’na' taba' ban
pujal” ani anchan' ne'ech ka t’ajan. 22 Ejtal xowa'

ka kontsitsik na Dios, max ka bela'tsik ke ne'ech ti
pidha', ne'ech ka bach’utsik.

An awiltalab xin ko'ol na Jesus
(Mr. 11:27-33; Lk. 20:1-8)

23 Tam ti ulich na Jesus ban pulek ata xon tu
k’ak’'nab na Dios, ochich ani ok’tsixin taja'. Lejat
k'wajat ti ok’tsix, utukna k’al an ok’lek pdle'tsik,
k’al nin ok’1ékil an judiotsik ani konyat enché':

—c:K’al jant’'om awiltalab ta t’ajal jeché'? ¢Jita' ti
pidhdmal jeché' an ti awiltalab?

24 Tok oyattsik enché' k’al na Jesus:

—Ne'ech tu konoytsik jun xata'; max tin
tok’oytsik, ne'ech tam tu utsa'tsik neye k’al jant’'om
awiltalab tu t’ajal jeché'. 25 Jita' kK’al ti abnék na
Juan ti pujal? ¢K’al a Dios o k’al i iniktsik?

Tujeytsik tam ti kdwlix jaja'K’itsik ani u utsaxtsik

enché':
Max ki ulu ke k’al a Dios ti abnék, ne'ech tu
tok’oy enché': ¢Jant’0k’i pé tam ti yab a beltsitsik?
26 Ani max ki ulu ke k’aliiniktsik, ne'ech ku t’ajtsin
xata'yab alwa'k’al an iniktsik; pos ejtal in belaltsik
ke na Juan k’al a Dios ti abnék ti t'iltsix.

27Taxtam tin utsa'tsik enché' na Jesus:

—Yab i cho'ob.

Utsantsik tdm enché' k’al na Jesus:

—Pos yab neye ne'ech tu utsa'tsik k’al jant’'om
awiltalab tu t'ajal jeché'.

Anjunbaxtalab k’al xi chdb an chakamldbtsik
28 Utsantsik enché' k’al na Jesus:
—c¢Jant’éy a chalpayaltsik k’al jeché' xowa'
ne'ech tu tiltsitsik? Jun i inik in ko'ol chab in
chakamiltsik ani in utsa' enché' jun ti éb: “Chakam,

ki K’ale xo0' ta t'ojnal xon tu ko'ol t'ayadh an uba.”
29 Ték’on enché' an chakamlab: “jyab u 1é''"” Por
tayil in jalk’'uy nin chalab ani kK’ale an ti t'ojnal.
30Tayil, k’ale an tata'lab kin chu'u xijun aniin utsa'
jeye anilk’i ani jeché' an chakamlab tok’on enché":
“Ne'ech.” Por yab k’ale. 31 ;jowa' j&' xi jeché' chab
int'aja'xowa'in 1é'an tata'lab?

In ulutsik enché"

—Xi jidhtal.

Utsantsik tdm enché' k’al na Jesus:

—Tsubax tu utsaltsik, ke xin bach’waltsik an jal-
bixtalab ani an junkux inik uxumtsik, ok’oxne'ech
kin walka'tsik tinbd' ka tak’yat k’al na Dios ké
tatd'tsik. 32 Pos na Juan xu pujax tsich ti ok’tsitsik
xan ti yejat ki kK'wajaytsik ani yabtsik a beltsi; por
xin bach’'waltsik an jalbixtalab ani an junkux inik
uxumtsik in beltsitsik ja'. Por tata'tsik, maske a
chu'umal jeché', yab a jila'tsik ta walablom abal ka
beltsitsik xowa' in ulu.

An junbaxtalab k'al tin kwenta an atax
t'ojnaltsik
(Mr.12:1-12; Lk. 20:9-19)

33’Ka ach’a'tsik jeye jeché'k’e'et an junbaxtalab:
Junidhabal chabalin t’aya' yaniakanlekiuba ani
in mapuy; in t’aja' jun i balixtalab abal kin wat’iy
taja'anuba anijunipunchéy abalkin beletna'taja'
an ubalom.

‘Tayil in matintsi jachan' an ti alelab K'e'et i
t'ojnaltsik ani jaja' kK'ale 6w ti belal. 3¢ Tam tin ba-
jaw xowk'i ne'ech ti pitnal an uba, in aba' chab 6x
in t'ojnaliltsik abal kin kontsi jachan' an t'ojnaltsik
xowa' in lyjyal kin bach’u an dhabal aleldb. 35 Por
an mat chabaltsik in yak'wa' nin t'ojnaliltsik an

dhabal alelab, jun in cha'aw, jun in chemdha' ani
jun in t'ujbay. 36 An dhabal alelab in aba' juni mas
yanit'ojnaltsik ké tam tin jidhtal; por ejtaltsik yab
bach’'wat alwa' k’al an mat alelab.

37 'Tin ok’ontal in aba' nin chakamil, kom in
chalpay enché': “Ne'ech x6na' kin k’'ak’'nantsat tu
chakamil.” 38 Por tam tin chu'utsik an chakamlab,
an mat alelab utsaxintsik enché': “Jeché' ja'ich xi
ne'ech ti dhabal tayil, wana ki chemdha' abal
wawa' ki dhabalna' an aleldb.” 39 Jaxtam tin
yak’'wa'tsik, in kaldha' eléb alelab aniin chemdha'.

40 Konyattsik tdm enché' k’al na Jesus:

—Pos tam ka tsich an dhabal alelab, ¢jant’éy
ne'ech ka t’ajtsintsik jachan' an mat alelab?

41 Utsantsik enché':

—Ne'ech kin chemdha' jachan' an at’ax mat
alelab ani ne'ech kin matintsi k’e'et i t'ojnaltsik
jachan' an ti alelab, xi ka pidhan k’al xowa' jaja'
in lujyal kin bach’u tam kin bajaw xowK’i ne'ech
ti pitnal an uba.

42 Utsantsik tdm enché' k’al na Jesus:

—¢Yabxe' jayK'i a ajydmaltsik ban T’okat Dhuslab
Xin ulal enché':

An t'ujub xi pojka k’al an kubal atatsik,

ja'ich nin bajaw ka k'wajay mas ultalab.

Jeché'in t'ajdmal an OK’0xlab

ani wawa' i chu'tal jelti jun i pulek labandhax-

talab.
43 Jaxtam tu utsaltsik, ke yab ne'ech ki kd'yattsik

tak'nél k’al na Dios; tokot ne'ech ka k'wajaytsik
tak’'nél k’al na Dios, xita' kin t’aja’' xowa' in 1é' na
Dios. 44 Xita' ka kwajlan ba jeché' an t'ujub ne'ech

ka mu'kan ani xita' ka t'u'chiyat k’al, ne'ech ka
jilan jelti pojodh.

45 Tam ti an ok’lek pdle'tsik ani an fariseotsik in
ach’a' anjunbaxtalab xin ulu na Jesus, in exbaytsik
ke jaja'tsik k'wajat ti t'ilnal. 46 In le'na'tsik tdm
kin yak'wa', por in jik'naltsik an atiklab, kom an
atiklabtsik in beldl ke na Jesus k’al a Dios ti abnék
ti t'iltsix.

22

Anjunbaxtalab k’al tin kwenta an ajiblomtsik ban
tomkixtalab

1In dntsi tdm juni ti kdw na Jesus k’al i junbax-
talabk’i ani in utsa'tsik enché"

2 —Xan tu tak’ix na Dios in junwal jelti jun i
tomkixtalab xi jun i pulek tak’ix in t’'aja' abal nin
chakamil. 3In aba' nin t'ojnaliltsik abal kin kaniy xi
k'wajatichtsik kanidh, por jeché'tsik yab in le'na'
ka k’ale. 41In aba' juni K'e'et nin t'ojnaliltsik ani
in utsa' enché': “Ka utsa' xi k'wajatichtsik kanidh
abal t'ojojodhich u ko'ol an k’apnél. Ka utsa' abal
chemdhatsich an bakatsik, an ko'néltsik xi k’'osdha'
ani ejtalich k'wajat t'ojojodh; ka utsa' abal ka
tsichichtsik.” > Por xi kanidhtsik yab in t’aja' ti
K’ij. Jun K’ale bin ale, jun k’ale xon tin t’ajal nin
alimtal 6 ani xi k’e'ettsik, in yak'wa' nin t’ojnaliltsik
an pulek tak’ix, in at’ax t’ajtsitsik ani in chemdha'.
7Tam ti an pulek tak’ix in ach’a' jeché', chakuy
t’ajat ani in aba' nin soldadojiltsik kin chemdha'
jachan' an chemdhax iniktsik ani abal kin tsiktsi
tin bitsowil. & Tayil in utsa' enché' nin t’ojnaliltsik:
“Ejtalich k'wajat t'ojojodh abal an tomkixtalab,
por jachan' xi kanidhtsik yab x0na' in tomnal ka

tsich. 9 Pos ki k’aletsik pé xon tu xay'manal an
bél ani ka kaniy ban tomkixtalab ejtalk’i xita' ka
ela'tsik.” 10 Kale tdm an t'Gjontsixtsik ban bél ani
in junku ejtal xin ela'tsik, xi alwa' iniktsik ani xi
at’ax iniktsik. Anchan' ti ts’utsich an alta k’al an

atiklabtsik. o . _
11’QOchich tdm an pulek tak’ix kin chu'u xi kanid-

htsik ani in chu'u jun i inik xi ta' jeye ti k'wajat,
por yab xeketlidh jelt xan tu xeketlinal jun xita' xu
K’alel ba jun i tomkixtaldb. 12 Ani in utsa' enché"
“Ja'ub, ¢jan ta ochenek teché' ani yab i xeketlidh
jelt xan tu xeketlinal jun xita' xu k’alel ba jun i
tomkixtalab?” Por yab t’ajat xata' in ulu. 13 An
pulek tak’ix in utsa' tdm enché' xi k'wajattsik ti
t'ojojol: “Ka wik’a' bin akan ani bin k’'ubak ani
ka kaldha' eléb ban jik'waxtalab, xon ti ne'ech ti
uk’nal ani ti rech’ech’é]l nin kamab.” 14 Pos yan
t'ajat xi kanidhtsik, por wé' t’ajat xi takudhtsik.

An jalbixtalab k’al tin kwenta xu pidhnal an lej
pulek tak’ix romano
(Mr. 12:13-17; Lk. 20:20-26)

15K’ale tdm an fariseotsik ani in t’aja' i kaw abal
kin aliy xan ti kin uwa'tsik kin t’aja' kin ulu jun
xata' yab alwa' na Jesus ani anchan' kin ejto kin
Olna'. 16 Jaxtdm tin aba' chdb 6x nin kidhtaltsik
junax K’'al nin kidhtaltsik jeye na Erodes ani utsan
enché' na Jesus:

—OK’tsix, i cho'ob abal tsubax xowa'a ulal ani a
ok’tsixndl in lujtalk’i xan tu tak’ix na Dios ani yab
a 0dhdl ti kwenta xant’éy in ulal an iniktsik, pos
yab a teldl an iniktsik eblidhk’i. 17 Pos ti ku utsa":
¢Alwa'xe' ki pidha' ti jalbixtalab an lej pulek tak’ix
romano o yaba'?

18 Por na Jesus in chu'u abal k'wajatk’i ti tak-
tamiydab ani in utsa'tsik enché"

—K’ambixtsik, ¢jant’6k’i tin taktamiyaltsik? 19 Ti
kin 0Oltsi jun i pat’al tumin xi k’'al tu t'ajnal an
jalbixtalab.

Pidhan tdm jun i denario. 20 Konyattsik tdm
enché' k’al na Jesus:
dJita' in wal ani in bij xi jeché' K'wajat
ch’ilbadh?

21Ték’oyat enché':

—An lej pulek tak’ix romano.

Utsantsik tdm enché' k’al na Jesus:

—Poskapidha'anlejpulek tak’ixromano xowa'
in lujyal kin bach’u ani ka pidha' na Dios xowa'
Jaja'in lujyal kin bach’u.

22Tam tin ach’a'tsik jeché', labantsik t’ajat. Jilan
tdm na Jesus ani k’aletsik.

An konoxtalab k’al tin kwenta max u ejel ti it an
chemélomtsik

(Mr. 12:18-27; Lk. 20:27-40)

23Jayéchk’ijachan'a K’its4, k’ale ti dlndb na Jesus
k’al chab 6xisaduseotsik. Jeché' an saduseotsik, in
ulal ke an chemélomtsik yabich u ejel ti it; jaxtam ti
konyat enché' na Jesus:

24 —QK’tsix, na Moisés in ulu ke max jun
1 tomkidh inik ka chemech ani yab kin jila'
i chakamtsik, nin kidhdb yejat ka tomkin k’al
jachan' an chemtsidh mimlab abal kin kd'oy i
chakamtsik jelti max in chakamil nin kidhab xi
chemech. 25 Pos alwa'ich, k’al wawa' ta'wi'ik ti
Kk'wajat buk i kwitoltsik in kidhabk’itsik. Xi jid-
htal tomkin ani chemech. Kom yab in jila' in
chakamiltsik, in jiltsi an tin tomtal nin chabtal

kidhéb. 26 Anchan' jeye ti tdmun k’al xin chabtal,

k’al xin oxtal ani anchan' ti tamun K'al xi buk an
kwitoltsik. 27 Mds tayil chemech jeye an mimldb.

28 Tam ka ejech ti it an chemélomtsik, ¢K’al jowa' ja'
xi buk an kwitoltsik ti ne'ech ti tomiklab jachan' an
mimlab, abal ejtal an kwitoltsik in tomiknamal?

29 Ték'oyattsik enché' k’al na Jesus:

—Tata'tsiki uk’pinék t’ajat ta k'wajat, abal yab a
exlaltsik an T’okat Dhuslab nibal nin chdp na Dios.
30 Pos tam ka ejech ti it an chemélomtsik, yabich
ne'ech ti tomkinaltsik nibal ne'ech ti pidhnab xita'
abal ka tomkin, pos ne'ech ka k'wajaytsik jelti
nin t'okat abatwalejiltsik na Dios xi k’'wajattsik
walk’i'. 31 Por k’al tin kwenta max u ejel ti it an
chemélomtsik, ¢yabxe' a ajydmaltsik xan ti na Dios
tin uly, tam tin ulu enché'?: 32 “Nana' tin Diosil na
Abraham, na Isak ani na Jakob.” Na Dios yab in
Diosil i chemélomtsik, in Diosil xi k'wajattsik ejat.

33Tam ti an atiklabtsik in ach’a' jeché', labantsik
t'ajat xan tin ach’a' u ok’tsix na Jesus.

An tak’ixtalab xi mas uluts
(Mr.12:28-34)

34Tam ti an fariseotsik in cho'dbna' abal na Jesus
tok'nék in lujtalk’i ani an saduseotsik yab in ela'
xan ti ka ték’on, junkun an fariseotsik 35 ani jun
ti éb xin wildl nin tak’ixtal na Dios, in le'na' kin
taktamiy. Jaxtdm tin konoy enché':

36 —OK'tsix, ¢jowa' j&' an tak’ixtalab xi mds uluts
xi kK'wajat dhutsadh bin tak’ixtal na Dios xin jilam
dhutsadh na Moisés?

37Ték’ oyat enché' k’al na Jesus:

—“Ka k’ak’na' an Ok’0xlab na Diosil k’al ejtal na
itsich, k’al ejtal na ejattal ani k’al ejtal na chalab.”

38 Jeché' ja'ich an tak’ixtaldb xi mds uluts ani xi
mds ultaldb. 39 Nin chabtal, in junwal jeye jelti
xin jidhtal: “Ka k’anidha' xi Ke'ettsik jelt xan
ta k’anidhdl taba'.” 40 Jeché' chab an tak’ixtalab
ja'ich nin tujtal ejtal nin tak’ixtal na Dios xin jildm
dhutsadh na Moisés ani xin jilam dhutsadh an
tiltsixtsik.

cKaljita' k’'al tu chakamldab an Kristo?

(Mr. 12:35-37; Lk. 20:41-44)

41 Lejat an fariseotsik bél ta' ti k’'wajat junini',
42konyattsik enché'k’al na Jesus:

—c¢Jant’@y a chalpayaltsik k’al tin kwenta an
Kristo? ¢K’al jita' k’al tu chakamlab?

Tok’ oyat enché":

—XK’al an pulek tak’ix Dabid.

43 Utsantsik tdm enché'k’al na Jesus:

—¢Jant’0k’l pé tam na Dabid, ti ijtsiyat k’al an
T’okat Ejattalab kin bijiy tin Ajatik? Abal na Dabid
inulu enché':

44 An Ok’6x1ab in utsa' enché' nu Ajatik:

“Ki buxkan tu ejat,

asta ke Nana' tu atantsi ejtal xi ti at’al.”

45 Pos max an pulek tak’ix Dabid in bijiy tin Ajatik
an Kristo, ¢jant’0k’i pé tam ta ulaltsik ke an Kristo u
chakamlab k’al na Dabid?

46 Ani k’al ni jun xita' ti ejtowat ka ték’oyat ani
asta tam ti tam, jik’eytsik ani ni jun xita' mas
konoxin xata'.

23

Na Jesus in kawyal an fariseotsik ani an

ok’tsixtsik xin wildl an tak’ixtaldb
(Mr. 12:38-40; Lk. 11:37-54; 20:45-47)

1Utsan tdm enché' an atiklabtsik ani an exdbaltsik
k’al na ]ESU.S'

tak ixtal na Dios xin ]1lam dhutsadh na Moisés,

in ko'oltsik i awiltalab abal kin wila' nin tak ixtal
na Dios xin jildm dhutsadh na Moisés. 3 Jaxtdm,

ka exbantsitsik ani ka t’aja' ejtal xowa' kin ulut-
sik; por yab ka wéwna' xowa' in t’ajaltsik, pos
jaja'tsik in ok’'tsixndl jun xata' ani k’e'et xowa' in
t'ajal. 4 Pos in ok’tsixnaltsik xata' xi t'ojlab t'ajat
ani in utsal an atiklabtsik kin t’aja'; por jaja'tsik
yab in t’ajal nibal ela' wé', jelt tam jun xita' in
t'ajal jun i kitalab altsik ani in kitayal xi K’e'ettsik,
por jaja'tsik nibal ela' in 1é' kin taka'. > Ejtal
xowa' in t’ajdltsik, in t’ajal abal ka chu'tat k'al
an atiklabtsik. Pos in kulbetndltsik kin ch’at’a’
bin pik’ib ani bin okdb wetsik an T'okat Dhus-
lab, dhutsadh ba juntsik peje' i k'udhk'um. In
k'wajbaltsik in k'udhkumil k’al mas nakdha' in
dhutse'lil ké xi k’e'et an atiklabtsik. 6 Xon tu t’ajnal
i Kapuxnich, in kulbetnaltsik ka buxkan xon ti mas
ultalab ani ban atatsik xon tu t’ajnal an junkun-
talab, in kulbetnaltsik ka buxkan ban k'wajtalab
xi ultaldb. 7 In kulbetndltsik ka chapnédha ti bél
k’al an atiklabtsik k’al yantam i k’ak’'naxtalab ani
ka bijyat ti ok’tsixtsik.

8’Por tatd'tsik yab yejat kale'na' ke an atiklabtsik
ti bijiy ta ok’tsix, pos jun tokot i OK’tsix a ko'oltsik,
ja'ich an Kristo. Ani ejtal tata'tsik a kidhabk’itsik.
9Yab ka bijiy ta tata' ni jun xita' xi teché' ti chabdl,
pos jun tokot a Tata' a ko'oltsik, xi K'wajat walk’i'.
10 Nibal yejat ka walka'tsik ki bijyat ta ok’lek, pos
juntokotiok’lek wa'ach, ja'ich an Kristo. 11Xita'in

t'0jontsal Xxik’e'et, ja'ich xi mas ultalab k’al tata'tsik.
12 pos xita' kin t'ek’a' tinbd', ne'ech ka cha'ka ani
xita' kin cha'ka' tinba', ne'ech ka t'ek’ba.
13"ich’ojontdl a chu'bil ok’tsixtsik ani fariseotsik
xi Kambix! Abal yab a walkal xi Ke'ettsik ka
k'wajach tak'nél k’al na Dios. Pos nibal tata'tsik
yab a 1é' ki k'wajay tak’nél k’al na Dios ani nibal a
walkal xi K’e'ettsik ka k'wajay tak'nél k’al na Dios.
14*ich’ojontdl a chu'bil ok’tsixtsik ani fariseotsik

xi k’ambix! Abal a K'antsal tin K'ima' an chemtsidh
mimlabtsik ani tayil, abal ki utsan ke i alwa' inikt-

sik, a t’ajaltsik 1 nakdha' 6lab. Jaxtam ti mas pulek
an yajtsiktalab ne'ech ka bach’utsik.

15"ich’ojontdl a chu'bil ok’tsixtsik ani fariseotsik
xi k'ambix! Tatd'tsik a lonyal i chabal ani i pujal
abal ka ok’tsi jun xita' na belomtal ani tam ki
beltsinich k’al jun xita', a t’ajalich ke jachan' an
inik ka k’ale mas ban K’ibeltalab ké tata'tsik.

16 *ich’ojontal a chu'bil, jok'ol junkiltsik! xa
ulaltsik enché'": “Max jun xita' kin lej tsubk’a' jun
xata' k’al tin bij an pulek atd xon tu k’ak’'ndb na
Dios, yab xata'; por max kin lej tsubk’a' jun xata'
k’al tin bij an oro xi k’'wajat taja', yejat tam kin t’aja’
xowa'in ulu.” 17 j1 k'wajattsik jelti max i jok’ol ani
yab i chalpadh! Pos ¢jowa' mas uluts: an oro, o an
pulek ata xon tu k’ak’ndb na Dios xin t'okwal an
oro? 18 Ani a ulaltsik jeye enché': “Max jun xita'
kin lej tsubk’a'jun xata'k’al tin bij xon tu kK'wajbab
an pikbaxtalab, yab xata'; por max kin lej tsubk’a’
jun xata' k’al tin bij an pikbaxtalab xi taja' kK'wajat,
yejat tdm kin t'aja' xowa' in ulu.” 19 j1 k'wajattsik
jelti max i jok’ol ani yab i chalpadh! Pos ¢jowa'
mads uluts: an pikbaxtalab, o Xxon tu kK'wajbab an

pikbaxtaldb xin t'okwal an pikbaxtaldb? 20 Pos
xita' in lej tsubk’al jun xata' k’al tin bij xon tu
k'wajbab an pikbaxtalab, yab tokotk’i k'wajat in
lej tsubk’dl jun xata' k’al tin bij xon tu K'wajbab
an pikbaxtalab, k'alich jeye xowa' k'wajat taja'.
21Xita'kin lej tsubk’a' jun xata'k’al tin bij an pulek
ata xon tu k’ak'nab na Dios, yab tokotk’'i k’'wajat
in lej tsubk’al jun xata' k’al tin bij an ata xon tu
k’ak’'nab na Dios, in lej tsubk’alich jeye k’al na Dios
xi K'wajat taja'. 22 Anil jeye, xin lej tsubk’al jun
xata' K’al tin bij an walk’i', in lej tsubk’alich jeye
k’al tin bij nin t'okat k'wajtal na Dios ani kK’'al na
Dios jeye, kom taja' u buxkanal.

23’ich’ojontal a chu'bil ok’tsixtsik ani fariseotsik
xi Kambix! Tata'tsik a pidhal na Dios xowa' in
luyjyal kin bach’u k’al an menta, an anis ani an
komino, por yabtsik a t'ajal ti k'ij an tak’ixtalab xi
mas uluts, ke ja'ich an lujattalab, an yajnantsix-
talab ani ka bela'tsik na Dios. Jeche' ja'ich yejat
ka t’aja'tsik, por yab ka jila' ka pidha' xowa' in
lujyal na Dios. 24 iTatd'tsik, jok'ol junkiltsik, a
t'ajaltsik xowa' xi yab lej uluts, por yab a t’ajaltsik
xowa'ximas uluts. In junwal jelti max a dhikaltsik
an chi'chim abal yab ka K'ut'u, por jelti max a
k’'ut'waltsik an ko'nél xin bij kameyo!

25’iCch’ojontal a chu'bil ok’tsixtsik ani fariseotsik
xi K'ambix! Tatd'tsik a junwal jelti an baso ani an
talab xi eblidhk’i ti t'akadh, abal alk’idh ta itsich
tokot a chalpdmtsik an kwé'lach ani ka t’aja' xowa'
yab lujat. 26 Fariseotsik, tatd'tsik a junwal jelti
max ijok’ol, ok’ox ka t’aktsi alk’idh na basojil, na
talabil ani t'okatich jeye tdm ne'ech ka jilk’on xi
eblidh.

27"ich’ojontal a chu'bil ok’tsixtsik ani fariseotsik
xi K'ambix! Pos a junwaltsik jelti an jolimtalab
xi mukudh ani labidh u xalk’anal eblidhk’i, por

alk’idh ts’utsat k’al in beklék i chemeélomtsik ani
k’al xowa'kichk’i i at’axtalab. 28 Anchan'tsik teye,

eblidh, jeltimaxilujat iniktsik, por alk’idh ta itsich
tokot a chalpdmtsik i k’ambixtalab aniiwalastalab.

29’iCch’ojontal a chu'bil ok’tsixtsik ani fariseotsik
xi Kambix! Tata'tsik a lejkintsal xon ti jolidh
an t’iltsixtsik ani a dhibyal nin ch’ilabil an lujat
iniktsik, 30 ani a ulaltsik enché': “Max teché'ak tu
k’'wajat tam ti xe'chinék ni weje' pakéliltsik, yabak
i tolmiyamal kin chemdha' an t’iltsixtsik.” 31 K’al
jeché', aulalichtsik abal a kidhtal xin chemdhamal
an tiltsixtsik. 32 jPos ka ok’dchtsik ka t'aja' xowa'in
tujumal na weje' pakéliltsik!

33 ’iTatd'tsik a kidhtal jelti an chan! Yab
ne'ech ka ejto ka jek’a'tsik abal yab ki k’ale
ban Kibeltalab. 34 Jaxtdm, Nand' ne'ech tu abtsi
ti tiltsixtsik, ti chalpadhtsik ani ti ok’tsixtsik.
Por tatd'tsik ne'ech ka chemdha', taltsik ne'ech
ka pajkiiytsik ba peltsidh te', taltsik ne'ech ka
cha'awtsik ban atd xon tu t’ajnal an junkuntalab
anine'ech ka kajna'tsik bitsow ti bitsow. 35 Jaxtam,
tata'tsik i walbidh k’al nin chemtal ejtal an lujat
iniktsik xi chemdhats, asta tam ti chemdha na
Abel an lujat inik asta na Sakarias nin chakamil
na Berekias, xi tatd'tsik a chemdha' tamch’ejélidh
ban pulek atd xon tu k’ak’'nab na Dios k’al xon tu
Kk'wajbab an pikbaxtaldb. 36 Tsubax tu utsdltsik,
ke ejtal jeché' an walastalab ne'ech kin kitna' an
atiklabtsik xi jeché'i k’ij.

Na Jesus in uk’intsi an atiklabtsik xi Jerusalén
(Lk. 13:34-35)

37 Atiklabtsik xi k’'wajil Jerusalén, xa chemdhadl
an tiltsixtsik ani a t'ujbayal nin abatwalejiltsik
na Dios xi abtsinal! jyanilich t'ajat u le'namal
tu junkutsik, jelt xan ti jun i pak'wlam kwita' in
junkuwal nin ts’itsik t'am tin al in suts’uts’, por
yab a lena'! 38 Pos ka ach’a'tsik, an atd xon ta
k’ak’naltsik na Dios, ne'ech ka jilk'on walbadh;
39 pos tu utsaltsik ke yabich ne'ech ki witsiy ti
kin chu'utsik asta kin bajaw an K’ij tam tata'tsik
ne'ech ka ulu enché": “Labt’ajadh ti k'wajat xi tal
tin bij an Ok’6xlab.”

24

Na Jesus in ulu abal ne'ech ka pakwat an pulek
atd xon tu k’ak’nab na Dios
(Mr.13:1-2; Lk. 21:5-6)

1 Kale na Jesus ban pulek atad xon tu k’ak'néab
na Dios ani tam ti ne'chich, utukna k’al nin
exobaliltsik ani tujey ti Oltsinal xan ti kubadh an
pulek atd xon tuk’ak’ndb na Dios. 2Por ték’oyattsik
enché'k’al na Jesus:

—Xo' a chu'taltsik ejtal jeché', por tsubax tu
utsaltsik ke yab ne'ech ka jilk’on ni jun i t'ujub
t'i'bax. Ejtal ne'ech ka julpa.

An exOltsik xi ne'ech ka wa'chin tam ne'chich ka
ulich an pakwenib
(Mr.13:3-23; Lk. 21:7-24; 17:22-24)
3 K’aletsik tdm ban ch’én Olibos ani tam ti na
Jesus taja' ti buxul, k’ale ti usnal chinatk’i enché'
k’al nin exdbaliltsik:

—Ti ku utsa', ¢jowk’i ne'ech ka tdmun jeché'?
¢Jant’om exol ne'ech ki chu'u tam i talich ani tam
u K'unelich an pakwenib?

4Tok oyattsik tdm enché' k’al na Jesus:

—Ka kd'oytsik i kwenta abal yab ti ki
K’ambiytsik ni jun xita'. > Pos yadn ne'ech ka tsich
ti k'ambixtsik ani ne'ech kin ulu ke jaja'ich nu
Kristo ani yan ne'ech kin k'ambiy. ¢ Ne'ech ka
ach’a'tsik ke exom i péjéxtaldb ani ke itich juni
ne'ech ka tujey, por yab ki jik’eytsik. Pos anchan'
ko'ol ka tdmun, por yabélja'ich an pakwenib. 7 Pos
junikidhtaldb ne'ech ti péjéx k’al k’e'et i kidhtalab
ani jun i bitsow ne'ech ti péjéx k’al k’e'et i bitsow;
ne'ech ka wa'chin i Ka'inab, i yaw'lachtsik ani
ne'ech ka léwék’in an chabal putdlk’i. & Por ejtal
jeché' ja'ich nin tujtal an yajtsiktalab xi ne'ech
ka tdmun. Jelti an ch’'uk’'uxtalab xin ach’al jun i
mimlab tam ne'chich kin wa'chiy i chakam.

9’Ne'ech tam ki pidhnatsik abal ki at’ax t’ajtsin,
ne'ech ki chemdhatsik ani ne'ech ki at’antsik k’al
ejtal an atiklabtsik k’al Nanad'k’i tu kwenta. 10 Tam
jachan' i K’ij, yan ne'ech kin jila'tsik ti belom,
ne'ech ka chakuxintsik ani ne'ech ka pidhnaxintsik
jun ani jun ban awiltaldb. 11 Ne'ech ka wa'chin
yan 1 k’ambix t'iltsixtsik, xi ne'ech kin ulu ke k’al a
Dios ti abadh ti t’iltsix ani yan i atiklabtsik ne'ech
kin k’ambiy. 12 Ani k’al tin kwenta abal ne'ech
t'ajat ka wa'chin xowa' yab alwa', yan ne'ech kin
jila'tsik ti K'anidhax. 13 Por xita' kin kuxuy ejtal
jeché',ne'ech kalo'wat. 14 Anijeché'an alwa't’ilab
k’al tin kwenta xan tu tak’ix na Dios, ne'ech ka
tilan putdlk’i an K’ay'la abal ka exla k’al ejtalk’i

an kidhtalabtsik; ani tam ne'ech ka ulchich an
pakwenib.

15 ’Xita' kin ajay jeché', kin exbay: Tam ka
chu'utsik an k’ak’adh at’axtalab xin t’ildmal an
tiltsix Daniel K'wajatich xon tu k’aknab na
Dios, 16 tdm, xi K'wajattsik ban chabal xi Judea,
ki Kaletsik ta chink’onal ban ch’énlom. 17 Xi
K'wajattsik tin éb nin k’imad', yab ka pa'aytsik
abal ka ochich kin ik’i' jun xata' altd; 18 ani xi
k’'wajattsik bin ale, yab ka witsiy abal kin ik’i' nin
wat. 19 jCh’ojontdl in chu'bil an mimlébtsik xi ka
elan kd'odh jachan'i K’ij o u tsutsudhom! 20 Ka
kontsaltsik na Dios abal yab ka tdmun jeché' tam
chamay nibal tam in Kitsdjil i koydxnich; 21 pos
jachan' 1 K’ij, ne'ech ka wa'chin jun i k’ak’adh
yajtsiktalab xi yab jayk’i wa'chinék asta ti tujenek
an k’ay'la, nibal mas ne'ech ka wa'chin jayk'i
anchan'. 22 Max na Dios yab kin wé'médha'
jachan' an pulek yajtsiktalab, yab xita' ne'ech
ka lo'ey; por k’al tin kwenta in kK’anél xi Jaja' in
takwyamal, ne'ech kin wé'médha' jachan' an k’jj.

23’Tam jachan'i K’ij, max jun xita' ti ki utsa'tsik
enché': “Ka tela', jé' k'wajat an Kristo”, o “ka
tela', ni' kK'wajat”, yab ka beltsi. 24 Pos ne'ech ka
wa'chin i K’ambixtsik xi ne'ech kin ulu ke jaja'ich
nu Kristo, o ke jaja'ich xi abadh ti t’iltsix k’al a
Dios. Ne'ech kin t’aja' i pakdha' exdl ani i pakdha'
labandhaxtalab abal kin k’ambiy an atiklabtsik ani
ne'ech kin le'na' kin k’ambiytsik max kin ejto asta

xi takudhichtsik k’al na Dios. 25 Exomichtsik tu
utsdl ejtal xowa' ne'ech ka tdmun. 26 Jaxtdm, max

ki utsantsik enché': “Ka tela'tsik, nu' k'wajat ban
chabdl xon ti yab K'wajtsidh”, yab ki k’aletsik ka

chu'u; o max ki utsantsik: “Ka tela'tsik, jé' k'wajat
altd”, yab ka bela'tsik. 27 Pos anchan' jelt xan
tu lamKk’il an 1éy asta xon tu kalel na Kitsa ani
asta xon tu ochel, anchan' neye ti ne'ech kin tsich
Nanad', xin abadh abal kin wenk’on neye tin inik.
28 Xon ti k'wajat an chemélom, taja' ne'ech ka
junkun an t’ottsik.

Xan ti ne'ech kin tsich Nand', xin abadh abal kin
wenk’on neye tin inik
(Mr. 13:24-37; Lk. 21:25-33; 17:26-30, 34-36)
29°Tamk’i tam ka wat’éch jeché' an yajtsiktalab,
na K’itsd ne'ech ka jik'wchin, na ich’ yab ne'ech
ka tajk’an, na ottsik ne'ech ka kwajlan ani asta
an pakdha' chaplab xi k'wajat walk’i' ne'ech ka
yoywat. 30 Ne'ech tdm ka xalk’an walk’i' nu exolil
Nanad', xin abadh abal kin wenk’on neye tin inik.
Ejtal an kidhtalabtsik xi yab u belom xi k’'wajattsik
ban k’ay'la, ne'ech ka uk’intsik tam tin chu'utsik
Nanad', xin abadh abal kin wenk’on neye tin inik,
in tal ban tokow xi walk’i' k’al ejtal nu chéap ani

nu labidh t'okat. 31 Ne'ech ku aba' nu t'okat
abatwalejiltsik abal k’al jun i chapik jutsuxtalab i

korneta kin junku xu takwyamaltsik putdlk’i, asta
jun pak’e' jun pak’e' an kK’ay'la.

32 ’Ka exbaytsik xowa' ok’tsixtalab in pidhndl
an junbaxtalab k’al tin kwenta in akan an igo:

Tam dhdlamich nin k'we'éltsik ani exom ti kalel
nin xekeél, a cho'dbichtsik abal exomich ti k'unel an

k’'ak’al K’ij. 33 Anchan' jeye, tam ka chu'utsik ejtal
jeché', ka cho'dbna'tsik abal Nand', xin abadh abal
kin wenk’on neye tin inik, k'unatich i k’ij ne'ech
kin tsich. 34 Tsubax tu utsaltsik, ke ejtal jeché'
ne'ech ka tdmun tam yabél chemnek na kidhtaltsik

xi jeché'i K’ij. 35 An chabal ani an walk’i' ne'ech
ka taley, por ejtal xowa' u ulu, anchan' ne'ech ka
tamun.

36 'Por Kk’al tin kwenta xowKk’i jun bél ti ne'ech
kin tsich, yab xita' in cho'db, nibal an t'okat
abatwaletsik xi K'wajat walk’i', nibal nin Chakamil
na Dios. Tokot in cho'éb na Dios an Tata'lab.

37’Anchan' xan ti tdmun tam ti xe'chin na Noé,
anchan' jeye ti ne'ech ka tdmun tam kin tsich
Nana', xin abadh abal kin wenk’on neye tin inik.
38Jachan'iK'’ij, tam ti yabél tujenek an chapik 4bal
K’ij, an atiklabtsik in Ontsal ti kK’apul ani ti uch’al, ti
tomkinaltsik ani ti pidhnax tin chakamiltsik abal
ka tomkin, asta tam tin bajaw xowk’i na Noé ti
ochichich ban tan at4; 39 ani yab in exbaytsik asta
tam ti ulchich an chapik ab ani chemechtsik ejtal.
Anchan' jeye ti ne'ech ka tdmun tam kin tsich juni
Nana', xin abadh abal kin wenk’on neye tin inik.
40 Tam jachan' i K’ij, chéb i iniktsik xi k'wajat ti
t'ojnal junax bin ale, jun ne'ech ka jund ani jun
ne'ech ka jilan. 41 Chéab i mimlabtsik xi K’'wajat ti
che'el junax, jun ne'ech ka juna ani jun ne'ech ka
jilan.

42 ’Yabtsik pé ki k’'wajay uk’pipidh kom yab a
cho'obtsik xowk’i ti ne'ech kin tsich juni. 43 Por
ka cho'obna'tsik jeché', ke max jun i dhabal ata in
cho'6b xowk’i jun bél ti ne'ech ka ulich an kwé',
yab ne'ech ka wayich ani yab ne'ech kin walka'
ka ochich an kwé' tin K'imd' abal ka kwé'yat.
44 Jaxtam, yab ki k'wajaytsik teye uk’pipidh, pos
tam yabtsik a t'ilom, ne'ech kin tsich Nana', xin
abadh abal kin wenk’on neye tin inik.

An t’ojontsix xi alwa' ani an t’ojontsix xi yab alwa'
(Lk. 12:41-48)

45 7;Jitam ja' an alwa' t'6jontsix Xin t’'ajal xowa'
ka utsan, xu jilnal k’al nin ajatik punk'udh abal
kin k’apundha' xan ti yejat ejtal xi K'wajat bin
Kimd' an ajatiklab? 46 K’ijidh abal an t'¢jontsix xi
ka elan k’al nin ajatik tam ka witsiy, in t’ajal xowa'
jilnék kin t’aja'. 47 Tsubax tu utsdltsik, ke ne'ech
ka k'wajba k’al nin ajatik abal kin beletna' ejtal
xowa' in ko'ol an ajatiklab. 48 Por max jachan' an
t'Ojontsix ja'ich jun i at’ax inik ani kin chalpay ke
nin ajatik yab ne'ech ka witsiy jik’at, 49 ka tujey
kin at’ax t’ajtsitsik xi K’e'et nin at t’'ojnaltsik, ka
k'wajach ti K’apul ani ti uch’al k’al an uch’altsik,
50 tam ka witsiy nin ajatik tam yab xata' in t'ilom,
nibal in cho'db max ne'ech ka witsich, 31 ne'ech ka
pidhan jun i yajtsiktalab pulek k’al nin ajatik ani
ne'ech ka k'wajba abal kin tamu jelt xan ti ne'ech
kin tamu an K’'ambixtsik. Taja' ne'ech ti uk’'nal ani
tirech’ech’él nin kamab.

25

An junbaxtalab k’al tin kwenta xi laju an tsid-
hantsik

1’Xan tu tak’ix na Dios, in junwal jelti 1aju i
tsidhantsik xin téyna' i tajbaxtalabtsik xu joltsi-
nal ti gas ani Kk'aletsik kin bach'u an tomkinél
inik. 2 B4' xi jaja'tsik chalpadh t’ajat ani xi bd'
yaba'. 3 Xi yabtsik chalpadh, tam tin juna' nin
tajbaxtaldbiltsik, yab in juna'tsik i gas abal kin
baltsi ti it tam kin tala'; 4 por xi chalpadhtsik, in
junamaltsik 1 boteya ts’utsat k’'al i gas, yab tokotk’i
xibaltsidh nin tajbaxtalabiltsik. > Kom an tomkinél

inik owéch ani yab u ulel, tujey ti onk’al wayal
ejtal an tsidhantsik ani tayil wayichtsik. 6 Tam ti
ch’ejel akalich xdna', ach’atmé in kawidh kawintal
jun xita' xin ulu kawidh enché': “iNd'ich tal an
tomkinél inik, ki kaletsik ka bachu!” 7 Ejtal
jachan' an tsidhantsik ch’akay abal kin t’ojojoy
nin tajbaxtaldbiltsik. & Utsan tdm enché' an tsid-
hantsik xi chalpadh k’al xi yabtsik chalpadh: “ti
ku pidha' weye wé' an ti gas abal exomich ti tepel
ni tajbaxtalabil.” 9 Por ték’'on enché' an tsidhantsik
xi chalpadh: “Yaba!, xib yab tdm ne'ech ka kidhey

abal wawad' nibal abal tata'tsik. Mas alwa' ki k’ale
ka ch’a'aytsik xon tu nujnal ani ka ch’a'ay abal

tatd'tsik.” 10 Por lejat xi b¢' an tsidhantsik k’alnek
ti ch’a'um an ti gas, ulich an tomkinél inik. An
tsidhantsik xi ta' ti k'wajat t'ojojodhtsik, ochicht-
sikja'junax k’al an tomkinél inik ban tomkixtalab
ani tayil mapyat an wi'leb. 11 Tayil ulich xi bé' an
tsidhantsik ani in ulutsik enché': “jAjatik, ajatik, ti
ku japtsi!” 12 Por tok’oyattsik enché': “Tsubax tu
utsaltsik ke yab tu exlal.”

13 Utsantsik tdm enché' k’al na Jesus:

—Yabtsik pé ki k’'wajayiuk’pipidh, pos yabtsik a
cho'ob xowk’i jun bél ti ne'ech kin tsich Nana', xin
abadh abal kin wenk’on neye tin inik.

An junbaxtalab k’al xi 0x an t'Ojontsixtsik
14°Xan tu tak’ix na Dios in junwal jelti jun i inik,
xitamtine'chich ka k’aléch pil bitsow, in kaniy nin
t'ojnaliltsik ani in pidha'tsik ti tumin kin t'¢jondha’.
15°Tan ti éb in pidha' bo' mil i pat’al tumin, jin
chab mil ani xi jun in pidha' mil i pat’al tumin;
pidhan juntsik ti éb xantik’i ti chu'tat ne'ech kin

ejto kin t’¢jondha' ani tayil, k’ale tdm oOw ti belal.
16 An t’¢jontsix xin bach’u bo' mil i pat’al tumin, in
t'aja' i dlimtaldb k’'al an tumin ani in ata' anilk’i in
yanil. 17 An t'¢jontsix xi jiltsin chab mil, anilk’i jeye
tin t'aja' ani in ata' jeye chab mil mds. 18 Por xi
pidhan tokot mil k’al nin ajatik, k’ale kin cholk’a'
ichabal aniin ta'pa' taja' an tumin.

19 "M4és tayil, witsiy nin ajatik jachan' an
t'Ojontsixtsik ani tujey kin t'aja' i kwenta k’al
jaja'tsik. 20 Ulich ok’ox xin bachimal bo' mil i
pat’al tumin, in pidha' nin ajatik bél bo' mil ani
in utsa' enché" “Ajatik, bo' mil i pat’dl tumin tin
pidha' ani jé' k'wajat bo' mil mdas xu ata' k’'al.”
21 Utsan enché' k’'al nin ajatik: “Alwa' t'ajat, tatd'
1 alwa' t'0jontsix ani i lujat; kom a t’6jondha' alwa'
xowa' weé' tu pidha', ne'ech tu pidha' mas. Ki
ochich ani ki kulbé k’al nana'.” 22 Tayil ulich jeye
an t'¢jontsix Xin bachum chab mil i pat’al tumin
ani in ulu enché'" “Ajatik, tin pidha' chab mil i
pat’al tumin ani jé' k'wajat chab mil maés xu ata'
k’'al.” 23 Utsan enché' K'al nin ajatik: “Alwa' t'ajat,
tatd' i alwa' t'gjontsix ani i lujat; kom a t'djondha’
alwa'xowa' wé' tu pidha', ne'ech tu pidha' mas. Ki
ochich ani ki kulbé kK’al nana'.” 24 Por tam ti ulich
an t’¢jontsix Xin bachimal mil i pat’dl tumin, in
utsa' enché' nin ajatik: “Ajatik, nana' u cho'ob abal
tatd' kidhat t’ajat a konyal, ke i k’¢jol xon ti yab
1 Omamadh ani a junkuwal nin walil an t’ayablab
xon ti yab a buk’iimal i iyaldb. 25 Jaxtam tu jik'na',
in K’ale ani u joliy na tuminal al chabal. Por jé'
K'wajat xi tin pidhamal.” 26 Tok’oyat enché'k’al nin
ajatik: “At’ax t'ojnal ani dbe, max a cho'dbich abal

in K'6jol xon ti yab in 6mdmadh ani u junkuwal
nin walil an t'ayablab xon ti yab u bukimal i
iyalab, 27 sjant’6k’i ti yab a k'wajba' nu tuminal
xon tu t'¢jondhab abal tam kin witsiy, ku bach’u
nu tuminal k’dlich xowa' in atdmal?” 28 Utsan tam
enché' kK’al an ajatiklab xi ta' ti K'wajattsik: “Ka
K’antsi xin ko'ol mil an pat’al tumin ani ka pidha'
xin ko'ol 14ju i mil. 29 Pos xita' xin ko'ol, ne'ech ka
pidhan ani ne'ech kin kd'oy mads yan; por xi yab in
ko'ol, ne'ech ka K’antsin asta xowa'in chalpayal in
ko'ol. 30 Anijeché' an t'6jontsix Xi yab xata' ti alwa/,
ka kaldha' eléb ban jik'waxtalab, xon ti ne'ech ti
uk’nal ani ti rech’ech’él nin kamab.”

Xan tine'ech ti lujundhab an atiklabtsik

31'Tam Nand', xin abadh abal kin wenk’on neye
tin inik kin tsich k’al ejtal nu labidh t'okat ani
k’al ejtal nu t'okat abatwalejiltsik, tdm ne'ech Kkin
buxkan bulabidh t'okat k'wajtalabil abal tin tak’ix.
32 Ejtal an atiklabtsik ne'ech ka junkun tu tamét
ani tdm ne'ech ku takuytsik, jelt xan ti an belkol
borrego in k'wajbdl pil an borregotsik ani pil jeye
an chibotsik. 33Ne'ech kin k'wajba' an borregotsik
tin ejat ani an chibotsik tin kK'watab. 34 An Pulek
Tak’ix ne'ech tam kin utsa' enché' xi k'wajattsik
tin ejat: “Jala'ichtsik, xi labt’ajadhichtsik k’al nu
Tata' ani ka bach’uchtsik xon ti ne'ech ta tak'ix, xi
bijtsidhich ne'ech ka tak’iy asta tam ti tujeyk’i an
Kk’ay'ld. 35 Pos in K'a'ay ani tin k’apundha'tsik; in
tsikey ani tin pidha'tsik tija'; in xe'chin jelti pil inik
ani tin koydha'tsik. 36 U yéntsi u K'udhk'umil ani tin
pidha'tsik; in yaw'lach ani tin alna'tsik; in wik’an
ani i K'aletsik ti kin alna'.” 37 Xi lujattsik ne'ech

tam kin ulutsik enché': “Ajatik, ¢jowk’i ta k’a'inek
ani tu K'apundhamal? O ¢jowk’i ta tsikenek ani tu
pidhdmal ti ja'? 38 ;Jowk’i ta xe'chinék jelti pil inik
ani tu koydhamal? O ¢a yéntsamal a Kudhk'amil ani
tu pidhdmal? 39 ;Jowk’i ta yaw'lamadh o i wik’'nék
aniuk’alnek tudlna'?” 40 Anine'ech ka ték’'oyattsik
enché'k’al an Pulek Tak’ix: “Tsubax tu utsaltsik, ke
ejtal xowa' a t’ajtsi jun nu at kidhabtsik, maske yab
lej ultalab, Nand' tin t’ajtsamaltsik.”

41’An Pulek Tak'ix ne'ech jeye tam kin utsa'
enché' xi k'wajattsik tin k'watab: “Ki wixK’intsik
teché' k’al Nana', atiklabtsik xi at’ax; ki k’aléchtsik
ban k’amal xi yab jayK’i u tepel xi k'wajat t'ojojodh
abal an lej at’ax ani abal nin t'6jontsixiltsik. 42 Pos
in K’'a'ay ani yab tin K'apundha'tsik; in tsikey ani
yabtsik tin pidha' ti ja'; 43 in xe'chin jelti pil inik
ani yabtsik tin koydha'. U yéntsi u K'udhkamil ani
yabtsik tin pidha'; in yaw'lach ani in wik’an ani
yabtsik i K’ale tin alna'.” 44 Ne'ech tam kin ulutsik
jeye enché': “Ajatik, ¢jowk’l ta xe'chinék ta Ka'il,
ta tsikél, jelti pil inik, a yéntsal a k'udhkumil, ta
ya'ul, o ta wik'nél ani yab tu tolmiydmal?” 45 Ani
ne'ech ka tok’oyattsik enché' k’al an Pulek Tak’ix:
“Tsubax tu utsaltsik, ke ejtal xowa' yab a t’ajtsi ni
jun xita', maske ja'ich xi yab lej ultalab, yab jeye
tin t'ajtsdmaltsik Nand'.” 46 Jeché'tsik ne'ech ban
yajtsiktalab ani xi lujattsik ne'ech kin bach’u an
xe'chintalab xi yab in ko'ol in ok’ontal.

26

U chalpayab xan ti ka uwan abal ka yak’'wan na

Jestus
(Mr. 14:1-2; Lk. 22:1-2; Jn. 11:45-53)

ITam ti na Jesus in ok’oy kin ulu ejtal jeché', in
utsa' enché' nin exdbaliltsik:

2 —Jelt xan ta cho'Obichtsik, té' chab a Kitsa
ne'ech kin bajuchin ajib an paskwa; ani Nand', xin
abadh abal kin wenk’on neye tin inik, ne'ech kin
pidhna abal kin chemdha pajk’idh ban peltsidh

|

3Jachan'i k’ij, an ok’lek pale'tsik, an ok’tsixtsik
xin wildl nin tak’ixtal na Dios xin jildm dhutsadh
na Moisés ani nin ok’lékil an judiotsik, junkuntsik
bin elébil nin k'imd' na Kayfas, nin ok’lékil an
pale'tsik. 4 Taja', in t'aja'tsik i kaw abal kin chal-
pay xan ti kin uwa' kin yak'wa' na Jesus k’al i
K’ambixtaldb ani kin chemdha'. 5 Por in ulaltsik
enché"

—Yab ki yak'wa' tam exom an ajib abal yab ka
Kk'wajaytsik ti péjéx an atiklab.

Junimimlab injoltsi ti niwiytaldb bin 0k’ na Jestis

(Mr. 14:3-9; Jn. 12:1-8)

6 Na Jesus k'wajat Betania, bin K'imd' na Simén
xin kd'yamal an K'wajat at’ax t’it’; 7 ani utukna k’al
jun i mimlab xin tsi'dhal jun i frasko xi t’ajadh
k’alialabastro ts’'utsat k’al i niwiytalab xi kajbidh.
Tam ti na Jesus K'wajat ban mesa, joltsin an ti
niwiytaldb bin 6k’ k’al an mimldb. & Tam ti an
exObaltsik in chu'u jeché', chakuytsik ani in ulu
enché':

—¢Jant’0k’i ti odhnd jeché' an niwiytalab? 9 Ka
nujwatwi'ik kajbidh jeché' an niwiytalab abal ka
pidhan an ti tumin an ch’ojontaltsik.

10 Ach’antsik k’al na Jesus ani utsantsik enché':

—¢Jant’0k’l ta it'ixbédhdltsik jeché' an mimlab?
Jeché' xowa' tin t'ajtsi, alwa' t’ajat. 11 Pos
an ch’ojontaltsik ech’ek’i ne'ech ka k'wajay Kk’al
tata'tsik, por Nand'yab ech’ek’i ne'ech kin kK'wajay
k’al tatd'tsik. 12 Xowa' in t’aja' jeché' an mimlab,
tam tin joltsi an ti niwiytaldb bu t'u'ul, ja'ich
abal ti kin t'ojojontsi an tu t'u'ul abal ka k'wajach
t'ojojodh tam ka jolyat. 13 Tsubax tu utsaltsik,
ke x0n'tikichk’i ka t’ilan jeché' an alwa' t’ilab ba
putalk’i an K’ay'la, ne'ech jeye ka t'ilan xowa' in
t'aja' jeché' an mimlab abal ka chalpayat.

NaJudasinuluabalne'ech kin chinat pidhna'na
Jestus
(Mr. 14:10-11; Lk. 22:3-6)

14T0n ti éb xi lajuchdb an exdbaltsik, xu bijyéb ta
Judas Iskariote, k’ale ti kaw k’al an ok’lek pale'tsik
15 ani in utsa'tsik enché':

—¢Jay ipat’al tumin ne'ech ti kin pidha'tsik max
tu pidha'tsik an ta Jesus?

Utsan tdm K’al an ok’lek pdle'tsik abal ne'ech ka
pidhan jun inik 1aju i pat’al tumin xi t'ajadh k’al i
plata. 16 Ani asta tam ti tdm, na Judas in tuju kin
aliy xan ti kin pidhna' na Jesus.

An tokat Kapuxnich xin jila' ka t'ajnal an
Ajatiklab

(Mr. 14:12-25; Lk. 22:7-23; Jn.13:21-30; 1 Ko.
11:23-26)

17 Tin jidhtal K’itsdjil an ajib tam u k’apnal an
pan xiyab jilbédhats k’al an jilbédhaxtalab k'oye, an
exobaltsik utey ba na Jesus ani in konoytsik enche':

—¢Jon' ta 1é' ki t'ojojoy an k’apnél abal ka k’apu
an wiyadh borrego tin kwenta an paskwa?

18 Tok’oyattsik enché' k’al na Jesus:

—Ki K’aletsik ban bitsow bin k'imd' jun i inik
ani ka utsa'tsik enché': “An Ok’tsix in ulu enche"
Exomich in bajwal an ora xowk’i ne'ech kin
chemdhd ani ba na Kima' ne'ech ku kK'apu an
Kk’apnél k’al tin kwenta an paskwa junax k’al nu
exObaliltsik.”

19 An ex@baltsik in t'aja' xan ti utsantsik k’al na
Jesus ani in t'ojojoytsik an K’apnél abal tin kwenta
an paskwa.

20Tam tijik'wchin, na Jesus buxkan ti k’apul ban
mesa junax k’al xi lajuchdab nin exdbaliltsik; 21 ani
lejat k’'wajat ti k’apultsik, in ulu enché':

—Tsubax tu utsaltsik, ke jun ti éb xi tatd'tsik
ne'ech ti kin pidhna' ban atiklabtsik xi tin at’al.

22 T’e'pintsik tdm t'ajat ani tujey ti konoxtsik
juntsik ti juntsik enché':

—Ajatik, ¢awxe' nana'?

23Ték’on na Jesus ani in ulu enché':

—Xita' xi kK'wajat ti K’apul junax k’al Nana' ban
talab, ja'ich xi ne'ech ti kin pidhna'. 24 Nand', xin
abadh abal kin wenk’on neye tin inik, ne'ech ku
wat'na' ejtal xowa' in ulal an T’okat Dhuslab k’al
Nana' tu kwenta; por jch’ojontdal in chu'bil an inik
xi ti kin pidhna'l Masakwi'ik alwa' abal jaja' max
yabak wa'chinék ti chakam.

25 Kawin tdm na Judas, xi k’al ti ne'ech ka pidhnéa
ani in ulu enché"

—OK’tsix, ¢nand'xe'?

Tok'oyat enché' k’al na Jesus:

—Tatd'.

26 Lejat k'wajattsik ti k’apul, na Jesus in téyna'
an pan ani in pidha' ti jalbintsixtalab na Dios. In

peja' tdm an pan, in pidha' nin exodbaliltsik ani in
ulu enché':

—Ka bach’utsik ani ka Kapu, jeché' ja'ich nu
t'u'ul.

27Tayil in téyna' jun i lejab baltsidh k’al i yajtsik
uxnél, in pidha' ti jalbintsixtalab na Dios, in pidha'
nin exobaliltsik ani in utsa'tsik enché'

—Ka uch’a'tsik ejtal ta éb jeché' an yajtsik uxnél,
28posjeché', ja'ich nu xich’al xi ne'ech kin jalbilna'
an it lejkintalab. Ja'ich xi ne'ech ku wak’la' tam
kin chemdhad abal yan xita' tin alwa'bil ani abal
ka pakwlantsatich tin walastalabiltsik. 29 Pos tu
utsaltsik ke yabich ne'ech kin witsiy ku uxtsi tin
ja'lilan uba asta kin bajaw xowk’i ne'ech ku uch’a'
k’al tata'tsik an it yajtsik uxnél xon tu tak’ix nu
Tata'.

Utsan na Pedro abalne'ech kin ulu ke yab in exlal
na Jesus
(Mr. 14:26-31; Lk. 22:31-34; Jn. 13:36-38)

30 Tam ti ok’onich ti ajattsik, k’aletsik ban ch’én
xu bijyab Olibos. 31 Utsantsik tdm enché' k’al na
Jesus:

—Ejtaltata'tsikne'ech tikinjila'tsik jeché'iakal;
pos an T’okat Dhuslab in ulal enché': “Ne'ech
ku chemdha' an belkol borregotsik ani ne'ech ka
buk’ey an borregotsik.” 32 Por tam kin ejech ti it,
ne'ech kin okxin kin k’ale Galilea ani tata'tsik tayil.

33Toék’oyat tdm enché' k’al na Pedro:

—Maske ejtal ti ki jila', nand' yaba'.

34Utsan tdm enché' k’al na Jesus:

—Tsubax tu utsal ke jeché' i akal, tam yabél
dhdjnék an pek’el, 6xil ne'ech ka ulu ke yab tin
exlal.

35 Por utsan enché' k’al na Pedro: .
—Maske kin utsan ke ne'ech kin chemdha junax

k’al Tatd', yab ne'ech ku ulu ke yab tu exlal.
Ani ejtal an exobaltsik anilk’i tin ulu.

Na Jestus k’ale ti 6l ban chakam alelab xin bij
Jetsemant
(Mr. 14:32-42; Lk. 22:39-46)

36 Ulich tdm na Jesus kK’al nin exdbaliltsik ba jun i
kubtalab xin bij Jetsemani ani in utsa'tsik enché":

—XKi buxkantsik teché', lejat Nand' in ne'ech nu'
tin Ol

37In juna' na Pedro ani chablam nin chakamiltsik
na Sebedeo ani tujey kin ach’a' jun i pulek
t'e'pintaldb tin itsich. 38 Utsantsik tdm enché' k’al
na Jesus:

—U ach’dl tu ejattal jun i pulek t’e'pintalab xi
ne'ech ku chémay. Ki jilk’ontsik teché' ani yab ki
wayichtsik.

39K’ale tdmna Jesuslej wé' ti' ani', tudhlan kutul
asta chabal, 6lan ani in utsa' enché' na Dios:

—Tata', max Tatd' a 1é' ka chu'u yab ku wat’'na'
jeché' an yajtsiktaldb, ne'ech ka ejto ti Kkin
wixK’intsi; por yab ka t'djan xan ti Nand' u lé',
ka t’djan xan ti Tatd' a 1é'. 40 Witsiy tdm xon ti
Kk’'wajat nin exobaliltsik ani u wayaltsik tin ela'. In
utsa' tam enché' na Pedro:

—¢Yabtsik a ejto ka kuxuy ki k'wajay ejat k’al
Nand'ela'juniora? 41 Yabtsik ki wayich ani ki 6lan
abal yab ki atatsik k’al an lej at’ax. Tsubax k’ejle ke
na ejattal in 1é' ka 6lan, por na t'u'ul yab likat.

42K’ale juni tin chabtal, 6lan ani in ulu enché':

—Tata', max ko'ol ku wat'na' jeché' an yajtsik-
talab, ka t'djan xan ti Tata'a 1é'.

43 Witsiy tam tin chabtal xon ti k'wajat nin
exobaliltsik ani u wayaltsik juni tin ela', kom u
mutnalichtsik t'ajat nin wal k’al an akal. 44 In
jila'tsik tam, kK’ale juni ti 6l tin oxtal ani anilk’i juni
ti 6lan. 45 Witsiy tam tin oxtal xon ti K'wajat nin
exobaliltsik ani in utsa'tsik enché':

—Xo' awilich ka Ontsitsik ta wayal ani ta koyol.
In bajuch an ora xowk’i Nand', xin abadh abal kin
wenk’on neye tin inik, ne'ech kin pidhna ban wal-
ablomtsik. 46 Ki ch’akdchtsik ani wandch; nd'ich tal
xine'ech ti kin pidhna' abal kin chemdha.

Yak’'wan na Jestis
(Mr. 14:43-50; Lk. 22:47-53; Jn. 18:2-11)

47 Bél k’'wajat ti kdw na Jesus tam ti ulich na
Judas, xi ja'ich jun ti éb xi lajuchab an exdbaltsik.
K’al jaja', ta' ti tal yan i atiklabtsik teykodh k’al i
machéttsik ani 1 te'. Abnéktsik k’al nin ok’1ékiltsik
an pale'tsik ani k’al in ok’lékil an judiotsik. 48 Na
Judas, xi ne'ech an ti pidhnax, in utsamalichtsik
xowa' exdl ne'ech kin t’aja', enché' tin utsamaltsik:

—Xi ku ch’uch’bay, ja'ich ka yak’'wa'tsik.

49 Utey tdm ba na Jesus ani in utsa' enché':

—iJanta uwats, OK’tsix!

Ani in ch’'uch’bay. 50 Ték'oyat enché' k’al na
Jesus:

—TJa'ub, ¢jant’0k’i ta tsi'nek?

Uteytsik tam, in yak'wa' na Jesus ani in juna' ti
wik'nél.

>1 Por jun ti éb xi ta' ti k'wajat K’'al na Jesus, in
jiX6na' nin machétil ani in patintsi tin xuchun jun
in t'ojndlil an ok’lek pdle'tsik. 52 Utsan tdm enché'
k’al na Jesus:

—XKa ta'pa' an machét. Pos ejtal xu péjéxtsik k’al
i machét, k’al i machét jeye ti ne'ech ka chemdha.
53 sYab a cho'éb ke Nand' ne'ech ku ejto ku kontsi
nu Tata' ani Jaja' ne'ech ti kin abtsi xo'k’i lajuchab
i pakdha' kwene' i t'okat abatwaletsik abal ti kin
lo'o? 54 Por max ku t’aja' anchan!, ¢jan ti ne'ech ka
tdmun xowa' k'wajat dhutsadh ban T’okat Dhus-
lab, ke anchan' yejat ka tamun?

55Tamk’ijachan', utsan enché' an atiklabtsik k’al
na Jesus:

—¢Jant’0k’ita tsi'nektsik k’'alimachétanik’alite'
abal ti kin yak’'wa', jelti max ne'ech ka yak’'wa'tsik
jun in kwé'? Tsudhey ka tsudhey in buxkanék k’al
tata'tsik tin ok’tsix ban pulek ata xon tu k’ak’nab
na Dios ani yab jayk'i tin yak'wamaltsik. 56 Por
ejtal jeché' exom ti tdmnal abal ka t’djan xan tin
dhutsamal an t’iltsixtsik ban T'okat Dhuslab.

Tamk’i jachan', ejtal an exdbaltsik in jiloloy
kwetém na Jesus ani K’aletsik ti chink’onal.

Na Jests tin tamét an Junkulom Awiltalab
(Mr. 14:53-65; Lk. 22:54-55, 63-71; Jn.18:12-14,
19-24)

>7Xin t'aja'tsik ti ydk’'wal, in juna' na Jesus ba na
Kaifas, nin ok’lékil an pale'tsik. Taja', junkunék an
ok’tsixtsik xin wilal an tak’ixtalab ani nin ok’1ékil
an judiotsik. 58 Por na Pedro 6w wéwnaxin asta bin
elébil nin ok’1ékiltsik an pale'tsik. Ochich taja' ani
buxkan k’al an belkoltsik abal in 1é' kin chu'u xan
ti ne'ech ka k’ale ti ok’nal jeché'.

59 Nin oKk’lékiltsik an pale'tsik, nin ok’lékil an
judiotsik ani ejtal an Junkulom Awiltalab, in ayalt-
sik xan ti kin uwa' kin ani' walbiy na Jesus abal
kin ejtotsik kin ulu ka chemdha. 60 Por yab in

ela'tsik xan ti kin ani' walbiy, maske yan i K'ambix
Olnaxtsik ulich. Por tayil ulich chab i k’ambix
Olnaxtsik, 61 xin ulutsik enché':

—]Jeché' an inik in ulum enché': “Ne'ech ku ejto
kupakujeché'an pulek atd xon tuk’ak'nabna Dios
ani ku kuba' ti it ti 6x a K'itsa.”

62 Ch’akay tdm an oklek pdle' ani in konoy
enché' na Jesus:

—¢Jant’éy a ulal k’al jeché' tin kwenta? ¢Jant’éy
in éy xi jeché'i k'wajat ta usnal?

63 Por na Jesus yab ték’on. Utsan tdm enché' k’al
an ok’lek pale'tsik:

—K’al tin bij na Dios xi ejat, tu kontsal abal ti ku
utsa' max tatd'ich lejtal ni Kristo xi Chakamlab k’al
na Dios.

64 Utsantsik tdm enché' k’al na Jesus:

—Nana'. Ani tu utsaltsik jeye, ke asta xo' ne'ech
tin chu'utsik Nana', xin abadh abal kin wenk’on
neye tin inik, buxul tin ejat na Dios xi ejtal in
ejtowal kin t’aja'. Ani ne'ech jeye ti kin chu'utsik
tam in tal ban tokow xi walk’i'.

65 Kom chakuy t'ajat an oklek pale'tsik, in
mich’éna' nin xekét xin K'wajbim aniin ulu enché':

—]Jeché' an inik in odhbijyalich na Dios k’al
xowa' in ulal; yabich mas i yéntsal ni jun i Olnax.
Tata'tsik a ach’a' xan tin odhbijiy na Dios k’al
xowa' in uluy, 66 sjant’éy xo' a chalpayaltsik?

Jaja'tsik tok’'on enché':

—Walbidh ti K'wajat ani yejat ka chemdha.

67 Tubkayat tam bin wal ani cha'wat. Taltsik in
pik’iy bin wal 68 ani in utsdltsik enché':

—Kom Tata'i Kristo, jti ku utsa' xita' ti cha'aw!

Na Pedro in ulu ke yab in exldl na Jesus
(Mr. 14:66-72; Lk. 22:56-62; Jn. 18:15-18, 25-27)

69 Tam ti jachan', lejat na Pedro buxul bin elébil
an ata, utukna k’al jun i mimlab xu t'gjontsix taja'
ani utsan k’al enche'

—Tatd' junax teye ta xe'ech k’al na Jesus, xi
Galilea u kK'wajil.

70 Por na Pedro in ulu ke yab ani' tin tamét ejtal
xi ta' ti K'wajattsik, enché' tin ulu:

—Yab u cho'ob xant’éy a t’ilal.

71 Tam ti na Pedro ne'chich ban wi'leb, chu'tat
juni kK’'al K’e'et i mimlab ani an mimlab, in utsa'
enché'xi ta'tsik ti K'wajat:

—Jeché'an inik junaxjeye tixe'ech k’al na Jesus,
xi Nasaret u kK'wajil.

72 Por in ulu juni na Pedro ke yab ani', in lej
tsubax ulu enché"

—Yab u exldl jachan' an inik.

73 Mas tayil, utuknd na Pedro K’al xi ta'tsik ti
k’'wajat ani utsan enché'

—Tsubax lejtal, tatd' a kidhtal teye nin
exobaliltsik na Jesus, pos anilk’i teye i kaw jelti
jaja'tsik.

74 Tujey tdm na Pedro kin lej tsubax ulu enché"

—Yab u exldl jachan' an inik.

Ani tdmki jachan', dhdjan jun i pek’el. 75 In
chalpana' tdm na Pedro xant’éy ti usnék k’al na
Jesus: “Tam yabél dhajnék an pek’el, Oxilich a
ulumal ke yab tin exlal.” Na Pedro kale eléb ani
uk’in t'ajat K’'al i t’e'pintalab.

27

Na Jesus pidhna ba na Pilato
(Mr.15:1; Lk. 23:1-2; Jn. 18:28-32)
1Tam ti tsudhey, ejtal nin ok’1ékiltsik an pale'tsik
ani nin ok’lékil an judiotsik, in t’aja' i kdw xan ti
kin uwa'tsik abal kin chemdha' na Jesus. 2 In
juna'tsik wik’adh na Jesus ani in pidhna' ba na
Ponsio Pilato, xi ja'ich an pulek awiltalab.

Xan ti chemech na Judas

3Tam tina Judas xin t’aja' ti pidhnax an ta Jesus
abal ka chemdhd, in chu'u abal walbiyatich na
Jesus, in ach’a' abal yab alwa' xowa' in t’aja’, in
jalk'uy nin chalab ani k’ale kin witsbantsi xi jun
inik1aju an tumin an ok’lek pale'tsik ani nin ok’1ékil
an judiotsik. 4 In utsa'tsik enché':

—Nana' u wala' abal u pidhna' ka chemdha jun
1inik xi yab walbidh.

Por tok’oyat enché' k’al jaja'tsik:

. —Wawa' yab i kwenta xant’éy a t’aja'. Tatd'ich
eye.

5In pet'na' tdm na Judas an tumin ban pulek ata
xon tu K'ak’'nab na Dios, k’ale ani in pala' tinba'.

6 Nin ok’lékil an pdle'tsik in pena' an tumin aniin
ulutsik enché"

—Yab alwa' ki baliy jeché' an tumin Xon tu
ta'pab an pikbantsixtalab, kom in jalbil in chemtal
juniinik.

7 In t’aja'tsik tdm i kdw abal kin ch’a'ay k’al
jachan'an tuminjunichabal xu bijyab tin Chabalil
1 tojom pats, xon ti ka jolyat an pil iniktsik.
8 Jaxtam ti bijyat jachan' an chabal asta xo', tin
“Chabadlil i Xich’.” 9 Ani anchan!, tdmunich xan tin

ulumal enché' an t'iltsix Jeremias: In bach’utsik xi
jun inik 1aju an pat’al tumin xi t'ajadh k’al i plata,
nin jalbil an inik xi an israelitatsik in k'wajbantsi,
10 ani k’al tin ch’a'aytsik an chabdl xu bijyab tin
Chabalil i t'ojom pats, jelt xan tin utsan k’al an
Ok’6xlab.

Tam ti na Jesus k'wajat tin tamét na Pilato

(Mr. 15:2-5; Lk. 23:3-5; Jn. 18:33-38)

11Na Jesus jund tin tamét an pulek awiltalab ani
konyat enché' k’al an pulek awiltalab:

—¢Tata'xe' nin Pulek Tak’ixal an judiotsik?

Tok'oyat enché' k’al na Jesus:

—Nana'.

12 Ani tam ti nin ok’lékiltsik an péle'tsik ani nin
ok’lékil an judiotsik k'wajat in walbiyal na Jesus,
Jaja' yab u ték'nal. 13 Utsan tdm enché' k’al na
Pilato:

—¢Yabxe' a ach’dl ejtal xowa' exom ta usnal?

14 Por na Jesus yab Kkuchun, jaxtam ti la-
bandhdjich tokot an pulek awiltalab ani yabich in
cho'éb xant’éy kin chalpay.

Bijtsin na Jests abal ne'ech ka chemdha
(Mr. 15:6-20; Lk. 23:13-25; Jn. 18:38-19:16)

15 Pos alwa'ich, tam exomich an ajib, an pulek
awiltalab in walkal jun i wik'nél, xi ka kontsin k’al
an atiklabtsik. 16 Tam ti jachan'i K’ij, ta' ti k'wajat
juniwik’nél xi exlomte t'ajat xu bijyab ta Barrabas;
17 ani tam ti an atiklabtsik ta' ti K'wajat junkunék,
konyattsik enché' k’al na Pilato:

—¢Jita' a 1é' ka chu'utsik ku walka': na Barrabas
0 na Jesus xu bijyab ti Kristo?

18 Na Pilato in ulu anchan', kom in cho'éb ke na
Jesus pidhnats abal u at'nal.

19Lejat na Pilato buxul xon tu l4jundhom, abna ti
usnal enché' k’al nin tomtal: “Yab ka t’ajtsi xata'
jachan' an lujat inik, pos ti akal u kd'oy jun i
k’ak’adh watsib k’al Jaja' tin kwenta.”

20 Por nin ok’lékiltsik an pale'tsik ani nin ok’1ékil
an judiotsik, in pidhkawliy an atiklabtsik abal kin
konoy ka walkantsat ta Barrabas ani ka chemdha
na Jesus. 21 Tawnatsik juni k’al an pulek awiltalab
ani konyattsik enché'

—Jita'alé'ka chu'utsik ku walka'xijeché' chab?

Jaja'tsik tok’'on enché':

—Na Barrabas.

22 Konyattsik enché' k’al na Pilato:

—¢Ani jant’éy ku t'ajtsi na Jesus, Xu bijyab ti
Kristo?

Ejtal tok’ontsik enché":

—iKa chemdhad pajk’idh ban peltsidh te'!

23 Utsantsik tdm enché' k’al an pulek awiltalab:

—Pos, ¢jant’om walastalab in t’'ajam?

Por jaja'tsik in ulu juni kawidh enché"

—iKa chemdha pajk’idh ban peltsidh te'!

24 Tam tin chu'u na Pilato abal yab xata' ne'ech
kin exbay, tokot exomich in péjéxlindhal mas an
atiklabtsik, in abna' ka iK’tsin ti ja', in t'aka' nin
K'ubak tin tamét an atiklabtsik ani in ulu enché"

—Nanad' yab u 1é' kin walbin KkK’al nin chemtal
jeché' an lujat inik, tatd'tsik a cho'éb xant’éy a
t'ajal.

25 Ani ejtal an atiklabtsik tok’'on enché":

—iWawad' anini chakamiltsik ku jilk’'on u walbidh
k’al nin chemtal!

26 Na Pilato in walka' tdm na Barrabads, in abna'
ka lekbayat na Jesus ani in pidhna'ich tam abal ka
chemdhad pajk’idh ban peltsidh te'.

27 Tayil, nin soldadojiltsik an pulek awiltalab
in juna'tsik na Jesus ban atd xon tu t'ajnal an
IGjundhaxtaldb, in junku ejtal an soldadotsik
ani wiliyat na Jesus k’al jeché' an soldadotsik.
28 Ko'tsin tam tin KudhkUumil ani xeketliyat
k'al jun i Kudhk'um xi tunuyich tajat k’al
in chdkni'. 29 K'wajbantsat jeye bin o6k’ jun i
kwetsotsdl dhipadh k’idh ani teykoyat ti te' bin
ejat k'ubak. U tudhéltsik tam tin tamét na Jesus ani
in labidhnaltsik enché':

—iKi k'wajay K’ijidh, Pulek Tak’ixal an judiotsik!

30 Tubkayat jeye, u k'dntsinal an ti te' ani u
t'oxydb kK’al bin 6k’. 31 Tam ti ok’on ti labidhndb,
wék'ontsatich tam an ti chak Kkudhk'um,
k'wajbantsat xi Jaja' in k'udhkumil ani jundjich
tdm abal ka chemdha pajk’idh ban peltsidh te'.

Pajk’iyat na Jesus ban peltsidh te'
(Mr.15:21-32; Lk. 23:26-43; Jn. 19:17-27)

32 Tam tu kalelichtsik, elan jun i inik xu k’'wajil
Sirene, xu bijyab ta Simon ani t’ajtsin ti chaplab
abal kin kitnantsi an ti peltsidh te' xin ne'dhal na
Jesus.

33Ulichtsik tdm ba jun i chabdl xu bijyab Golgota.
Ti tének kaw, Golgota, in 1é' kin ulu: “In chabalil in
beklék in 6k’ i chemélom inik.” 34 Taja', pidhan
na Jesus kin uch’a' i yajtsik uxnél xuk'udh k’al i
ts’a'iktalab; por tam tin leka', na Jesus yab in le'na'
kin uch’a'.

35 Tam ti pajk’idhich na Jesus ban peltsidh te',
an soldadotsik ubat’in abal kin wélchixnantsi tin
K'udhkumil na Jests. Anchan' ti tdmun jelt xan tin
ulumal an t’iltsix enché": “Ubat’'intsik abal ti kin
wélchixnantsitsik an tu K'udhk’imil.” 36 Buxkantsik
tdm taja' abal kin beletna'. 37 Ani éb in 6k’ an
peltsidh te', k'wajbda junidhuslab xin ulal xant’6k’i
tin kwenta ti pajk’idh ban peltsidh te'. An dhuslab
in ulal enché': “Jeché' ja'ich na Jesus, nin Pulek
Tak’ixal an judiotsik.”

38 Pajk’iyat jeye k’al na Jesus chdb i kwé'tsik, jun
tin ejat ani jun tin k'watab. 39U odhbijyab k’al xu
wat'eltsik taja', in wiwok’liyaltsik nin 6k’ 40 ani in
ulaltsik enché'

—Tatd', xa ulal ke ne'ech ka paku an pulek ata

xon tu kK’ak'nab na Dios ani ti 0x a K'itsa ne'ech ka
kuba' ti it, ka lo'o xo' tabd'. Max Tata'ich lejtal ni

Chakamlab k’al na Dios, ki pa'ay xo' ban peltsidh
te'.

41 Anchan' jeye tu labidhnab k’al nin ok’lékiltsik
an pale'tsik, k’al an ok’tsixtsik xin wilal nin
tak’ixtal na Dios xin jildm dhutsadh na Moisés, k’al
an fariseotsik, k’al nin ok’lékil an judiotsik ani u
utsaxtsik enché':

42 —In lo'ém K'e'et, por xo' yab in ejto kin lo'o
tinba'. Max Jaja'ich lejtal nin Pulek Tak’ixal an
Israelitatsik, ka pa'ay xo' ban peltsidh te' abal ki
bela'ich. 43Jaja' in beldl t'ajat na Dios, pos ka
lo'wat xo' k’al na Dios, max tsubax lejtal tu le'ndb;
kom in ulal ke Jaja' u Chakamlab k’al na Dios.

44 An kweé'tsik xi ta' ti K'wajattsik pajk’idh junax
k’alJaja', u odhbijixtsik jeye.

Nin chemtal na Jesus
(Mr. 15:33-41; Lk. 23:44-49; Jn. 19:28-30)

45 Jik'wchin tdm ba putdl an chabadl, asta ch’ejel
K’itsd ani asta 6x i wakal. 46 Tam ti wé'ich 6x i wékal,
na Jesus in ulu kawidh enché':

—Eli, Elj, ¢lama sabaktani? —Ti tének kaw, jeché'
in1é'kin ulu: Dios tu Ajatik, Dios tu Ajatik, ¢jant’0k’i
tin walba'?

47 Taltsik xi taja' ti k'wajat, in ach’a' jeché' ani in
ulutsik enché"

—]Jeché'an inik k'wajatin tawnal an t’iltsix Elias.

48 Tamk’i jachan', jun ti éb xi ta' ti K'wajattsik,
k’ale adhik kin iK’i' jun i kwinim ani in axdha' ba
jiliy jaytsik uxnél. In K'wajba' bin tsim junite'ani
in utuntsi na Jesus abal kin juchu. 49 Por utsan
enché' k’al xi K'e'ettsik:

—]Jila' K'wajat, wana ki chu'u max ka tsich ti
lo'wab k’al an tiltsix Elias.

50 Dhéjan tdm kawidh na Jesus ani chemchich
tdm. 51 Tamk’i jachan', an tolow k'udhk'um xi ta' ti
palat ban pulek ata xon tu k’ak’'nab na Dios, Xilan
asta t’ek’at ani asta cha'at. An chabal 1éwék’in, an
pakdha' t'ujub pok’chon, 52 jak’pin xon ti jolidh
an chemeélomtsik ani ejdhd yan i chemélomtsik
xin beldmal na Dios tam ti xe'chinéktsik ejat.
53 Jeché'tsik, kale xon ti k'wajattsik jolidh tam ti
ejnekich ti it na Jesus ani ochichtsik ban t'okat bit-
sow Jerusalén, xon ti chu'tat k’al yan i atiklabtsik.

>4 Tam_ti an oklek soldadotsik ani xi ta' ti
k'wajattsik junax k'al jaja’ ti belkol an ta ]esus in
chu'utsik 1éwék’in an chabdl ani ejtal xowa' tdmun,
jik’eytsik t’ajat ani in ulutsik enché"

—Tsubax lejtal, jeché' an inik u Chakamlab k’al
na Dios.

55 T4' jeye ti k'wajat i mimlabtsik ti 6w telom,
xin juniknamaltsik na Jesus asta Galilea ani in
t'Ojontsdmaltsik. 56 Jé' k’'wajat taltsik nin bij xi
ta'tsik ti kK'wajat, na Maria Magdalena; na Maria
nin nana' na Jakobo ani na José; ani nin nana' nin
chakamiltsik na Sebedeo.

Jolyat na Jesus
(Mr. 15:42-47; Lk. 23:50-56; Jn. 19:38-42)

57 Tam ti exomich ti jik'wchinal, ulich jun i
tuminladh inik xu bijyab ta José, xu k’'wajil ban
bitsow xin bij Arimatea, Xin wéwnamal jeye na
Jesus. 58 Jeché' na José k’ale kin chu'u na Pilato
ani in kontsi tin t'u'ul na Jesus. Na Pilato in ulu
ka pidhan. 59 Na José in bach’u nin tu'ul na
Jests, in boliy k’al jun i alabél k'udhk'um 60 ani
in K'wajba' ba jun i it jolimtalab, xi jaja' in ulimal
ka cholk’antsat ba jun i t'ujub ch’én. Tam tin
paxK’iyamich an jolimtalab k’al jun i yejche' t'ujub,
k’aléch tam. 61 Ani ta'tsik jeye ti K'wajat na Maria
Magdalena ani na jun na Maria, buxutsik tin tamét
an jolimtalab.

An soldadotsik in beletndl xon ti jolyat na Jests

62 Tam ti jun tsudhelom, xi ja'ich tam
wat’enekich xowk’i tu t'ojojoydb xowa' u yéntsinal
tam in Kitsdjil an koyodxnich, nin ok’lékiltsik an
pale'tsik ani an fariseotsik kK’aletsik kin chu'u na
Pilato 63 ani in utsa'tsik enché':

—Pay'lomlab, i chalpayamal ke jachan' an
k’ambix inik in ulumal tam ti bél ejat, ke ne'ech
ka ejech tin 6xlab a K’itsa. ¢4 Jaxtam, i konyal abal

ka abna' ka beletnd jachan' an jdlimtalab asta
ka wat’ey xi 0x a Kitsa. Yab telab ka Kk’ale nin
exObaliltsik akal, kin kwé'eytsik nin t'u'ul na Jesus
anitayilkin utsa'an atiklabtsik enché': “Ejech tiit.”
Max ka tdmun anchan', jachan' an k’ambixtalab
mas tam pulek ké xi ok’ox.

65 Utsantsik enché' k’al na Pilato:

—Ta'" a ko'ol i soldadotsik. Ki Kk’aletsik junax
ani ka paxk’iytsik alwa' an jolimtalab jelt xan ta
cho'dbtsik.

66 Kaletsik tdm ani in paxkiytsik alwa' an
jOlimtaldb. In ts’'uts’kiytsik alwa' nin paxk’il
jachan' an jolimtaldb ani in jila' taja' ti belkol an
soldadotsik.

28

Ejech tiit na Jesus
(Mr.16:1-8; Lk. 24:1-12; Jn. 20:1-10)

1 Tam ti wat’éch in K’itsdjil an koyOxnich ani ex-
omich ti tsudhél tin jidhtal K’itsdjil an semana, na
Maria Magdalena ani na jun na Maria, k’aletsik
kin alna' xon ti jolidh na Jests. 2 Jun jik’towal
ti tujey ti 1éwék’ an chabal. Ja'ich abal jun in
t'okat abatwalejil an Ajatiklab pa'inek walk’i' ani
in wék’oy an t'ujub xi k’al ti paxk’idh an jolimtalab.
Tayil, buxkan ban t'ujub. 3 An t'okat abatwale
ch’axixil t’ajat jelt in tajax i 1éy tam u lamK’il ani
nin K'udhkumil dhakni' t'ajat jelti an cham.

4 Tam ti chu'tat an t'okat abatwdletsik k’al an
soldadotsik, an soldadotsik wipipilach k’al i jik’ib
ani jilk’'ontsik jelti max chemnek. > Utsan tam
enché' an mimlabtsik k’al an t'okat abatwale:

—Yabkijik’eytsik. Nand'u cho'ob abal a ayaltsik
na Jesus xi chemdha pajk’idh ban peltsidh te'.
6 Yab wa'ach teché', pos ejnek ti it, jelt xan tin
ulumal. Jala' ka chu'utsik xon ti k'wajbantsidh an
tin t'u'al. 7 Ki Kaletsik jik’at ani ka utsa' enché'
nin exadbaliltsik: “Jaja' chemech por ejech ti it,
okxinékich Galilea ani taja' ne'ech ka chu'utsik.”
Jeché'ja'ich xowa' ko'ol tu utsa'tsik.

8 Kale tdm an mimlabtsik jik’atk’i ban jolimtalab,
u jik’éltsik por u kulbél; ani k’aletsik jik’at kin Oltsi
an exobaltsik. 9 Lejat ne'echtsik ti bél abal kin 6ltsi
jeché' an exdbaltsik, na Jesus in xalk’a' tinba' abal
ka chu'tat kK'al an mimlabtsik ani chapnédhatsik.
Uteytsik tdm an mimlabtsik ba na Jesus, in mu-
luk’nantsi tin akan ani tudhlantsik kutul asta
chabdl abal kin k’ak’'na'. 10 Ani utsantsik enché'
K’al na Jesus:

—Yab ki jik'eytsik. Ki Kk'ale ka Oltsi an
kidhablabtsik ke yejat ka Kk'aletsik Galilea ani
taja' ne'ech ti kin chu'utsik.

Xowa'in ulu an soldadotsik
1 Lejat an mimlabtsik K'ale kin 6ltsi an exdbaltsik

ejtal jeché', taltsik an soldadotsik xi ta' ti K'wajat ti
belkol, k’ale ban bitsow ani in 6ltsi nin ok’l1ékiltsik
an pale'tsik ejtal xowa' tdmnék. 12 Jeché' an
ok’lektsik, kK’ale ti kaw Kk’al nin ok’l1ékil an judiotsik
ani tam tin chalpayamichtsik xant’éy ne'ech kin
t'aja', in pidha'tsik tdm yan ti tumin an soldadotsik
13 ani in utsa'tsik enché':

—Ka ulutsik ke tam ti akal, lejat i K'wajat ta
wayaltsik, nin exdbaliltsik na Jesus ulich ani in
kwé'eytsik nin t'u'ul na Jests. 14 Ani max an
pulek awiltalab kin cho'6bna' abal i wayamadhtsik,

wawa' ne'ech ku kawin k’al jaja' abal yab xata' ki

utsantsik. ] ) _ o
15In bach’u tdm an tumin an soldadotsik ani in

t'aja' xan ti utsantsik. Ani anchan' tin t’ilal an

judiotsik asta xo'.

Anpunk’untsixtalab xijiltsin an abatwaletsik k’al
na Jesus

(Mr. 16:14-18; Lk. 24:36-49; Jn. 20:19-23)

16Xilajujun an exdbaltsik, k’aletsik Galilea ba jun

i ch’én xi bijtsidhich k’al na Jesus. 17 Ani tam ti
chu'tat na Jesus k’al an exdbaltsik, k’ak’'na, maske
k’al taltsik yab u lej belnal. 18 Utuknadtsik tdm k’al
na Jesus ani utsantsik enché"

—In pidhan ejtal ti awiltalab ban walk’i' ani ban
chabal. 19 Jaxtam, ki k’aletsik putdlk’i an k’ay'la
ani ka ok’tsi an atiklabtsik xowa' tu ok’tsamaltsik;
ka pujaytsik tin bij an Tata'lab, an Chakamlab ani
an T'okat Ejattalab. 20 Ka ok’tsitsik kin t’'aja' ejtal
xowa' tu ok’tsdmaltsik ka t’aja' ani ka cho'dbna'tsik
ke Nand' in k'wajat k’al tata'tsik malilil i k’ij, asta
kin bajaw an pakwenib. Anchan' ka t’ajan.

